
სიბრძნისა და შთაგონების გზა

დილის საკითხავი მთელი ოჯახისთვის




წინასიტყვაობა
   შთაგონება და სიბრძნე – ეს ორი აუცილებელი კომპონენტია იმისათვის, რომ ადამიანმა სრულფასოვნად იცხოვროს. წინააღმდეგ შემთხვევაში ცხოვრება კარგავს აზრს და პრიმიტიულ არსებობად იქცევა. შენ შფოთავ, აქეთ-იქით აწყდები და რაც მეტს იღებ, მით ნაკლები გაგაჩნია. ერთხელაც გაჩერდები ცხოვრების მორიგ გზაჯვარედინზე და დაუძლურებული, საკუთარ თავს ჰკითხავ: “სად აქვს სათავე ჩემს გზას? სად მივყავარ? რას ვეძებ ასე დიდი ხანია და ვერ მიპოვია? რატომ ვერ მაკმაყოფილებს საკუთარი მიღწევები? რატომ არაფერი არ მახარებს?”
   სიბრძნე და შთაგონება – ეს გაცილებით მეტია, ვიდრე უბრალოდ სიტყვები. მათში ინახება ბედნიერი და წარმატებული ცხოვრების საიდუმლო. შთაგონება მოქმედების, ცვლილების, სიმაღლეთა დაპყრობის სურვილს ბადებს. სიბრძნე კი გიკვალავს გზას, გაჩვენებს, თუ როგორ შეგიძლია შთაგონების მიერ შენს გულში დათესილი სურვილების განხორციელება.
   ინტუიციის დონეზე ნებისმიერმა ადამიანმა იცის – იმისათვის, რომ საკუთარ თავს სრულად გაუწიოს რეალიზება და იყოს ბედნიერი, მას ორივე სჭირდება, შთაგონებაც და სიბრძნეც. იგი ეძებს მათ კაცობრიობის ისტორიის განმავლობაში დაგროვილი შემეცნების წყაროებში. ცდილობს ჩასწვდეს ამა თუ იმ მოვლენას, ფილოსოფოსობს, ბევრ რამეს ართულებს,  ცდილობს გამართლება მოუძებნოს საკუთარი გულის არათანმიმდევრულ და წინააღმდეგობრივ ბუნებას.  მაგრამ ადამიანთა ცოდნა მას დაუკმაყოფილებელს ტოვებს, ის მაინც ცარიელია და ძიების პროცესი უსასრულოდ ესახება.
   ფსალმუნები და სოლომონის იგავები – ბიბლიის ეს ორი წიგნი სამართლიანად მიიჩნევა შთაგონებისა და სიბრძნის საგანძურად. ადამიანის მიერ დაწერილი ნებისმიერი წიგნისაგან განსხვავებით, ისინი შეიცავს ღვთიურ რჩევა-დარიგებებს, რადგან მათი ავტორები ზეციური შთაგონებით ხელმძღვანელობდნენ. პავლე მოციქული ირწმუნება: „მთელი წერილი ღვთისულიერია და სასარგებლოა სასწავლებლად, სამხილებლად, გამოსასწორებლად, აღსაზრდელად სამართლიანობაში” (2ტიმ. 3:16).
   მთელი ჩემი სიცოცხლის განმავლობაში მე არა ერთხელ მიპოვია შთაგონება ფსალმუნების კითხვის დროს. განსაცდელის, გაურკვევლობის, სულით დაცემის მომენტებში ძალებს სწორედ მეფსალმუნის მაგალითიდან ვიკრებდი, როდესაც ვხედავდი, როგორ იმარჯვებდა იგი რთულ ვითარებებში. იგავების წიგნი – სიბრძნის ულევი წყაროა. ეს არის კრებული პრაქტიკული რჩევებისა, რომლებიც ჩვენი ყოველდღიური ცხოვრების მრავალ ასპექტს მოიცავს. 
   მინდა გაგიზიაროთ ჩემი მსჯელობები, რომლებიც შთაგონებასა და სიბრძნეს მატებდნენ ჩემს ცხოვრებას. დარწმუნებული ვარ, რომ ღმერთი შენს გულსაც ისევე მიმართავს, როგორც ჩემს.
ალექსანდრე ბუიონი

1 იანვარი
  “დიდია უფალი და დიდძალოვანი, მისი გონიერება განუზომელია” (ფსალმ.146:5).
  ღამეები ჩემს მშობლიურ ქალაქში მღელვარებით იყო სავსე. როდესაც პატარა ვიყავი ვოცნებობდი, რომ არასოდეს დაღამებულიყო. ძაღლების განუწყვეტელი ყმუილი მომაკვდავი არსებების კვნესას ჰგავდა, მე კი შიშით ვთრთოდი. არც წვიმა მახარებდა, საზარელი ქუხილი მთელს ცას გადაუვლიდა და ჩემს წარმოსახვაში უმალვე  იბადებოდნენ ელვის ცეცხლოვანი ისრებით განგმირული ურჩხულები.
   დიდ ხანს ვერ ვიძინებდი, ხოლო როდესაც გამომეღვიძებოდა, მზე უკვე კაშკაშებდა და ათბობდა მიწას, ჰაერი კი სველი ევკალიპტების სურნელით იყო გაჟღენთილი. 
  სიყრმის შიშების მიუხედავად, ახლა მაინც ძალიან მენატრება ის ღამეები. სევდა მიპყრობს, როდესაც ვფიქრობ პირველ ნაბიჯებზე, რომლებიც გადავდგი აი უკვე ათწლეულების სიგრძის გზაზე. დიდია უფალი, რომელმაც ასე ადრე დამანახა, რომ არ არსებობს მარადიული წყვდიადი.
   დღეს ახალი წლის მზემ გაუწყა განთიადი. დაივიწყე წარსული თვეების ღამეები. ბევრი რამ შეიძლება ისე არ გამოგივიდა, როგორც ისურვებდი, მაგრამ დეკემბერი დასრულდა. ძაღლების ყმუილი ბნელი ღამით, წვიმა და ქუხილი – ყველაფერი წარსულს ჩაბარდა. გარეთ ევკალიპტი ყვავის და თავის სურნელებას აფრქვევს, ცხოვრება გრძელდება. იანვარი ახალ, სუფთა ფურცელს გიშლის, შენ გაქვს საშუალება დაიწყო ახალი ისტორიის წერა. 
   “დიდია უფალი და დიდძალოვანი” - შესძახა მეფსალმუნემ, როდესაც თავის  მღელვარე ცხოვრებაზე დაფიქრდა. იგი ხედავდა მეფეს, რომელსაც არაფრის ძალით არ სურდა ტახტის დათმობა და უსამართლოდ დევნიდა მას, იგი ხედავდა ძალაუფლებას მოწყურებულ საკუთარ ძეს, მის წინააღმდეგ ამხედრებულს, მაგრამ ღმერთის სიდიადის ურყევი რწმენა არც ერთხელ არ დაუკარგავს, მაშინაც კი, როდესაც გამოქვაბულში იმალებოდა, უდაბნოს კვეთდა და ყოველ ფეხის ნაბიჯზე აწყდებოდა სხვადასხვა ხიფათს. 
   ხარ თუ არა დარწმუნებული იმაში, რომ დავითის ღმერთი – შენი ღმერთია? შეგიძლია თუ არა მეფსალმუნესთან ერთად გაიმეორო: “ჩვენი ღმერთი”? თუ ეს ასეა, შეგიძლია ახალი წელი ახალ შესაძლებლობად მიიჩნიო. ნუ შეშინდები და ნუ დაიხევ უკან! ყოვლისშემძლე ღმერთი ზღვას გააპობს შენს წინაშე, კლდეს უბრძანებს, რომ წყალი გადმოანთხიოს შენთვის, ლომებს პირს აუკრავს.
   ჩაეხუტე შენს ახლობლებს. მიუტევე და სთხოვე შენდობა. შეცვალე შენი პირადი ისტორიის მიმართულება და მიენდე მას, ვინც არასოდეს ცდება, რადგან “დიდია უფალი და დიდძალოვანი, მისი გონიერება განუზომელია”

2 იანვარი
ყველაზე ძვირადღირებული ძვირფას ქვათა შორის
“ის ძვირფას მარგალიტებზე ძვირფასია, და არანაირი შენი საწადელი არ შეედრება მას” (იგავ. 3:15).

   წარმოიდგინე, რომ ერთ მშვენიერ დილას, ჩვეულებისამებრ ჯდები შენს მანქანაში და მიემართები სამსახურისკენ. გზის პირას ხედავ მოხუც ქალბატონს, რომელიც აშკარად ცუდად გრძნობს თავს და სასოწარკვეთილი ცდილობს გააჩეროს რომელიმე მანქანა. მიუხედავად იმისა, რომ გეჩქარება, შინაგანად რაღაც გიბიძგებს, რომ გაჩერდე. ქალბატონი ჯდება შენს მანქანაში და გთხოვს, რომ უახლოეს საავადმყოფომდე მიიყვანო. შენ ატყობ, რომ გზად ის სულ უფრო და უფრო ცუდად ხდება და უმატებ სიჩქარეს. ათი წუთის შემდეგ თქვენ უკვე საავადმყოფოში ხართ, მაგრამ ქალბატონი მის ზღურბლზევე დალევს სიცოცხლეს. უკანასკნელ ამოსუნთქვის წინ, მან მოასწრო, რომ შენთვის მოეცა ქაღალდის ფურცელი, რომელიც შენ, აღელვებულმა და დაბნეულმა, მექანიკურად ჩაიდე ჯიბეში და სულაც დაივიწყე მის შესახებ.
   საღამოს, როდესაც სახლში დაბრუნდი, შემთხვევით წააწყდი მოხუცის წერილს, რომელიც იუწყება: “მე მარტოხელა ქალი ვარ. ერთადერთმა შვილმა უკვე წლებია, რაც მიმატოვა. მან არ იცის, რომ ცოტა ხნის წინ მივიღე მემკვიდრეობა. ეროვნული ბანკის ჩემს ანგარიშზე მილიონი დოლარია ჩარიცხული. ანგარიშის კოდია – PX402. თუ თქვენ ხართ ის, ვინც დახმარებას აღმომიჩენს, ეს თანხა თქვენია. ბანკმა იცის ჩემი გადაწყვეტილების შესახებ”.
   როგორ მოიქცევი? ჩათვლიდი, რომ ასეთ ქალს ვერ ექნებოდა  მილიონი დოლარი და გადააგდებდი წერილს? თუ მეორე დღესვე გაიქცეოდი ბანკში წერილის უტყუარობის შესამოწმებლად?
   მილიონი დოლარი საკმაოდ დიდი თანხაა. არავინ არის იმდენად სულელი, რომ არ მიაქციოს მას ყურადღება. მაგრამ დღევანდელი ბიბლიური მუხლი ამტკიცებს, რომ არსებობს რაღაც უფრო მეტად ღირებული, ის, რაც ძვირფას ქვებზე მეტად ფასობს და რასაც ვერაფერი შეედრება. სოლომონი საუბრობს სიბრძნის შესახებ. იცი, რატომ არის ირგვლივ ამდენი იმედგაცრუებული, უბედური, დამარცხებული ადამიანი? იმიტომ, რომ მათ არ იციან, როგორ იცხოვრონ. მათ აქვთ ფული, სახელი, ძალაუფლება, განათლება, მაგრამ მათ არ იციან ცხოვრება. არსებობა არ არის ცხოვრება. ცხოვრება – ხელოვნებაა, რომელიც სიბრძნეს მოითხოვს. 
   სოლომონის აზრით, სიბრძნე უბრალოდ ცოდნა არაა. ეს ამ ცოდნის გამოყენების უნარია. ადამიანს შეიძლება რამდენიმე სადოქტორო ხარისხი ჰქონდეს, მაგრამ არ გააჩნდეს სიბრძნე. ბიბლიური სიბრძნე პრაქტიკულია და არა თეორიული. გამოსვლის წიგნის 36-ე თავში წერია, რომ უფალმა მისცა ხელოსნებს სინრძნე და გონიერება, რადგან   მათ უნაკლო და სრულყოფილი კარავი უნდა აეგოთ, და ეს უმცირეს დეტალებსაც ეხებოდა. თუ ბრძენი ხარ, საკუთარ ცხოვრებას ხელოვნების ნიმუშად აქცევ – ის იქნება უნაკლო და სრულყოფილი ყოველ წამს. და იქნები ბედნიერი! 
   იწყება ახალი წელი და სთხოვე ღმერთს სიბრძნე. გახსოვდეს, რომ სიბრძნე “ძვირფას მარგალიტებზე ძვირფასია, და არანაირი შენი საწადელი არ შეედრება მას”.

3 იანვარი
ფუჭი შრომა
  “სადაც უფალი არ ააშენებს სახლს, იქ ამაოდ გაირჯებიან მისი მშენებლები; სადაც უფალი არ დაიცავს ქალაქს, იქ ამაოდ ფხიზლობს გუშაგი” (ფსალმ.126:1).

   1964 წლის 25 თებერვალი. ახალგაზრდა მოკრივე ტელეკამერების წინ იდგა “Convention Hall”–ში, მაიამი-ბიჩ-ზე, აშშ. “მე მეფე ვარ! მეფე! მთელი მსოფლიოს მეფე!”, - ყვიროდა ახალგაზრდა მოკრივე. 22 წლის მუჰამედ ალი ახლახან დაეუფლა მსოფლიო ჩემპიონის ტიტულს კრივში, მძიმე წონით კატეგორიაში. “მთელი სამყარო ჩემს ფერხთითაა! ზუსტად ასე დაწერეთ!”, - უყვიროდა  ის ჟურნალისტებს. 
   ის წელი ნამდვილად მისი აღმოჩნდა, მთელი მსოფლიო მართლაც მის ფეხრთით იყო. მაგრამ 1996 წლის ოლიმპიურ თამაშებზე ატლანტაში სამყარომ მაინც იხილა მისი სისუსტე. ყოფილი ჩემპიონისთვის დიდი ძალისხმევა გახდა საჭირო იმისათვის, რომ ოლიპმიური ცეცხლის დასანთებად ასულიყო. ეს აშკარად აღარ იყო “მსოფლიოს მეფე”. მუჰამედ ალი  საგრძნობლად შეიცვალა ასაკის მატებასთან ერთად, იგი ძლიერ დაასუსტა პარკინსონის დაავადებამ. 
   სხვა ყველაფერთან ერთად, ფსალმუნის ავტორს, სოლომონს, ესეც ჰქონდა მხედველობაში, როდესაც წერდა “სადაც უფალი არ ააშენებს სახლს, იქ ამაოდ გაირჯებიან მისი მშენებლები”. შენ დგახარ ახალი წლის ზღურბლზე. ნუ გათამამდები და ნუ შეაბიჯებ მასში ისე, რომ საკუთარი გეგმები იესოს ხელმძღვანელობას არ დაუქვემდებარო. შენს შრომას, ძალისხმევას, მიძღვნას – მხოლოდ მაშინ ექნება აზრი, თუკი შენთან ერთად უფალი განახორციელებს შენს გეგმებს. 
   მიიღე ახალი წლის გამოწვევა. იფიქრე დიადზე. შორს გაიხედე. იმუშავე, მაგრამ დაუსვი საკუთარ თავს შეკითხვა: “ვინ იმყოფება ჩემი გეგმების შუაგულში?” ეს სასიცოცხლოდ მნიშვნელოვანია!
   ერთხელ ერთმა მდიდარმა და ექსცენტრიულმა ადამიანმა გადაწყვიტა  მეგობრებთან ერთად შეხვედროდა ახალ წელს თავის მშვენიერ იახტაზე. დღესასწაულის მოსაწყობად მან მილიონი ევრო დახარჯა. დიდებული ფეიერვერკები ანათებდნენ ღამის ცას და ზღვის ზედაპირზე აირეკლებოდნენ. მეგობრები სადღეგრძელოებს სვამდნენ, დიდხანს და ბედნიერად  სიცოცხლეს უსურვებდნენ მას და მომდევნო ახალ წელს კვლავ შეხვედრასაც გეგმავდნენ. მაგრამ მომდევნო წლამდე ამ კაცს აღარ უცხოვრია. მოულოდნელმა ინფარქტმა შეწყვიტა მისი სიცოცხლე იმავე წლის ივნისში.
   ადამიანის სიცოცხლე მინდვრის ყვავილივით სათუთია – დღეს არის, ხვალ კი აღარ იქნება. ჭკნება, როგორც ბალახი. იფანტება, როგორც ღრუბელი ქარში. ამიტომ დაეყრდენი ღმერთს ყველა შენს წამოწყებაში, მის გარეშე ხომ გაღვიძება და დაძინება, მძიმე შრომით მოპოვებული პურის ჭამაც ფუჭია (ფსალმ. 126:2).
   იმუშავე ღმერთთან ერთად. გლეხი მიწას ხნავს და თესავს. მაგრამ თუ ღმერთი არ მოუვლენს მზეს და წვიმას, რა საჭიროა მისი შრომა? ასევეა ცხოვრების ყველა სხვა სფეროში: “სადაც უფალი არ ააშენებს სახლს, იქ ამაოდ გაირჯებიან მისი მშენებლები”.

4 იანვარი 
   რაღაც აკლია? 
   “იგავნი სოლომონისა… შესაცნობად სიბრძნისა და შეგონებისა, გასაგებად გონების ნათქვამისა” (იგავ. 1:1,2).

   ცნობილი ექიმი კარდიოლოგი ტოვებს მედიცინას, რათა მონასტერში წავიდეს და იქ ეძებოს ცხოვრების აზრი. ბრწყინვალე ადვოკატი უარს ამბობს თავის კარიერაზე და მსოფლიოში სამოგზაუროდ მიემართება. იგი აცხადებს, რომ “სანამ ჯერ კიდევ არ არის გვიან” სურს შეიგრძნოს სრულფასოვანი ცხოვრება. დიდების მწვერვალზე მყოფი მსახიობი სიცოცხლეს თვითმკვლელობით ასრულებს. თითოეული ამ ადამიანის ისტორიას ერთი რამ აქვს საერთო: ცხოვრების რომელიმე ერთ სფეროში მიღწეული წარმატება ჯერ კიდევ არ არის ბედნიერების გარანტი.
   უცნაურია. ძალზედ უცნაურია, რადგან ხშირ შემთხვევაში წარმატება სწორედაც რომ ბედნიერებასთან ასოცირდება. და ეს კიდევ უფრო გაუგებარი ხდება, როდესაც იცი, რომ ღმერთი ყველა ადამიანს უსურვებს იყოს წარმატებული. და თუკი წარმატებას არ მოაქვს ბედნიერება, ნიშნავს თუ არა ეს, რომ ღმერთმა რაღაც ვერ გაითვალისწინა?
   იგავების წიგნი გვასწავლის, რომ ღმერთისაგან გამომავალი სიბრძნე – ეს არის ხელოვნება იცხოვრო და წარმატებას მიაღწიო ისე, რომ არ განიცდიდე სიცარიელის შეგრძნებას. სიბრძნე – ეს არის უნარი განვლო ცხოვრების გზა, მიაღწიო სიბერეს და იხილო შენი შვილების წარმატება,  მადლიერმა მიაპყრო მზერა ზეცას, იესო ქრისტეში აღდგომის იმედით შეეგებო სიკვდილს. 
   თუ ღმერთის სურვილია, რომ თითოეულმა ადამიანმა განიცადოს ეს თავის ცხოვრებაში, ნუთუ შეეძლო მას ბრმებად დაეტოვებინა თავისი შვილები, რათა მათ ბრმებივით ეძიათ გზა ბედნიერებისაკენ? რა თქმა უნდა, არა! სრულფასოვანი, წარმატებული და ბედნიერი ცხოვრების ყველა პრინციპი ადამიანის განკარგულებაშია, ისინი ჩაწერილია ბიბლიაში, კერძოდ კი იგავების წიგნში. 
   ამ საოცარი წიგნის პირველ ოთხ მუხლში ჩვენ ვხვდებით რამდენიმე სიტყვას, რომლებიც სინონიმებად აღიქმება, მიუხედავად იმისა, რომ ეს ასე არ არის: ისინი დაკავშირებული ერთმანეთთან, ერთს მეორესთან მიყავხარ. სიბრძნე, შეგონება, ჭკუის შეგონება, სამართლიანობა, გონიერება, ცოდნა, განსჯა. სხვადასხვა თარგმანში სიტყვები შეიძლება განსხვავდებოდეს, თუმცა ნებისმიერ შემთხვევაში, ყველა სხვა თვისება სიბრძნიდან გამომდინარეობს. სიბრძნე – ეს არის უნარი იცხოვრო ბედნიერად. ეს ხომ სწორედ ის არის, რასაც ისურვებდი როგორც საკუთარი თავისთვის, ისე შენი ახლობლებისთვის?
   მთელი წლის განმავლობაში იგავების წიგნში აღმოაჩენ არაერთ საოცარ რჩევას, რომელიც ღმერთმა მისცა სოლომონს “შესაცნობად სიბრძნისა და შეგონებისა, გასაგებად გონების ნათქვამისა”.

5 იანვარი
   გევედრები, იყავი ჩემთან!
   “გევედრებოდი მთელი გულით; შემიწყალე შენი სიტყვისამებრ” (ფსალმ.118:58).
    
ინფარქტი პრაქტიკულად სიკვდილის ტოლფასი აღმოჩნდა. 1990 წლის 25 თებერვალს ტერი შაივოს გული რამდენიმე წამით გაჩერდა. ეს საკმარისი აღმოჩნდა იმისათვის, რომ ტვინში დარღვეულიყო სისხლის მიმოქცევა. ჰიპოქსიის შედეგად ქალის ტვინში შეუქცეველი ცვლილებები დაიწყო. ტერი შაივო მაშინ 26 წლის იყო, მან კიდევ 15 წელი გაატარა კომაში. მე ამ სიტყვებს მისი დაღუპვის დღეს ვწერ. ეს შემთხვევა საქვეყნოდ ცნობილი გახადა სასამართლო პროცესმა ტერის მშობლებსა და მის მეუღლეს შორის, რომელიც დაჟინებით მოითხოვდა ევთანაზიას. 
   სულ რაღაც ოცდაათი წამის განმავლობაში შეფერხდა ტვინში სისხლისა და ჟანგბადის მიწოდება. როდესაც სისხლის მიმოქცევა აღდგა, უკვე გვიანი იყო. იმ მომენტმა ტერისა და მისი ოჯახისთვის ყველაფერი ტრაგედიად აქცია. ეს იყო სიცოცხლე სიცოცხლის გარეშე, რამაც ცხარე კამათი გამოიწვია იმის შესახებ, ღირდა თუ არა საერთოდ ორგანიზმში სასიცოცხლო პროცესების ასეთ მდგომარეობაში შენარჩუნება.
   როგორც ტვინი საჭიროებს ჟანგბადს, ისე სჭირდება ადამიანს ქრისტე. ამიტომაც შესძახა მეფსალმუნემ: “გევედრებოდი მთელი გულით; შემიწყალე შენი სიტყვისამებრ”. ჩვენ ვარსებობთ და გადავრჩებით მადლით.
   თუკი სიცოცხლე ღმერთის საჩუქარია, და ეს ნამდვილად ასეა, მაშ ჩვენ არაფერი გაგვიკეთებია მის დასამსახურებლად. ეს საჩუქარია. შენ არაფერს იხდი საჩუქრებში. უბრალოდ უნდა მიიღო.
   როგორია შენი რეაქცია, როდესაც რამეს გჩუქნიან? როგორც წესი, საჩუქრის ღირებულებას განსაზღვრავს შენი გრძნობები მჩუქნელისადმი. როგორია შენი ურთიერთობა ღმერთთან? სწორედ ეს იქნება განმსაზღვრელი იმისა, თუ როგორ განკარგავ მის მიერ ნაჩუქარ სიცოცხლეს. 
   სიცოცხლე სათუთია. დღეს შეიძლება ცოცხალი ხარ, მაგრამ არ იცი, რა იქნება ხვალ. ერთადერთი, რაც სიცოცხლეს ასაზრდოებს – ღვთის მიუწვდომელი მადლია. ღმერთისგან მოწყვეტილნი ჩვენ არ ვცოცხლობთ, ჩვენ ვარსებობთ – ეს არის კომა, მოლოდინი მომენტისა, როდესაც გული შეწყვეტს ფეთქვას. 
   აქციე დღევანდელი დღე სიცოცხლის უფალთან ურთიერთობის დღედ. ამისათვის შენ არ მოგიწევს შენი საქმეების მიტოვება. შეუდექი შენს წინ დასახულ მიზნებს და იყავი დარწმუნებული, რომ შენ მარტო არ ხარ. ღმერთი – შენთვის საჭირო ძალების წყაროა. ის შენს გვერდითაა ყველა იმ უსიამოვნო ვითარების მიუხედავად, რომლებიც შენ წყვდიადით გმოსავს. შესძახე: “გევედრებოდი მთელი გულით; შემიწყალე შენი სიტყვისამებრ”.


6 იანვარი
სიბრძნის სათავე
   “უფლის შიში ცოდნის სათავეა” (იგავ. 1:7).
   
ორმა ქალბატონმა მიუყვანა ჩვილი ბავშვი მეფეს. თითოეული მათგანი ირწმუნებოდა, რომ ყმაწვილი მისი ძეა. სოლომონი იძულებული იყო გაერკვია სიმართლე. ორივე ქალბატონის მონათხრობი ძალიან ჰგავდა სიმართლეს. ასეთ შემთხვევაში მცდარ გადაწყვეტილებას  შეეძლო ტრაგედია გამოეწვია. როგორ მოიქცა სოლომონი? მან გასცა ბრძანება, რომ ბავშვი შუაზე გაეკვეთათ და ასე გაენაწილებინათ ქალებს შორის. ამის გაგონებაზე ერთ-ერთი ქალბატონი აღშფოთდა: “გევედრები, მეუფევ, ნუ მოკლავ პატარას, მიეცი მას, ოღონდ ნუ მოკლავ, იცხოვროს…” მეფემ დაუყოვნებლივ ბრძანა, რომ ჩვილი მისთვის დაებრუნებინათ, რადგან ასე მხოლოდ ნამდვილი მშობელი მოიქცეოდა. 
   როგორ მოუვიდა მეფეს ასეთი გენიალური იდეა თავში? სოლომონი აღიარებულია  კაცობრიობის ისტორიაში ერთ-ერთ ყველაზე ბრძენ ადამიანად. მის მოსასმენად მისგან სიბრძნის მისაღებად უამრავი ადამიანი მოდიოდა, სხვადასხვა სამეფოთა მეფენი და დედოფალნიც კი სიამოვნებით იღებდნენ მისგან რჩევებს. დღევანდელ მუხლში სოლომონი გვიხსნის თავის საიდუმლოს: “უფლის შიში ცოდნის სათავეა.”   მართალია ორიგინალში გამოყენებული სიტყვა შიშსა და თრთოლვას გამოხატავს, მაგრამ ეს არ არის ადამის და ევას ტკივილნარევი შიში, რომელიც აიძულებდა მათ ღმერთის სახისაგან დამალვას. გამოთქმა “ღმერთის შიში” ბიბლიაში აღნიშნავს მის აღიარებას, მისი ნების გაზიარებას, ეს არის გაცნობიერება იმისა, რომ იგი აქტიურად მოქმედებს ადამიანთა ცხოვრებაში, ეს არის მოწიწება მის წინაშე, მასზე ფიქრი.  
   ბრძენი ადამიანი აღიარებს ქმნილების შეზღუდულობას შემოქმედის წინაშე. ძველ აღთქმაში სიტყვა “სიბრძნე” 300-ჯერ არის გამოყენებული და სიბრძნის იდეა უკავშირდება ღმერთის, როგორც უმაღლესი არსების გაგებას, მისი რჩევების გათვალისწინებას, რაც აუცილებელია სწორი გადაწყვეტილებების მისაღებად. 
   თუ მიგიქცევია ყურადღება, რომ ჩვენი ცხოვრება ჩვენს გადაწყვეტილებებზეა დამოკიდებული. დილიდან საღამომდე ცხოვრება გადაწყვეტილებათა მონაცველობაზეა აგებული. ზოგიერთი მათგანი ყოფითი და ყოველდღიური ხასიათისაა. შეიძლება თავს უფლება მისცე და შეცდე, როდესაც ირჩევ რა ფერის სვიტერი ჩაიცვა ან რა ჭამო სადილად. მაგრამ სხვა გადაწყვეტილებათა ფასი გაცილებით მეტია. ასეთ შემთხვევაში შეცდომას შეიძლება კატასტროფული შედეგები მოჰყვეს. ასეთ მომენტებში ძალიან მნიშვნელოვანია აირჩიო და მიიღო გადაწყვეტილება ეჭვის გარეშე და გადაუდებლივ!
   წელს საბედისწერო გადაწყვეტილებების მიღება მოგიწევს და  არ იცი ეს როგორ გააკეთო? მიმართე ღმერთს. მას აქვს მთელი სიბრძნე. როდესაც ცხოვრებას და სირთულეებს ღმერთის თვალთახედვით უყურებ, ყველაფერი აზრს იძენს, ისიც კი, რაც ადამიანური თვალსაზრისით აუხსნელად გეჩვენება. როდესაც ცხოვრებას ღმერთისადმი მოწიწებით უყურებ, ყველაფერი, რაც აქამდე ბუნდოვნად გეჩვენებოდა ფორმასა და მკვეთრ კონტურებს იძენს. ბურუსი იფანტება, გულიდან ეჭვები ქრება და შენ ეუფლები სწორი გადაწყვეტილებების მიღების უნარს, ვინაიდან “უფლის შიში ცოდნის სათავეა”.  
7 იანვარი
ძალაუფლება და ერთგულება 
   “უფალო, ღმერთო ძალთაო! ვინ არის შენებრ მედგარი? და შენი ჭეშმარიტება შენს გარშემოა!” (ფსალმ. 88:9).
   
რისთვის არის საჭირო ძალაუფლება? რატომ ისწრაფვიან ადამიანები მისკენ? რატომ იმეტებენ მის გამო ერთმანეთს სასიკვდილოდ? რა არის მასში ასეთი მიმზიდველი?
   დღევანდელ ბიბლიურ მუხლში მეფსალმუნე ყურადღებას ამახვილებს ღმერთის ორ თვისებაზე: მის ძალასა და ერთგულებაზე. (ჭეშმარიტება – ორიგინალში “ერთგულება”). 53 მუხლიან ფსალმუნში ღმერთის ერთგულებაზე 8-ჯერ არის საუბარი. ერთგულება ღმერთის ერთ-ერთი განმასხვავებელი თვისებაა. 
   ღმერთში არ არის სიცრუე. ის ერთგული და ჭეშმარიტია. შენ შეგიძლია ენდო მას. ის, რასაც ღმერთი ამბობს, აუცილებლად შესრულდება. ეს უტყუარია წარსულთან, აწმყოსა და მომავალთან დაკავშირებით.
   რისთვისაა საჭირო ძალა და ძალაუფლება? ღმერთი იყენებს თავის  ძალას იმისათვის, რომ ყველაფრის მიუხედავად შეასრულოს თავისი აღთქმები. მეფსალმუნე ამბობს: “უცვლელია, ვითარცა ზეცა შენი ერთულება”.  რას ნიშნავს ეს?
   ახედე ავდრიანი ღამის ცას. ირგვლივ სუსხი და სიბნელეა. სიბნელე უსიცოცხლობის, საფრთხის, ხიფათის სიმბოლოა.  ამიტომ არის, რომ ცოცხალ არსებათა უმეტესობა ღამის გასათევად ეძებს თავშესაფარს, სადაც ელიან ახალი დღის მზეს, რომელიც სიცოცხლეს აღვიძებს. 
   მეფსალმუნე ამბობს, რომ ღმერთის ერთგულება უცვლელია, როგორც ზეცა.
დააკვირდი ცას. როდესაც გულის კარზე ტკივილი მოგიკაკუნებს, როდესაც  გასაჭირთა  წყვდიადი  შემოგხვევია გარს, როდესაც დანაღვლიანდები და შიში შეგიპყრობს, შეხედე ცას. ყველაზე ბნელ ღამესაც განაგრძე თვალებით ჰორიზონტის ძიება.
   იქ, ცისა და დედამიწის შესართავთან, შენ დაინახავ, როგორ გაბრწყინდება ახალი დღის განთიადი და გაფანტავს ღამის წყვდიადს. წყვდიადს არ სურს წასვლა, მაგრამ მისი წინააღმდეგობა ფუჭია. დღის მნათობი მთელი თავისი სიდიადით ამოდის და იუწყება გამარჯვებას, სიცოცხლისაკენ მობრუნებას.
   მოიწმინდე ცრემლი და შეხედე ცას. ის შეგახსენებს, რომ ღმერთი თავისი აღთქმების ერთგულია. ვიდრე სახლიდან გახვიდოდე გაიმეორე მეფსალმუნესთან ერთად: “უფალო, ღმერთო ძალთაო! ვინ არის შენებრ მედგარი? და შენი ჭეშმარიტება შენს გარშემოა!”  

8 იანვარი
გაიწოდე ხელი
      “ნუ დაუჭერ სიკეთეს მას, ვისაც ერგება, როდესაც შენს ხელს ძალუძს ამის გაკეთება” (იგავ.3:27).
  
 სიბრძნე ცოდნის სწორად გამოყენებაში ვლინდება. საკმარისია თუ არა ადამიანისთვის, რომელსაც ბრძნულად ცხოვრება სურს, იმის გაცნობიერება, რომ სიკეთის კეთება მისსავე ინტერესებშია? არა, ეს ჯერ კიდევ ცოტაა. გაცნობიერება ერთია, მაგრამ შესრულება – მეორე. გაცნობიერება – ეს თეორიაა, ხოლო ხელის გაწოდება – პრაქტიკა. სიბრძნე არის თეორიისა და პრაქტიკის გასაოცარი შერწყმა.
   ჩვენ შეგვიძლია სიკეთის კეთება ყოველ დღე და ყოველ ნაბიჯზე. ამის უამრავი საშუალება არსებობს. ჩვენ გველოდებიან არა მხოლოდ ღატაკი ადამიანები მიწისქვეშა გადასასვლელებში, არამედ ისინიც, ვისი გულიც ნაიარევია და ვისი ცხოვრებაც დანგრეულია. სასოწარკვეთილი ადამიანები ელოდებიან  ნუგეშისცემას, ღიმილს, გაგებას და რა თქმა უნდა, სიყვარულს.
   ერთხელ სასტუმროს ნომრიდან გამოსულმა, დერეფანში შევნიშნე მენეჯერი, რომელიც მკაცრად საყვედურობდა ახალგაზრდა მოახლეს. გარკვეული დროის შემდეგ, იმავე დღეს, კვლავ ვიხილე ეს გოგონა დერეფანში. ის ძალიან დამწუხრებული მომეჩვენა. დავფიქრდი, ღირდა თუ არა მასთან გასაუბრება. დრო ძალიან ცოტა  მქონდა, რადგან უკვე მელოდნენ სასტუმროს ჰოლში, მე კი ჯერ  შხაპიც არ მქონდა მიღებული. მაგრამ რეალური შესაძლებლობა მქონდა, რომ გამეღო სიკეთის მცირე მარცვალი და გადავწყვიტე, რომ გამომეყენებინა ეს შანსი. გოგონას თვალებში ჩავხედე და ვუთხარი: “თქვენ  იმაზე გაცილებით უფრო ძვირფასი ხართ, ვიდრე ეს სხვებს ან თავად თქვენ გგონიათ.  ნუ მისცემთ გაღიზიანებული გონების მიერ წარმოთქმულ სიტყვებს თქვენი გულიდან სიმშვიდის მოპარვის უფლებას. ხვალ ახალი დღე გელით!”.
   საღამოს, როდესაც ჩემს ნომერში დავბრუნდი, კარის ქვეშ ვიპოვე ბარათი: “უღრმესი მადლობა, თქვენ ვერც კი წარმოიდგენთ როგორ დამეხმარა თქვენი სიტყვები!”.
   ჩემმა სიტყვებმა გაამხნევა გოგონა და ამ ყველაფერმა მეც მომანიჭა სიამოვნება. სხვების გამხნევებით შენ უბრალო მონეტებზე მეტს გასცემ. შენ ჩუქნი ადამიანს შენი გულის ნაწილს. ეს უფასოა და ამას მხოლოდ კეთილი შედეგები მოაქვს.
   თუ დღეს რაიმე სირთულეს წააწყდები, ნუ ჩათვლი, რომ ეს გაძლევს უფლებას სხვასაც უარი უთხრა დახმარებაზე. ყოველთვის არსებობს ის, ვისაც ჩვენზე მეტად უჭირს. ეს ცხოვრების კანონია, ამიტომ “ნუ დაუჭერ სიკეთეს მას, ვისაც ერგება, როდესაც შენს ხელს ძალუძს ამის გაკეთება”.

9 იანვარი
ცა და დედამიწა
   “ცა-ცად უფლისათვის, ხოლო ქვეყანა მისცა კაცთა შვილებს” (ფსალმ.113:24).
   
1923 წელს ჩიკაგოს სასტუმრო ეჯუოთერ-ბიჩში შეიკრიბა აშშ-ს 9 ყველაზე წარმატებული და საქმიანი ადამიანი. ისინი თითქმის ლეგენდები იყვნენ. ერთად ისინი იმაზე მეტ ფულს ფლობდნენ, ვიდრე ყველა დანარჩენი ამერიკელი ერთად აღებული. ჟურნალ-გაზეთებში მათზე წარმოუდგენელი ისტორიები იბეჭდებოდა. თითოეული მათგანი წარმატების სიმბოლო იყო.
   1929 წლის ეკონომიკურმა კრიზისმა საგრძნობლად შეცვალა ამერიკა. ოცი წლის შემდეგ უკვე სულ სხვაგვარი ვითარება იყო. უოლ-სტრიტის გენიოსმა, ჯესი ლივერმორმა, საერთაშორისო ანგარიშსწორების ბანკის პრეზიდენტმა, ლეო ფრეიზერმა და “ასანთის მეფემ”, ივარ კრიუგერმა, სამმა წევრმა წლების წინ შეკრებილი ცხრაკაციანი ჯგუფიდან სიცოცხლე თვითმკვლელობით დაასრულა. ჩარლზ შვაბი, მსხვილი,  დამოუკიდებელი ფოლადსასხმელი კომპანიის პრეზიდენტი, სემიუელ ინსული, აშშ-ს ელექტროენერგეტიკული იმპერიის მეთაური და საბირჟო სპეკულანტი, არტურ გატენი გაკოტრდნენ და სიღატაკეში დაიღუპნენ. გაზის მსხვილი კომპანიის ხელმძღვანელი, ჰოვარდ ჰოპსონი ჭკუიდან შეიშალა და დაიღუპა. დაიღუპა ბირჟის პრეზიდენტი და მთავრობის წევრი, ალბერტ ფოლიც, რომელიც სამართალდამცავთა დევნის ობიექტიად იყო ქცეული. ცხრიდან მხოლოდ ერთი, რიჩარდ უიტნი, ნიუ-იორკის საფონდო ბირჟის პრეზიდენტი გადარჩა, რომელმაც პატიმრობა მოიხადა.
    დღევანდელ ბიბლიურ მუხლში მეფსამლუნე ამტკიცებს, რომ ღმერთმა ქვეყანა ადამიანებს მისცა. მაგრამ ქმნილება საბედისწერო შეცდომას დაუშვებს, თუკი ჩათვლის, რომ დედამიწა მისი საკუთრება შეიძლება გახდეს. ღმერთის განდევნით საკუთარი ცხოვრებიდან ის საკუთარ თავს აღმერთებს. ის მუშაობს, აგროვებს ფულს, იძენს ცოდნას, ძალაუფლებას და დიდებას და ეს საკუთარ გამარჯვებად მიაჩნია. ის არ აღიარებს, რომ ეს ყველაფერი მხოლოდ ღმერთის ნებით ხდება. ეს ხომ ღმერთმა მისცა ადამიანებს დედამიწა.
  ზეცად მყოფი უფალი აკონტროლებს ხალხებისა და თითოეული ადამიანის ბედს. ბედნიერია ის, ვინც იზიარებს ამ ჭეშმარიტებას, ვინც აცნობიერებს, რომ დედამიწის თავზე ზეცაა. შენ შეგიძლია თქვა “დღეს ამას გავაკეთებ, ხვალ კი სხვა რამეს”, მაგრამ თუ ღმერთი არ ინებებს, ვერაფერს გახდები.
   სიმდიდრე, ძალაუფლება და დიდება წარმავალია, რისი დასტურიცაა ოდესღაც წარმატებული ადამიანების ცხოვრება.  დედამიწა იფიტება, ბერდება და კვდება, ზეცა კი მარადიულია. ვაი მათ, ვინც საკუთარ ოცნებებს აგებს და ახორციელებს მხოლოდ მიწიურ ფასეულობებზე დაყრდნობით.
   დაუთმე დღეს შენი დროის რაღაც ნაწილი ზეცას. ახედე ცას. შენ შეიგრძნობ, რომ მის სიდიადესთან და მასშტაბთან შედარებით შენი მიღწევები საგრძნობლად მცირეა. ღირს მათზე ჩაჭიდება? 
   დღეს, შენი ყოველდღიური საზრუნავის ფონზე იფიქრე იმაზე, რომ “ცა-ცად უფლისათვის, ხოლო ქვეყანა მისცა კაცთა შვილებს”.

10 იანვარი
პატიოსანი ყოველთვის მოგებულია
  “მრუდი სასწორი სისაძაგლეა უფლის წინაშე, სრული წონა კი – მოსაწონი” (იგავ.11:1).
   
ანტონიოს ავტომობილს ოდომეტრი გაუფუჭდა. ორი წლის შემდეგ მან შეაკეთა გაფუჭებული მოწყობილობა და გაყიდა მანქანა, რომელის გარბენიც თითქოს და მხოლოდ 5 ათას კილომეტრს შეადგენდა. სახლში დაბრუნებული, ანტონიო ამაყად უზიარებდა შვილებს წარმატებული გარიგების ამბავს. ხოლო ადამიანი, რომელმაც მანქანა შეიძინა ოჯახს კურთხევის სახით წარმოუჩენდა შენაძენს.
   ტიპიური სურათია – თაღლითი და მისი მსხვერპლი. ანტონიო თავს იმართლებდა და ამბობდა, რომ მას არ გაუფუჭებია ოდომეტრი, არავისთვის დაუძალებია მანქანის ყიდვა, ასე რომ, მისი აზრით, მას ცუდი არაფერი ჩაუდენია.
   ყოველდღიურად მთელი მსოფლიოს მასშტაბით არაერთ მსგავს შემთხვევას აქვს ადგილი. ვიღაცას წარმოდგენაც არ აქვს, როგორ ტყუვდება. სხვა კი განგებ ცრუობს, მაგრამ ამასთანავე დარწმუნებულია, რომ საქმის ოსტატია და წარმატებით იყენებს ამ ოსტატობას.
   თუმცა დღევანდელი ბიბლიური მუხლი ცალსახად ამტკიცებს, რომ მსგავსი ქმედება სისაძაგლეა ღმერთისთვის. ბრძენკაცის მიერ მოხსენიებული “მრუდი სასწორი” - ეს ნებისმიერი სახის სიცრუეა, რომელიც კი შეიძლება ადამიანმა გამოიყენოს პირადი მოგებისათვის.
   ბედნიერება ეფუძნება ისეთ ურთიერთობებს, რომლებიც ამდიდრებს მის ყველა მონაწილეს, თუნდაც საქმე ერთჯერად საქმიან შეხვედრასთან გვქონდეს. როდესაც ურთიერთობას თან არ ახლავს პატიოსნება, ყოველთვის რჩება დანაშაულის შეგრძნება, რომელიც გვაწუხებს. ამიტომ ღმერთს სურს, რომ ყველა ადამიანი მართალი იყოს ერთმანეთის წინაშე. პატიოსნების გარეშე არ არსებობს ბედნიერება. 
   ზუსტი წონა ზოგჯერ ნაკლებად მომგებიანი შეიძლება მოგვეჩვენოს. ზოგიერთი ადამიანის აზრით, ყოველ კილოგრამს თუ სულ რამდენიმე გრამს მოაკლებ, მოგებაში დარჩები: “ეს ხომ სულ ცოტაა!”,  “ვერავინ შეამჩნევს!”, “არაა საჭირო მეტისმეტი პატიოსნება!” - მსგავს არგუმენტებს ყოველდღე მოისმენთ. მაგრამ ბევრად უფრო ძვირფასი და მშვიდია ძილი, როდესაც სინდისი სუფთაა. არის შემთხვევები, როდესაც საკუთარი უპატიოსნების გამო ადამიანები იძულებული ხდებიან დასახმარებლად  ფსიქოთერაპევტებს მიმართონ.
   ამიტომ, სთხოვე ღმერთს, რომ წარმართოს შენი ქმედებები, ვინაიდან მრუდი სასწორი სისაძაგლეა უფლის წინაშე, სრული წონა კი – მოსაწონი”.

11 იანვარი
  მღელვარება თუ  ჭვრეტა?
   “ვიხსენებდი ღამით შენს სახელს, უფალო, და ვიცავდი შენს რჯულს” (ფსალმ.118:55).
   
ეს დღე მისი არ იყო! ქვეყანაში გავრცელებულმა ეკონომიკურმა კრიზისმა დაამხო ფრანსისკოს მიერ წამოწყებული საქმე. თავის ფაბრიკაში მან ჩააქსოვა ყველაფერი, რაც გააჩნდა – სახსრები, ძალა, ოცნებები.
   ის შფოთავდა, ძილი არ ერეოდა. გონებაში კრიზისიდან გამოსვლის უამრავ შესაძლო ვარიანტს განიხილავდა, მაგრამ ყოველ ჯერზე ჩიხში ექცეოდა. 
   ფრანსისკოსთვის, ისევე როგორც მთელი ჩვენი საზოგადოებისთვის უცხო იყო დღევანდელ მუხლში აღწერილი მდგომარეობა: “ვიხსენებდი ღამით შენს სახელს, უფალო”. ხშირად ადამიანებს საღი გონებით განჭვრეტას მღელვარება ურჩევნიათ. რა ხდება, როდესაც ღელავ? წუხილი გაიძულებს, რომ პრობლემაზე იფიქრო. ჭვრეტა მიმართავს შენს მზერას იქ, სადაც შეგიძლია ღმერთის ხილვა. როდესაც ღელავ წყალწაღებულ ადამიანს ემსგავსები, რომელიც უიმედოდ იქნევს ხელებს, ყლაპავს წყალს, სასოწარკვეთილებაში ვარდება. როდესაც მზერას მიაპყრობ ღმერთის სიდიადეს, ხვდები, რომ ყველაფერი დაკარგული როდია, თუმცა ადამიანური თვალთახედვით შეიძლება ვერც ხედავდე ვერანაირ გამოსავალს.
   “ვიხსენებდი ღამით შენს სახელს, უფალო”, - ამბობს დავითი. ღმერთი საკუთარ თავს მოიხსენიებს სახელით “მე ვარ”. წარმატებული ცხოვრების საიდუმლო ის არის, რომ ადამიანმა იცოდე – ვინ არის ღმერთი და ვინ  ხარ შენ. არსებობს ის, რისი გაკეთებაც მხოლოდ ღმერთს შეუძლია და არსებობს ის, რასაც ღმერთი შენს მაგივრად არ გააკეთებს.
   დავითიც, ისევე როგორც ყველა ადამიანი, აწყდებოდა მრავალ პრობლემას. როდესაც ცხვრის ფარას იცავდა, ან მტრების მიერ იდევნებოდა, როდესაც გამოუვალ მდგომარეობაში ვარდებოდა, იგი მიაპყრობდა თავის აზრებს ღმერთისკენ და მისი სული ივსებოდა გასაოცარი სიმშვიდით. მან იცოდა, რომ ღმერთს  მთელი სამყაროსა და თითოეული ადამიანის ბედის მართვის თავისი პრინციპები აქვს. დავითი მათ უწოდებდა რჯულს. “შენს რჯულს ვიცავ”, - ეუბნებოდა ის ღმერთს. შეუძლებელია ადამიანმა მარცხი განიცადოს, თუ ის მზად არის ღმერთის მითითებების შესასრულებლად. ამიტომ შენც უთხარი ღმერთს: “ვიხსენებდი ღამით შენს სახელს, უფალო, და ვიცავდი შენს რჯულს” და უშიშრად მიუდექი ყველა იმ ამოცანას, რომელიც დღევანდელმა დღემ დაგისახა. 

12 იანვარი
 იყავი  თვინიერი
   “ყველა გულზვიადი უფლისათვის საძაგელია – ხელს ხელზე დავარტყამ, რომ ვერ გაექცევა სასჯელს” (იგავ. 16:5).
   გამოთქმა, რომელსაც იგავების წიგნის ავტორი იყენებს ამაყ ადამიანთან მიმართებით, საკმაოდ ხისტად ჟღერს. ებრაული სიტყვა, რომელიც ითარგმნება, როგორც “საძაგელი”, აღნიშნავს ყოვლად საზიზღარს, უსიამოვნოსა და სახიფათოს.
   ქედმაღალი ადამიანი ყველა ამ მახასიათებელს აერთიანებს. ის არა მხოლოდ უსიამოვნოა, არამედ საფრთხეს და ბოროტებასაც ინახავს თავის თავში. გაიხსენე, მაგალითად, ფრიდრიხ ნიცშე, რომელიც ღმერთს უპირისპირდებოდა. მისი სწავლების მეშვეობით ამართლებდნენ არაადამიანურ იდეებს. გაიხსენე ჰიტლერი. მან საკუთარი თავი ღმერთს გაუტოლა, მილიონობით ადამიანის დახოცვა ბრძანა თავისი “უმაღლესი რასის” უპირატესობის გიჟური იდეის გულისთვის. 
   ორივე დიდი ხნის წინ დაიღუპა. როგორ დასრულდა მათი მიწიერი ცხოვრება? პირველი მძიმე ფსიქიკური აშლილობით მოკვდა, მეორემ თვითმკვლელობით დაასრულა სიცოცხლე მიწისქვეშა ბუნკერში. “ვერ გაექცევა სასჯელს”, - ნათქვამია დღევანდელ ბიბლიურ მუხლში, სამწუხაროა ქედმაღალ ადამიანთა ხვედრი. 
   ქედმაღლობა პირდაპირი გზაა უბედურებისკენ. ასეთი ადამიანი ვეღარ აცნობიერებს, თუ ვინ არის ის სინამდვილეში. თავის უგუნურ სწრაფვაში დიდებისკენ ის ვერც კი ამჩნევს, რამდენად უაზრო და კომიკური ხდება მისი გეგმები. ის ვერ ხვდება, რომ განდიდების მსურველმა, იმისათვის რომ ზრდა დაიწყოს, ჯერ უნდა გაიაზროს, რომ მას ეს სჭირდება.
   ქედმაღალი ადამიანის წარმოდგენით, ის დაბადებისთანავე დიდებული პიროვნებაა. ირონია კი იმაში მდგომარეობს, რომ გარშემომყოფებს სრულიად სხვა შეხედულება აქვთ მასზე და არც ეპყრობიან მას ისე, როგორც ის ისურვებდა, ან როგორც ითხოვს, როცა ძალაუფლება გააჩნია. 
   როდესაც ასეთი ადამიანი სხვების მხრიდან უარყოფით დამოკიდებულებას გრძნობს, ეს დიდი დარტყმაა მისი შინაგანი სამყაროსთვის. მისი პატივმოყვარე სული შფოთავს, ცდილობს მოიპოვოს პატივისცემა, ამავდროულად მას საკუთარი სიცარიელე თრგუნავს. არაადეკვატურობას, თვითნებობას, ავტორიტარულობას, კატეგორიულობას ასეთი ადამიანი ლიდერის თვისებებად ასაღებს. 
  ქედმაღალი გული, ისევე, როგორც ნებისმიერი სხვა სენი, მხოლოდ იესო ქრისტეს შეხებამ შეიძლება განკურნოს. თავის დროზე უდიდესმა მასწავლებელმა მიიღო პეტრე – უხეში, ამაყი, ჯიუტი და თავდაჯერებული მოწაფე. “ყველამ რომ მიგატოვოს, მე – არასდროს!” - ერთგულება შეჰფიცა მან ერთხელ იესოს, მაგრამ ვერ შეასრულა თავისი აღთქმა. მან უღალატა თავის მასწავლებელს. მაგრამ იესომ შეცვალა პეტრე და ის გახდა თვინიერი, ახლა მას ნამდვილად შეეძლო, რომ სიცოცხლე გაეღო იესოსთვის.
   მიდი იესოსთან დღეს, ნება მიეცი შენშიც მოახდინოს გარდაქმნა, ვინაიდან  “ყველა გულზვიადი უფლისათვის საძაგელია – ხელს ხელზე დავარტყამ, რომ ვერ გაექცევა სასჯელს”.

13 იანვარი
მასწავლე შენი გზით სიარული
“შენი გზები მაუწყე, უფალო, მასწავლე შენი კვალი” (ფსალმ. 24:4).
  
დღეს მძიმე დღე გაქვს? მნიშვნელოვანი გადაწყვეტილების მიღება მოგიწევს და არ იცი, როგორ მოიქცე? გეშინია? რისკზე გიწევს წასვლა და გრძნობ, თუ როგორ იპყრობს შენს გულს ურწმუნობა? აუცილებლად უნდა მოიმოქმედო რაიმე, მაგრამ შეცდომის გეშინია? 
   სად უნდა იპოვო გამოსავალი ასეთ შემთხვევებში? 
   მსგავსი ვითარებები დავითის ცხოვრებაშიც არ ყოფილა იშვიათი. სწორედ მაშინ წერდა ის: “შენი გზები მაუწყე, უფალო, მასწავლე შენი კვალი”. დიახ, ღმერთის გზები ყოველთვის საუკეთესოა. რომ შეგვეძლოს გავცდეთ ადამიანის გონების საზღვრებს, ღმერთისთვის  ნება რომ დაგვერთო  ეჩვენებინა ჩვენთვის თავისი გზები, ის ამას აუცილებლად გააკეთებდა და ჩვენ დიდი სიხარულით შევასრულებდით მის ნებას. ჩვენ მივაღწევდით წარმატებას და ბედნიერებას.
   24-ე ფსალმუნი საუბრობს ხიფათით, მწუხარებით და საფრთხით აღსავსე ცხოვრებაზე, რომელშიც საკუთარი ძალებით შეუძლებელია მათი დაძლევა. დავითი ამ ფსალმუნში რამდენჯერმე ახსენებს “გზებს”. ბედნიერების საიდუმლო მრავალ სხვა მიმართულებას შორის სწორედ ღმერთის გზის არჩევასა და მთელი ცხოვრების განმავლობაში ამ გზით სიარულშია. ცხოვრება რთულია. ღვთიური ხელმძღვანელობის გარეშე ცხოვრების გზის ბოლოს შეიძლება აღმოაჩინო, რომ ფუჭად გალიე სიცოცხლე.  პირველი  გაკვეთილი, რომელიც უნდა გაითავისო – ცხოვრება რთულია. მას შემდეგ, რაც ამას გააცნობიერებ, ეძებე დახმარება და დავითის მსგავსად შესთხოვე ღმერთს, რომ გიჩვენოს რა გზას დაადგე.
   ხშირ შემთხვევაში, როდესაც ადამიანი ღმერთს გზის ჩვენებას სთხოვს, ის გულისხმობს საკუთარი გეგმების დამტკიცებას ღმერთის მიერ. ასეთ შემთხვევაში პასუხი შეიძლება არადამაკმაყოფილებელი აღმოჩნდეს, რადგან ღმერთი არ მიეკუთვნება ისეთ მამათა რიცხვს, რომლებიც არაფერს უშლიან შვილებს და თავისუფალ ნებაზე ატარებენ ორი წლის ასაკშიც კი. ღმერთმა ყველაზე უკეთ იცის გზა და თუ მიენდობი, მიზნის მიღწევა გარანტირებული გაქვს.
   გახსოვდეს ეს და ნუ შეუშინდები დღევანდელი დღის გამოწვევებს. ნუ გაექცევი გადაწყვეტილებებს. ნურაფერს გადადებ. ნუ “დაიბან ხელს”. სთხოვე ღმერთს რომ გიხელმძღვანელოს და იარე წინ, იყავი დარწმუნებული, რომ შენი ცხოვრება სანდო ხელშია.
   მიმართე ღმერთს და გაიმეორე დავითის სიტყვები: “შენი გზები მაუწყე, უფალო, მასწავლე შენი კვალი”.


14 იანვარი
   დააკვირდი
   “წადი ჭიანჭველასთან, ზარმაცო, ნახე მისი გზები და დაბრძენდი” (იგავ. 6:6).
   
ჭიანჭველას, როგორც შრომისმოყვარეობისა და მიზანდასახულობის მაგალითს, არაერთხელ შეხვდებით როგორც საერო, ისე სასულიერო ავტორების შემოქმედებაში. ეს მწერი გულმოდგინედ შრომობს მთელი ზაფხულის განმავლობაში, რათა ზამთრის სუსხიან თვეებს გადაურჩეს.
   სოლომონ ბრძენი მოგვიწოდებს დავაკვირდეთ ამ პატარა მწერს და მისგან ავიღოთ სისტემატურობის, სიმტკიცისა და გულმოდგინედ შრომის მაგალითი. დაკვირვების უნარი ალბათ ბრძენკაცთა ერთ-ერთი მთავარი თვისებაა. ცხოვრების ორომტრიალში, მუდმივ გადარბენებში, ჩვენ ვეღარ ვპოულობთ  დროს იმისათვის, რომ დავაკვირდეთ მზის ჩასვლას, მთვარის ნათებას, პატარა ლეკვს, რომელიც კუდის მხიარული ქიცინით გვეგებება სახლის კართან… ჩვენ არ ვაკვირდებით გარემოს და ვკარგავთ მისი აღქმის უნარს, ჩვენ შინაგანად ვცარიელდებით. ჩვენ ვემსგავსებით რობოტებს, რომლებიც უბრალოდ თავიანთ სამუშაოს ასრულებენ, მაგრამ ვერ ტკბებიან სიცოცხლით.
   ჭიანჭველაზე დაკვირვებით ჩვენ გავაცნობიერებთ, რომ ცხოვრება ბრძოლაა და წარმატების მისაღწევად შრომისმოყვარეობა, ორგანიზებულობა და დაჟინებულობა აუცილებელია.
   ჭიანჭველები საქმეს უდგებიან ყოველგვარი გრანდიოზული პროექტების მოლოდინის გარეშე. ისინი დილიდანვე იწყებენ ყოველდღიურ საქმიანობას. დღითიდღე ასრულებენ თავიანთ მოვალეობებს, განუწყვეტლივ შრომობენ და მხოლოდ წინ მიიწევენ. ჭიანჭველები ბევრნი არიან და მათი ერთობლივი შრომა გასაოცარ შედეგებს იძლევა. თუ გამადიდებელი შუშით დააკვირდებით მათ ნამუშევრებს, თქვენ წინაშე გადაიშლება საინჟინრო ხელოვნების ნამდვილი შედევრი, რომლის გამეორებაც ნაკლებ სავარაუდოა, რომ ადამიანმა შეძლოს.
   მაგრამ ეს ჯერ ყველაფერი არ არის. ჭიანჭველები მოქმედებენ ისევე, როგორც კარგად გაწვრთნილი  ჯარი, რომელშიც წესრიგი და დისციპლინა სუფევს. ბრძანების გარეშე არც ერთი მათგანი არ შეუდგება მნიშვნელოვანი საქმის კეთებას. ზარმაცს არ უყვარს შრომა, ეს მისთვის მახლობელი არ არის. შედეგად, მას სიღატაკე და შიმშილი ეწევა. 
   ჭიანჭველები პირველ რიგში დაჟინებულობას გვასწავლიან. ჭიანჭველა იყენებს ყველაფერს, რასაც იპოვის, მოიმარაგებს, ინახავს, იცავს. მსგავსი ქმედებით იგი თავს იცავს შიმშლილსგან, ჭიანჭველების ოჯახს არასოდეს უჭირს, რადგან ყველა ზრუნავს არა მხოლოდ საკუთარ თავზე, არამედ სხვებზეც. ინსტიქტები კარნახობს ჭიანჭველებს, რომ მოვა ზამთარი და მას აღარ ექნება შრომის საშუალება, ამიტომ ის აგროვებს მარაგს. ზამთრის სიცივეების დადგომისთანავე, ჭიანჭველები საიმედოდ არიან დაცული თავიანთ ბუდეებში, საკვებიც საკმარისად აქვთ, მაშინ როდესაც სხვა ცხოველებს შეიძლება უჭირთ სიცივის გადატანა. 
   შენ რა შეგიძლია ისწავლო ჭიანჭველისგან? როგორ უნდა მოემზადო ცხოვრებისეული სიცივეებისთვის?   “წადი ჭიანჭველასთან, ზარმაცო, ნახე მისი გზები და დაბრძენდი.”

15 იანვარი
იყავი მადლიერი
   “ნებით შემოგწირავ მსხვერპლს, ვადიდებ შენს სახელს, უფალო, რადგან კარგია ის! რადგან ყოველგვარ გაჭირვებას გადამარჩინა” (ფსალმ. 53:8,9).
    
ფსალმუნები ასახავს ადამიანის გამოცდილებას ყველა თავისი დრამით, მწუხარებით, პრობლემით და სირთულით. ამ გამოცდილების ერთ-ერთი ნაწილია ღალატი. დავითს არაერთგზის დევნიდნენ, მას არა ერთხელ უღალატეს. ზოგიერთი ადამიანი სხვებს ღალატობს, რათა თავად გადარჩეს.
   53-ე ფსალმუნში დავითი მადლობას სწირავს ღმერთს იმისათვის, რომ გადაარჩინა ზიფელთა მხრიდან გაცემის დროს. მათ მიუტანეს საულს ამბავი დავითის ადგილსამყოფელის შესახებ და აუწყეს, რომ ის მათ მიწაზე იმალება. 
   ღმერთი ყოველთვის მზადაა დაეხმაროს თავის შვილებს, რომლებიც ენდობიან მას. დღევანდელი მუხლი გამოხატავს მადლიერებას დახსნისათვის: “ნებით შემოგწირავ მსხვერპლს”, - ამბობს დავითი. სხვა სიტყვებით რომ ვთქვათ, ეს არა იძულებითი მორჩილებაა, არამედ ნებაყოფლობითი მსხვერპლი, რომელიც იბადება მადლიერ გულში ღმერთის დახმარებასა და გადარჩენაზე საპასუხოდ.
   დავითი ამბობს, რომ ორნაირად გამოხატავს ღმერთისადმი მადლიერებას: მსხვერპლს შესწირავს და განადიდებს. იგი მიუთითებს მადლიერების მიზეზსაც – “რადგან კარგია ის! რადგან ყოველგვარ გაჭირვებას გადამარჩინა”.
    შეუძლებელია მადლიერებისა და განდიდების წარმოდგენა სრული მიძღვნის გარეშე.
თუ ღმერთს ადიდებ და მადლს სწირავ, ხოლო საკუთარი თავი მისთვის არ მიგიძღვნია, მაშასადამე ფუჭსიტყვაობ და შენი ქმედებები პირობებზეა დამოკიდებული.
    განდიდებაა, როდესაც ყველას შეატყობინებ იმას, თუ რა მოხდა.  საკუთარი თავის მიძღვნა კი ნიშნავს თავი დაანებო ლამაზ სიტყვებს და თეორიიდან პრაქტიკაზე გადახვიდე.
     მადლიერება გულს სიმშვიდითა და კმაყოფილებით ავსებს, იმიტომ რომ როდესაც რთულ ვითარებაში იმყოფები იცი – ღმერთი კეთილგანწყობილია შენდამი. შენ ამბობ: “ნებით შემოგწირავ მსხვერპლს, ვადიდებ შენს სახელს, უფალო, რადგან კარგია ის! რადგან ყოველგვარ გაჭირვებას გადამარჩინა”.

16 იანვარი
  ნუ დათანხმდები! 
  “ჩემო შვილო, თუ ცოდვილნი გაცთუნებენ, ნუ დათანხმდები” (იგავ. 1:10).
    
 დღეს ჩვენ ყურადღებას გავამახვილებთ ამ მუხლში მოყვანილ ორ ზმნაზე: ცდუნება და თანხმობა. ისინი ორი სხვადასხვა ქმედების გამომხატველია. მტრის საქმე და მისი არსებობის აზრია მოტყუება და ცდუნება. ბიბლია მას მთელი მსოფლიოს მაცდუნებელსაც უწოდებს (გამოცხ. 12:9). ცდუნება, გატაცება და ხელში ჩაგდება ნებისმიერი ხერხით!
   მეორე ქმედებაა – დათანხმება. ვერავის ვერ შეაცდენ მისი თანხმობის გარეშე. თანხმობა გულისხმობს თავისუფლებას და არჩევანის გაკეთების უნარს. ადამიანს გააჩნია თავისუფლება, ამიტომ ეშმაკს უწევს მისი შეცდენა. ადამიანი ცდუნდება იმიტომ, რომ  აქვს ამის სურვილი.
   საცდუნებლად ეშმაკი ადამიანის იარაღებს იყენებს, ამიტომ აფრთხილებს სოლომონი თავის ძეს: “თუ ცოდვილნი გაცთუნებენ, ნუ დათანხმდები”.
   ეშმაკი არ ამაჟღავნებს თავის ჭეშმარიტ სახეს. ის იმალება, ინიღბება, მალავს თავის ზრახვებს. მან იცის, რომ ნებისმიერი ადამიანი გაექცევა, თუკი მის ნამდვილ სახეს იხილავს. ამიტომ ის მეგობრად ასაღებს თავს და “დახმარებას” სთავაზობს ადამიანს.
    დაფიქრდით, დაიწყებდა რომელიმე მოზარდი ნარკოტიკების მოხმარებას და გახდებოდა ნარკოდამოკიდებული მხოლოდ იმის გამო, რომ ერთხელაც  უბრალოდ საკუთარი ცხოვრების დანგრევა გადაწყვიტა  და ნარკოდილერების მოსაძებნად გაემართა?  არა! ის ხდება დამოკიდებული იმიტომ, რომ ვიღაცამ შესთავაზა ნარკოტიკის გასინჯვა, ვიღაცამ დაითანხმა, დაიყოლია, აცდუნა ისტორიებით უჩვეულო შეგრძნებების შესახებ. 
   ცდუნება წამიერად არ ხდება. ეს მთელი პროცესია. მტერი ჯერ შენს ყურადღებას იქცევს, გთავაზობს “სასწაულებს”, მერე გაჰყავხარ საეჭვო გზაზე. ეშმაკი უკვე საუკუნეებია აცდუნებს ადამიანებს, მას ამის უდიდესი გამოცდილება აქვს და საკმაოდ დაოსტატებულია. მიამიტობაა მასთან თამაშისა და უვნებლად დარჩენის იმედი.
   ამიტომ ყველაზე სწორი რჩევაა – ნუ დათანხმდები. უარის თქმის საუკეთესო საშუალებაა ბოროტების ძირფესვიანად აღმოფხვრა. მტერთან მოლაპარაკება შეუძლებელია. 
   სანამ დღეისთვის დაგეგმილი საქმეების კეთებას შეუდგები, ჰკითხე საკუთარ თავს: ხომ არ ვერთვები რაიმე სახიფათო თამაშში, ჩემი ცხოვრების რომელიმე სფეროში? ცდუნება მცოცავი ქვიშასავითაა. თავიდან უსაფრთხოდ გეჩვენება, თითქოს ნებისმიერ დროს გამოხვალ. მაგრამ გათავისუფლების ყოველ მცდელობაზე ქვიშა სულ უფრო და უფრო გითრევს.
    შეჰღაღადე უფალს! სთხოვე, რომ აგიხილოს თვალები და დაგანახოს იმ გზის საბოლოო წერტილი, რომელსაც გარდაუვალ სიკვდილამდე მიჰყავს. შეისმინე:  “ჩემო შვილო, თუ ცოდვილნი გაცთუნებენ, ნუ დათანხმდები”.

17 იანვარი
როდესაც ათს მინუს ერთი უდრის ნულს
  “შენ ამცნე შენს ბრძანებათა დაცვა რათა ზედმიწევნით დაიცვან” (ფსალმ.118:4).
   
   დავუშვათ, მე მოგცემ შოკოლადის ტორტის რეცეპტს. ყველაფერს დეტალურად ჩამოგიწერ: ინგრედიენტებს, მათ რაოდენობას, ცომისა და კრემის მომზადების პროცესს. მიგითითებ ცხობისთვის საჭირო დროსა და ტემპერატურას: 30 წუთი და 180 გრადუსი. შენ ყველაფერს რეცეპტის მიხედვით ასრულებ, მაგრამ ერთ რამეში ასცდები: ტორტს ნახევარი საათის ნაცვლად ხუთი საათით ტოვებ ღუმელში. შედეგად მიიღებ დანახშირებულ ქერქს.
   ახლა წარმოიდგინე სხვა სურათი. ფილტვების ანთება გაქვს დახმარებისთვის ექიმს მიმართე. მან დაგინიშნა მკურნალობა. შენ მის ყველა რეკომენდაციას ასრულებ მაგრამ იმის ნაცვლად, რომ ანტიბიოტიკი გამოწერილი საათების მიხედვით მიიღო, გადაწყვეტ, რომ მთელი ყუთი ერთიანად გადაყლაპო. ამას შეიძლება ლეტალური შედეგი მოჰყვეს.
   არსებობენ ადამიანები, რომლებიც ამტკიცებენ, რომ ღმერთის რჩევები უსარგებლოა. მაგრამ სათანადო ანალიზის შედეგად აშკარა ხდება, რომ ეს რჩევები ვერ ეხმარება ადამიანებს მხოლოდ მაშინ, როდესაც თვითონ ადამიანები არ ასრულებენ მათ ზედმიწევნით, რაზეც საუბრობს მეფსალმუნე. 
   ჩვენ არ ვიცით ვინ იყო 118-ე ფსალმუნის ავტორი, მაგრამ ვინც არ უნდა ყოფილიყო ის, ეს სიტყვები უფლის შთაგონებით დაწერილი, მკაფიო და დამაჯერებელია.
   ღმერთს იმისთვის არ მიუცია ხალხისთვის მითითებები, რომ მათ შეაფასონ ან შეცვალონ ისინი. ადამიანებმა ზუსტად უნდა შეასრულონ ისინი. ნებისმიერი სხვა ვარიანტი უგუნურების სახიფათო გამოხატულებაა.
    ამ სიტყვებს თვითმფრინავის სალონში ვწერ, ბუენოს-აირესიდან სან-პაულოსკენ მივემართები. საათზე 23:05-ია. სამსაათიანი ფრენა დასასრულს უახლოვდება და მე ვეკითხები საკუთარ თავს: რა დაემართებათ მგზავრებს, თუ პილოტი გადაწყვეტს, რომ თუნდაც ერთი წესი უგულებელყოს, მაგალითად, არ დაუშვას შასი თვითმფრინავის დაშვებისას?
   საკუთარი ქმედებების გააზრება ყოველდღიური “ფრენების” დროს ნამდვილად ღირს. ზუსტად ვასრულებ ჩემი  ღმერთის მითითებებს? თუ ყველა მის მოთხოვნას ვასრულებ ერთის გარდა, ეს შეიძლება სასიკვდილო აღმოჩნდეს, თუნდაც მივიჩნიო, რომ ის ერთი სრულიად უმნიშვნელო რამაა.
   რა არ ხდება ისე, როგორც საჭიროა? ოჯახურ ურთიერთობებში? სამსახურში? ადამიანებთან ურთიერთობაში? სთხოვე ღმერთს რჩევა და ძალა იმისათვის, რომ ამ რჩევის ზედმიწევნით გათვალისწინება შეძლო და აუცილებლად დაინახავ, რამდენი რამ შეიცვლება შენს ცხოვრებაში. მიმართე უფალს:  “შენ ამცნე შენს ბრძანებათა დაცვა რათა ზედმიწევნით დაიცვან”.
   
18 იანვარი
  საიდუმლო
“ნეტარია კაცი, ვინც მომისმენს მე, ვინც ფხიზლობს ჩემს კარებთან დღენიადაგ, რომ დაიცვას ჩემი შესასვლელის წირთხლები” (იგავ. 8:34). 
   ამ მუხლთან დაკავშირებით რამდენიმე ალეგორიის მოყვანა შეიძლება. წარმოიდგინეთ სკოლის მოსწავლეები, რომლებიც დილიდან საკლასო ოთახის კარებთან დგანან და ელოდებიან, თუ როდის მოვა მათი საყვარელი მასწავლებელი და გაუღებს კარს. ან გამყიდველი, რომელმაც დილიდან გახსნა თავისი მაღაზია და კარს უცქერს პირველი კლიენტების მოლოდინში. ან შეგვიძლია წარმოვიდგინოთ პატარძალი, რომელიც მოუთმენლად ელის თავის საქმროს.
   ბიბლიის ავტორი ხაზგასმით საუბრობს იმის შესახებ, თუ რამდენად მნიშვნელოვანია ღვთიური სიბრძნის ძიება. მასშია დაფარული სრულყოფილად ცხოვრების უნარი. სიბრძნის გარეშე არავის არ აქვს გამარჯვების შესაძლებლობა. 
   “ნეტარია კაცი, ვინც მომისმენს მე”, - ამბობს ღმერთი. სამწუხაროა, მაგრამ ადამიანი მზადაა მოუსმინოს ყველას, გარდა ღმერთისა. მე ვიცნობ ისეთებს, ვინც მხოლოდ მაშინ მიმართა ღმერთს, როდესაც ყველა სხვა ვარიანტი უკვე ამოეწურა. 
   პიროვნული ზრდის თემაზე დაწერილი წიგნების რაოდენობა მართლაც შთამბეჭდავია. ეს წიგნები ავსებს მაღაზიათა თაროებს და მათი ავტორები მკითხველს სთავაზობენ ადამიანური პრობლემების ადამიანური ხერხებით მოგვარების გზებს. მაგრამ ღმერთი ხაზს უსვამს შემდეგ სიტყვებს: “ნეტარია კაცი, ვინც მომისმენს მე”. ეს ხდება სწორედ მაშინ, როდესაც ადამიანი დღენიადაგ მის კართან იმყოფება და გამუდმებით ეძებს ღმერთს.
   ყოველი ახალი დღის პირველივე წუთების ღმერთთან ერთად გატარება, მის სიტყვებში წვდომა, მასთან საუბარი ლოცვით, მასზე მსჯელობა – ეს საუკეთესო გზაა დღის დასაწყებად. ის დრო, რომელსაც ღმერთთან პირისპირ გავატარებთ, მოგვცემს ძალას ჩვენი ყოველდღიური საზრუნავის დასაწყებად. ეს ის დროა, როდესაც ტკივილი ქრება, ნაიარევიდან სისხლდენა წყდება, იფანტება წყვდიადი. ღვთიური სიბრძნის სინათლე დროულად გვაწვდის ჩვენთვის საჭირო რჩევას, რომელიც გვჭირდება საჭირო გადაწყვეტილებების მისაღებად. 
   ელოდე იესო ქრისტეს, როგორც მოწაფე საყვარელ მასწავლებელს, როგორც ნეფე პატარძალს. გაღვიძებისთანავე ეძიე ის და გაიგონებ,  როგორ რეკავს ის ზარს შენი გულის კარზე შენი ცხოვრების საუკეთესოდ წარმართვის სურვილით.
   დღანდელი დღე შეიძლება დიადი ცვლილებების დღედ იქცეს შენს ცხოვრებაში. გახსოვდეს ღმერთის სიტყვები: “ნეტარია კაცი, ვინც მომისმენს მე, ვინც ფხიზლობს ჩემს კარებთან დღენიადაგ, რომ დაიცვას ჩემი შესასვლელის წირთხლები”.

19 იანვარი
რა ახარებს ღმერთს
   “ისურვებს უფალი თავის მოშიშებს, მისი წყალობის მოიმედეებს” (ფსალმ. 146:11).
   
ლა-პასიდან სან-პაულოს მიმართულებით მივფრინავდი რეისით 8881. უფროსმა ბორტგამცილებელმა მორცხვად მკითხა: “თქვენ პასტორი ალეხანდრო ბუიონი ბრძანდებით?”. შავი, კაშკაშა თვალები და ღიმილი მის შავგრემან სახეზე მღელვარებას ირეკლავდნენ. აღმოჩნდა, რომ ქრისტინას (ასე ერქვა მას) წაუკითხავს  ჩემი წიგნი “მესამე ათასწლეული და გამოცხადების წიგნის წინასწარმეტყველებანი” და ამ ნაშრომმა მასში შინაგანი ბრძოლა გამოიწვია. ის გონებით ეთანხმებოდა ბიბლიურ ჭეშმარიტებებს, მაგრამ გულით მათი მიღების ეშინოდა. 
   “ღმერთმა ბევრი რამ მოიმოქმედა ჩემს ცხოვრებაში, - მითხრა მან, - მაგრამ იმდენ სირთულეს ვხედავ წინ, რომ მიჭირს გადაწყვეტილების მიღება”.
   ქრისტინა ზრდის რთულ ეტაპზე იმყოფებოდა. ზრდის პროცესი კი მარტივი როდია – ის აღელვებულ ზღვაში უსაფრთხო ნავსაყუდელისკენ ცურვას ჰგავს. ზრდა – ეს არის შიშისმომგვრელი მოგზაურობა უცხო მიწებზე. რეალობას ის სახეები და გამოცდილება ქმნის, რომლებსაც შენ ქმნი, ან რომლებიც გარე სამყაროდან აღწევს შენს ცხოვრებაში.
   თუ ვისაუბრებთ მხოლოდ ადამიანურ რეალობაზე, რომელიც მიწიური ფასეულობებით შემოიფარგლება, ასეთ შემთხვევაში  დაურწმუნებლობა გიპყრობს, ცხოვრობ მუდმივი შინაგანი სიცარიელის განცდით. მაგრამ ყველაფერი იცვლება, როგორც კი შეეხები ღმერთის სიტყვას, რომელიც მარადიულ ფასეულობებს ითავსებს – ისინი მკაფიო და განსაზღვრულნი არიან, რადგან მარადიული და უცვლელი ღმერთია მათი სათავე. თუმცა ხშირ შემთხვევაში ეს ფასეულობები ადამიანის არასრულყოფილ ბუნებას ეწინააღმდეგება, რაც შიშს და გაუბედაობას იწვევს. 
   ქრისტინა გულწრფელი იყო, მან ირწმუნა ოცნება. ის სრულფასოვან ცხოვრებაზე ოცნებობდა. მან იცოდა, რომ საკუთარი ძალებით ამას ვერ მიაღწევდა და ამიტომ ეძებდა ღმერთს. ჩემთან შეხვედრა მოულოდნელი იყო მისთვის,  ღმერთმა ამ გზით უპასუხა ქრისტინას სწრაფვას მისკენ: “შვილო ჩემო, წინ იარე! ნუ შეშინდები! მხოლოდ ჩემში და ჩემს სიტყვაში ჰპოვებ ფერადოვნებას, გარიჟრაჟის სილამაზესა და მთების სიდიადეს შენს ცხოვრებაში”.
   ქრისტინა, თუნდაც ვეღარ შევხვდეთ ერთმანეთს ამ დედამიწაზე, მე ყოველთვის მეხსომები შენც და ყველა ის ადამიანიც, ვინც მთელი გულით ეძებს იესოს. უფალს უხარია, როდესაც ხედავს  “თავის მოშიშებს, მისი წყალობის მოიმედეებს”.

20 იანვარი
როგორ მოვექცეთ მტრებს?
   “თუ სასურველია უფლისათვის კაცის გზები მის მტრებსაც შეარიგებს მასთან” (იგავ. 16:7).
   
ნებისმიერ დღეს და ნებისმიერ ადგილას შეიძლება გამოჩნდეს ვინმე, ვისაც მოესურვება ზიანი მოგაყენოს, ზოგჯერ ყოველგვარი მიზეზის გარეშეც, უბრალოდ ბრაზის გამო. თუ მტერი ხილულია, შეგიძლია თავი აარიდო მას, ეცდები დაიცვა საკუთარი თავი. მაგრამ როგორ მოიქცევი, თუ არ იცი ვინ არის შენი მტერი და სადაა ის? როგორ უნდა მოექცე მტერს, რომელიც შენი ახლობლების წრეს ეკუთვნის და თავი შენს მეგობრად მოაქვს?
   დღევანდელი ბიბლიური მუხლი განმარტავს, თუ როგორ შეუძლია ღმერთს მტრები მეგობრებად აქციოს. მაგია არ არის ღმერთის იარაღი, მიუხედავად იმისა, რომ ზოგჯერ შეიძლება ამის დიდი სურვილი გვქონდეს: მხოლოდ ერთი შეხება მტრის გულზე და პრობლემა მოგვარებულია. ასე არ ხდება! ჩვენ, ადამიანებს მომენტალური სასწაულების მოლოდინი გვაქვს. ველოდებით, რომ ყველაფერი პირდაპირ ზეციდან დაგვეცემა და ჩვენი მხრიდან ძალისხმევაც, შესაბამისად, მინიმალურია. 
   მაგრამ ღმერთთან ყოველთვის ასე ხდება.  ის პასუხობს, როდესაც ადამიანები მოუხმობენ მას. ის მზად არის, რომ მტრები შენს მეგობრებად აქციოს, მაგრამ ამაში შენი თანამონაწილეობაც არის საჭირო. 
   სოლომონი ამბობს:   “თუ სასურველია უფლისათვის კაცის გზები მის მტრებსაც შეარიგებს მასთან”, ანუ შენი მტრები აღარ იქნებიან მტრები. თუ ამჩნევ, ღმერთის იარაღი თავად ადამიანის საქციელია. ღმერთისთვის სასურველი გზა – ეს ის გზაა, რომელზეც არ არის სიძულვილი, წყენა, სიმწარე და გულღვარძლიანობა, რადგან ყოველი მათგანი – შხამია, რომელიც სულს ანადგურებს. მოწამლულ გულს არ შეუძლია მტერთან შერიგება. წყენას მოჰყვება წყენა, სიძულვილს - საპასუხო სიძულვილი, ორივეს სიცოცხლე სიმწრით ივსება. 
   თუ იესოსთან მოდიხარ, თუ მასთან ერთად ცხოვრობ, მაშინ მოძღვრის ხასიათი შენში აირეკლება, შეძლებ ბოროტებას სიკეთით უპასუხო და ილოცო მტრების მიტევების შესახებ, ვინაიდან მათ არ ესმით, რას სჩადიან.
   როდესაც უფალს გულში შემოუშვებ, ის გამოიყენებს შენს გზას, შენი სიყვარულისა და თავმდაბლობის მოწმობას იმისათვის, რომ შეეხოს მტრების გულებს და  აუხილოს მათ თვალები, რათა მიხვდნენ, რომ არ აქვთ შენთან მტრობისათვის არანაირი მიზეზი. სწორედ ამაში ვლინდება სასწაული.  ზოგჯერ ისეც ხდება, რომ მკაცრი და შეუდრეკელი ადამიანებიც აღიარებენ თავიანთ შეცდომებს და მიტევებას ითხოვენ. 
   ამიტომ დღეს სთხოვე ღმერთს მიმტევებელი გული, რათა შეგეძლოს მტრების შეყვარება, ვინაიდან “თუ სასურველია უფლისათვის კაცის გზები მის მტრებსაც შეარიგებს მასთან”.

21 იანვარი
 ცხოვრების მღვიმიდან
   “გამოიყვანე საპყრობილიდან სული ჩემი, რათა ვადიდო სახელი შენი! გარს შემომეხვევიან მართალნი, თუ კეთილს მომაგებ!” (ფსალმ. 141:7).
   
   პაციენტმა ექიმს საუბარი გააწყვეტინა: “ექიმო, ჩემი პრობლემა ჩემს სხეულში კი არა, ჩემს სულშია. მეცნიერება რას უშველის ამას?”
   არსებობენ ისეთი ფსიქოსომატური დაავადებები, რომლებიც ცხოვრებას უნგრევს ადამიანებს. სულში გამჯდარი დაავადება სხეულში იჩენს თავს. ვერავითარი ანალიზები ვერ გამოავლენს მის მიზეზს და შედეგად, ორგანიზმი დღითი დღე სუსტდება.
   დავითი სწორედ ასეთ პრობლემაზე საუბრობს. ის ევედრება ღმერთს: “გამოიყვანე საპყრობილიდან სული ჩემი”.
   ბიბლიის ზოგიერთ თარგმანში ამ ფსალმუნს ასეთი ქვესათაური აქვს: “მოძღვრება დავითისა, მისი მღვიმეში ყოფნის დროს. ლოცვა”. დავითი ორჯერ შეეფარა მღვიმეს: როდესაც ფილისტიმელებს ემალებოდა ადულამის მღვიმეში, მანამდე კი ყენგედის მღვიმეს შეაფარა თავი,  როდესაც საულის მოკვლის შესაძლებლობა მიეცა. ბიბლიის მკვლევარები ვერ ადგენენ, ამ ორი შემთხვევიდან რომელში დაიწერა დღევანდელი ფსალმუნი, თუმცა აქ ადგილი და გარემოებები ნაკლებად მნიშვნელოვანია. ხატოვნად რომ ვთქვათ, დავითი ცხოვრების ბნელ მღვიმეში იმყოფებოდა, პრობლემების წყვდიადში აღმოჩენილი, ის ვეღარ ხედავდა რა არის წინ.
   დავითი გარკვევით ამბობს, რომ თუ უფალი დაიხსნის მას მისი დეპრესიის საპყრობილიდან, ის განადიდებს მის სახელს და მართალნი გარს შემოეხვევიან მას, გვირგვინის მსგავსად. ღმერთს სურს, რომ შენ სწორედ ასე იცხოვრო.
   ექიმმა პაციენტ ქალს ურჩია: ნება დაერთო ღმერთისთვის, გაეთავისუფლებინა იგი უარყოფითი გრძნობებისგან, რომლებიც გულს უწამლავდა – სიძულვილისგან, წყენისგან, შურისძიებისგან. მას საკმარისი მიზეზები ჰქონდა, რათა ყველა ეს გრძნობა განეცადა, მაგრამ ისინი მის ცხოვრებას სულის საპყრობილედ აქცევდა. ამ ქალის ცხოვრება მხოლოდ მაშინ შეიცვალა, როდესაც მან გულში პატიების, გაგებისა და სიყვარულის სურვილი შეუშვა.
   როდესმე გიგრძვნია, რომ უარყოფითი ემოციების ტყვე ხარ? სანამ მათ ტყვეობაში იქნები ვერ გაიზიარებ სამყაროს სილამაზეს, ვერ გაიხარებ ბედნიერი მომენტებით და იმ ადამიანებით, რომელთაც უყვარხარ.
   ბნელ მღვიმეში არაფერია მარტოობის, სევდისა და წუხილის გარდა. ამიტომ შეჰღაღადე ღმერთს დავითთან ერთად: “გამოიყვანე საპყრობილიდან სული ჩემი, რათა ვადიდო სახელი შენი! გარს შემომეხვევიან მართალნი, თუ კეთილს მომაგებ!”

22 იანვარი
ცოდვის უგუნურება
   “ხოლო ჩემი შემცოდე თავის სულს ავნებს, ყოველ ჩემს მოძულეს სიკვდილი უყვარს” (იგავ. 8:36).
   
   სიტყვა “ცოდვა” თანამედროვე ადამიანისთვის დამამცირებებლი და შეურაცხმყოფელია. ამიტომაც ენიჭება ხშირ შემთხვევაში უპირატესობა შემდეგ გამოთქმებს: “სისუსტე”, “შეცდომა”, “გზიდან აცდენა”, არასწორი გადაწყვეტილება”. მაგრამ ღმერთმა ცოდვას უწოდა ცოდვა. არ არსებობს ალტერნატივა. როგორც სოლომონი აღნიშნავს დღევანდელ ბიბლიურ მუხლში, მიუხედავად იმისა, რომ ცოდვა ღმერთის წინააღმდეგობაა, მისი მთავარი მსხვერპლი თვითონ ცოდვილი ხდება, რომელიც თვითონ ვნებს  და ინადგურებს საკუთარ თავს.
   ადამიანთა სულიერი სიბრმავე გამაოგნებელია. ისინი სცოდავენ ბედნიერების მოსაპოვებლად, ვერ აღწევენ მიზანს და უფრო მეტად უბედურნი ხდებიან. ეძებენ სიამოვნებას, მაგრამ პოულობენ ტკივილს, ისწრაფვიან წარმატებისკენ, მაგრამ მარცხდებიან, მირაჟებს დასდევენ და ცხოვრების უდაბნოში იკარგებიან. სიმშვიდეს ვერ პოულობენ, იტანჯებიან, წვალობენ, ბერდებიან და ვერ აღწევენ საწადელს. იგავების წიგნის თანახმად ეშმაკი კი არ ანადგურებს ადამიანის სულს, არამედ თვითონ ადამიანი, რადგან მისი თანხმობის გარეშე არაფერი ხდება. მტერს შეუძლია ყველაზე ძლიერი არგუმენტების გამოყენება, შეუძლია ნებისმიერი დაპირების მიცემა, მაგრამ ის ვერ აიძულებს ადამიანს, რომ შესცოდოს. ადამიანი სცოდავს, იმიტომ რომ თანახმაა ამაზე. ცდუნების რომელიღაც მომენტში ის მტრის ნებას ეთანხმება და ნებაყოფლობით ექცევა მისი მმართველობის ქვეშ.
    ერთადერთი, რისი გაკეთებაც შეუძლია ადამიანს თავის დასახსნელად – დაუმორჩილოს თავისი ნება იესოს, ყოველდღე მიმართოს მას, დამოკიდებული იყოს მასზე. ვინც ასე არ იქცევა, მას სიკვდილი უყვარს, ამბობს სოლომონი. სიკვდილის სიყვარული – ეს არ არის მიზანი. არავინ არ ისახავს მიზნად სიკვდილის შეყვარებას. ეს შედეგია. ქრისტეს გარეშე ცხოვრებისა და მცდარი გზებით ხეტიალის შედეგი მარადიული სიკვდილია. 
   შენ საჭიროებ ბედნიერებას. ერთადერთი გზა საამისოდ არის იმ ადამიანების გაბედნიერება, ვინც გიყვარს, შენ უნდა შექმნა გაგებისა და სიყვარულის ატმოსფერო, ხოლო ამის გაკეთება მხოლოდ მას შეუძლია, ვინც თავად მოიპოვებს  სულიერ სიმშვიდეს.
   დღეს კვლავ მოდი იესოსთან, სთხოვე მას სიბრძნე გადაწყვეტილებების მისაღებად ყოველ შენს ნაბიჯზე. დარწმუნდი, რომ შენი ცხოვრება ღმერთის ნებას შეესაბამება. გახსოვდეს და დაემორჩილე ამ სიტყვებს: “ხოლო ჩემი შემცოდე თავის სულს ავნებს, ყოველ ჩემს მოძულეს სიკვდილი უყვარს”.


23 იანვარი
თავმდაბალთა ჯილდო
  “რადგან ისურვებს უფალი თავის ერს, დაამშვენებს თავმდაბლებს შეწევნით” (ფსალმ. 149:4).
  
  ტაძარში სალოცავად შევიდნენ ორნი. ერთი შეხედვით, ორივე ერთი და იმავე ღმერთთან მივიდა, მაგრამ მათი თაყვანისცემა სრულიად განსხვავებული აღმოჩნდა. პირველის თაყვანისცემის ობიექტი თვით მასში იმყოფებოდა. მეორის თაყვანისცემის ობიექტი კი  - გარეთ. პირველი  საკუთარ თავს ღირსეულად თვლიდა, მიაჩნდა, რომ მრავალ ჯილდოს იმსახურებდა, ძღვენის სახით მან საკუთარი კარგი საქციელები, უბადლო რეპუტაცია და კეთილი საქმეები მოიტანა. მეორე – თავს უღირსად მიიჩნევდა. ტაძარში შესვლისთანავე აღნიშნავდა, რომ ცოდვილია და არაფერი დაუმსახურებია.
   ეს იგავი ქრისტეს ეკუთვნის. პირველი ადამიანი ფარისეველი იყო, მეორე – მებაჟე.  ღმერთმა მეორე მიიღო, პირველი კი უარყო. ამ იგავით იესომ სახარების ცენტრალურ იდეას გაუსვა ხაზი: გადარჩენას ვერ დაიმსახურებ საკუთარი ძალისხმევით, ეს არის ძღვენი, რომელსაც ღმერთი თავისი სიყვარულის ნიშნად  გვაძლევს. ჩვენი დამსახურებები აქ ვერაფრით დაგვეხმარება.
   ჭეშმარიტება ხსნის შესახებ წმიდა წყლის ნაკადულივით მიედინება მთელს წმიდა წერილში. დაბადების წიგნიდან მოყოლებული, როდესაც ღმერთმა თავად დაკლა ცხვარი ადამისა და ევას სიშიშვლის დასაფარავად, გამოცხადების წიგნამდე, სადაც ისმის მოწოდება სიცოცხლის წყლის უსასყიდლოდ შესმისაკენ, ბიბლიის ავტორები გამუდმებით უსვამენ ხაზს მთავარ იდეას – ხსნის დამსახურება შეუძლებელია. ის ხელმისაწვდომი ხდება ჩვენთვის მხოლოდ და მხოლოდ იესო ქრისტეს მადლის მეშვეობით.
   დღევანდელ ბიბლიურ მუხლში მეფსალმუნე საუბრობს ხსნის შესახებ. იგი ამტკიცებს, რომ ხსნა იმ გვირგვინს ჰგავს, რომელიც დაამშვენებს თავმდაბლებს. ებრაული სიტყვა ანაწ, “თავმდაბალი”, სიტყვასიტყვით აღნიშნავს “ღარიბს და გაჭირვებულს”, ანუ მას, ვისაც საკუთარი არაფერი  გააჩნია და მხოლოდ მოწყალების იმედი აქვს. საუბარი მიდის არა იმდენად ფულზე, რამდენადაც სიამაყეზე. არსებობენ თავმდაბალი მდიდრები და ამაყი ღარიბები.
   ბედნიერება უშუალო კავშირშია ხსნასთან. ვერავინ იქნება ბედნიერი, თუ მუდამ დაკარგულად გრძნობს თავს. როგორ უნდა მოიპოვო სიმშვიდე ასეთ ვითარებაში? როგორ უნდა იძინო მშვიდად? როგორ უნდა შეიყვარო? ნამდვილი ცხოვრება დაიწყება მაშინ, როდესაც დაკარგულს იპოვი.
   მიმართე ღმერთს, მაგრამ გააკეთე ეს თავმდაბლობით! აღიარე, რომ დამოუკიდებლად ვერაფერს დაიმსახურებ. შენმა შეცდომებმა და ცოდვებმა სიკვდილის ღირსად გაქციეს, მაგრამ იესომ თავისი სიკვდილით გვაჩუქა სიცოცხლე. ვერც შენ და ვერც მე ვერასოდეს ვერ შევძლებთ ამისათვის სამაგიერო გადავუხადოთ,  “რადგან ისურვებს უფალი თავის ერს, დაამშვენებს თავმდაბლებს შეწევნით”.

24 იანვარი
განსაცდელი და კიდევ ერთხელ განსაცდელი
   “სახმილი ვერცხლისათვის და ბრძმედი ოქროსათვის, გულებს კი უფალი გამოსცდის” (იგავ. 17:3).
   
   ჩემმა მეუღლემ დიდი მწუხარებით მაცნობა უსიამოვნო სიახლე: “ელენა დაიღუპა”. მე კარგად ვიცნობდი ელენას. ის ხშირად მონაწილეობდა საევანგელიზაციო კამპანიებში, რომლებსაც ვატარებდი. ერთ-ერთი ბოლო ასეთი კამპანია ჩავატარე ბეირა-რიოს სტადიონზე, პორტუ-ალეგრიში, სადაც მან ორმოციათასიანი აუდიტორიის წინაშე იმღერა. ის სულით უფრო მღეროდა, ვიდრე ხმით, თუმცა გასაოცარი ხმა ჰქონდა. 
   ჩვენი პირველი საუბარი მაშინ შედგა, როდესაც მას ზღვაზე მომხდარი უბედური შემთხვევის შედეგად ახალი დაღუპული ჰყავდა მეუღლე.   ეს ზღვის სანაპიროზე, მთელი ოჯახის თვალწინ მოხდა. კლდიდან გადმოვარდნილი მამაკაცი  დიდმა ტალღამ გაიტაცა. ვერავინ ვერ შეძლო დახმარების გაწევა.
   სამი შვილი დაობლდა. ელენას ღმერთის იმედი ჰქონდა ყველაფერში. ის მისი შვილებისთვის დედაც გახდა და მამაც. რამდენიმე ხნის შემდეგ მან საზარელი ამბავი შეიტყო – მას უმძიმესი დიაგნოზი, კიბო დაუსვეს. 
   “შვილების გაზრდის მეტი არაფერი მსურს”, - მითხრა მან, როდესაც კულისებში ვიდექით და ვემზადებოდით ღმერთის შესახებ სასაუბროდ ათასობით ადამიანთან, რომელიც შეიკრიბა ბროლის სასახლის დარბაზში, კურიტიბაში. 
   რამდენიმე წლის განმავლობაში იგი გმირულად ებრძოდა ყველა სირთულეს, სამჯერ აღმოჩნდა სიკვდილის პირას. არაჩვეულებრივი დედა, მამაცი ქალი უდიდესი რწმენით. მას არასოდეს მიუცია სასოწარკვეთილებისთვის მის გულში დავანების უფლება, ყველასთვის პოულობდა გამამხნევებელ სიტყვებს, მღეროდა ტკივილის მიუხედავად. ჩემს მეხსიერებაში სამუდამოდ აღიბეჭდა მისი სიტყვები: “ღმერთი დამეხმარა, რომ მტკივნეულ განსაცდელებში სულიერად  გავზრდილიყავი”.
   ახლა განსაცდელი დასრულებულია. მან უფალში განისვენა. მან თვალები იმ კურთხეული იმედით დახუჭა, რომ იხილავს კვლავ მომავალ იესოს და უმღერებს მას ახალ საგალობელს. 
   ეს არის სწორედ დღევანდელი ბიბლიური მუხლის აზრი.  ისევე, როგორც ოქრო და ვერცხლი იწმინდება გადადნობის შედეგად, ცხოვრებისეული განსაცდელები წმენდს ადამიანის ხასიათს. არავის არასოდეს არ მოუსმენია ელენას უკმაყოფილება. ის ცხოვრობდა და ტკივილების ფონზე ადიდებდა ღმერთს. იბრძოდა, იმედოვნებდა, სიცოცხლის უკანასკნელ დღემდე განაგრძობდა თავისი ხმით იესოს განდიდებას.
   შთაგაგონოს ამ მაგალითმა და გახსოვდეს: “სახმილი ვერცხლისათვის და ბრძმედი ოქროსათვის, გულებს კი უფალი გამოსცდის”.

25 იანვარი
გზა
   “ნეტარ არიან უბიწონი გზაზე, რომელნიც დადიან უფლის რჯულზე” (ფსალმ. 118:1).
   
   გზა აგებნეს ან დაიკარგო – მტკივნეული გამოცდილებაა. ამაზე უარესია, თუ არ იცი, რომ გზა აგებნა და მხოლოდ უკანასკნელ მომენტში აღმოაჩენ, რომ საგრძნობლად ასცდი მიზანს. აუცილებელია მიმართულების ზუსტად ცოდნა. ამიტომაც აზუსტებენ რუკებს, ამიტომაც არის დიდი მოთხოვნა GPშ-ნავიგატორებზე. 
   მეფსალმუნე საუბრობს იმის შესახებ, რომ ის ადამიანები, რომლებმაც იპოვეს სწორი გზა და მიუყვებიან მას, კურთხეული და ბედნიერი არიან. 
   არსებობს გზა, რომელსაც მიჰყავს ბედნიერებისკენ. თუ აღმოაჩენ მას, მიაღწევ სასურველ მიზანს. ყველას სურს იყოს ბედნიერი. მაგრამ რატომ ვერ აღწევენ მას? დღევანდელი ბიბლიური მუხლი გვამცნობს, მხოლოდ სურვილი საკმარისი არ არის. საჭიროა იპოვო გზა.
   ჩვენს ცხოვრებაში ბევრი გზაა და ასეა თუ ისე, ყოველი მათგანი გვპირდება ბედნიერებას. ეს ცრუ გზებია, მოჩვენებითი და მზაკვრული. შეიძლება მათ მიგვიყვანს სიამოვნებასთან, ძალაუფლებასთან, სიმდიდრესა და დიდებასთან, მაგრამ ეს ვერ მოგვცემს ბედნიერების გარანტიას.
   როდესაც მოწაფეებმა ქრისტეს გზის ჩვენება სთხოვეს, მან უპასუხა: “მე ვარ გზა, ჭეშმარიტება და სიცოცხლე.” (იოან. 14:6). იესო არის ერთადერთი გზა სრულფასოვანი სიცოცხლისკენ. ეს არის სამყაროს ფუძემდებელი ჭეშმარიტება. შენ ბედნიერებას უშვებ ცხოვრებაში, როდესაც გულს უღებ იესოს. 
   გაუღო გული იესოს, ნიშნავს იარო მისი გზებით. ამ გზებზე შენ სწავლობ თვალი გაუსწორო ცხოვრებას, იბრძოლო და გაიმარჯვო ისე, რომ არ შეგეშინდეს ცვალებადობის.  
    სიცოცხლის ბოლოს მრავალი ადამიანი მწუხარებით აცნობიერებს, რომ ბევრი იარა, მაგრამ გზა ვერ იპოვა.
   “მე აღარ მაქვს დრო უკან დასაბრუნებლად”, - მითხრა ერთმა ხანდაზმულმა მამაკაცმა. მაგრამ დღევანდელი მუხლის სასიხარულო უწყება ისაა, რომ დადგე ქრისტეს გზაზე არასოდეს არ არის გვიან. მისთვის საკმარისია ერთი წამი, რომ ყველაფერი გარდაქმნას.
   დაიღალე წინსვლით? შენი ძალისხმევა ფუჭი გეჩვენება? გაგამხნევოს ამ სიტყვებმა: “ნეტარ არიან უბიწონი გზაზე, რომელნიც დადიან უფლის რჯულზე”.

26 იანვარი
როგორ დავეხმარო?
   “ნუ ამხილებ მქირდავს, რათა არ შეგიძულოს. ამხილე ბრძენი და შეგიყვარებს” (იგავ. 9:8).

   როგორ მოვექცეთ ურჩ ძეს, რომელიც პატივს არ სცემს მშობლებს და მათ რჩევებს არ ითვალისწინებს? როგორ დავიწყოთ დიალოგი მათთან, ვისაც არ სურს მოსმენა? როგორ გავაჩეროთ დამცინავად მოსაუბრე ადამიანი?
   მქირდავ ადამიანს დაკარგული აქვს კარგისა და ცუდის ერთმანეთისაგან გარჩევის უნარი, სწორედ ამიტომ გვირჩევს სოლომონი არ ვამხილოთ ასეთი ადამიანი.  ებრაული ზმნა ყაკაი, რომელიც ნათარგმნია, როგორც “მხილება”, გადმოსცემს ფასეულობათა შესახებ მსჯელობის იდეას. სიტყვასიტყვით რომ ვთარგმნოთ, სოლომონი ამბობს: “ნუ აუხსნი მქირდავს რა არის სიკეთე და რა – ბოროტება, რადგან მას არ აქვს უნარი დაინახოს სხვაობა მათ შორის”. როგორ შეძლებს ადამიანი მლაშესა და ტკბილის ერთმანეთისაგან გარჩევას, თუ მას დარღვეული აქვს გემოს აღქმის უნარი?
   საბოლოო ჯამში წააწყდები მომენტს, როდესაც დაინახავ, რომ  ასეთი ადამიანისთვის დახმარების გაწევის ნებისმიერი მცდლობა მხოლოდ პრობლემებს წარმოშობს. მას არ სურს არაფრის მოსმენა, გულგრილობით ან აგრესიით პასუხობს. ასეთ შემთხვევებში უმჯობესია ვილოცოთ. ლოცვა იმედს არ გაგვიცრუებს. შენ ლოცულობ, ღმერთი კი კვლავ მიმართავს ჯიუტი ცოდვილის გულს.
   ერთხელ იესომ თქვა: “ნუ მისცემთ წმიდას ძაღლებს და ნურც თქვენს მარგალიტებს დაუყრით წინ ღორებს, რათა ფეხებით არ გათელონ და შემობრუნებისას თქვენც არ დაგგლიჯონ”. იესო აქ იმავეს გვირჩევს, რასაც სოლომონი. როდესაც დაჟინებით ცდილობ დაეხმარო მას, ვისაც არ აქვს ამ დახმარების მიღების სურვილი, საკუთარ თავს იგდებ საფრთხეში და ყველა წაგებულია. 
    რა შეიძლება გააკეთო ახლობელი ადამიანისთვის, რომელსაც არ სურს კეთილი რჩევების მოსმენა?  უბრალოდ გიყვარდეს იგი. დაანახე, რომ მის გვერდში ხარ. შეიძლება თქვენი შეხედულებები და პრინციპები არ  ემთხვეოდეს ერთმანეთს, მაგრამ ზურგს ნუ შეაქცევ და მზად იყავი, რომ პირველივე თხოვნაზე დაეხმარო. 
   მდუმარე სიყვარული – საუკეთესო საშუალებაა ჭირვეული გულის მოსაპოვებლად. სიყვარულს წინ ვერავინ აღუდგება. სიტყვები შეიძლება ბევრ ხმაურს იწვევდეს, მაგრამ ცოტას ნიშნავდეს. სიყვარულს კი ადამიანის სულში ჩაღწევა შეუძლია. 
   აქციე დღევანდელი დღე სიყვარულისა და გაგების დღედ, საშუამდგომლო ლოცვის დღედ. დაუსახელე ღმერთს იმ ადამიანის სახელი, რომელიც გიყვარს, მაგრამ უარყოფს შენს დახმარებას და გახსოვდეს რჩევა:   “ნუ ამხილებ მქირდავს, რათა არ შეგიძულოს. ამხილე ბრძენი და შეგიყვარებს”.

 27 იანვარი
სამართლიანობა
   “შიში უფლისა წმიდა არის, მარადიული. უფლის განსჯანი ჭეშმარიტნი, მართალნი ერთობ” (ფსალმ. 18:10).

   ერთხელ ერთმა ახალგაზრდა სტილისტმა ქალმა, რომელთანაც თმას ვიჭრიდი, მიცნო და მორცხვად მკითხა: “თქვენ ხომ გადაცემა მიგყავთ ტელევიზიაში?” მე დავუდასტურე. მან მიამბო, რომ ერთ-ერთ კვირა დღეს მოისმინა ჩემი მსჯელობა ღმერთის სამართლიანობის შესახებ. ქმარს ახალი გაშორებული იყო. გადაცემის შემდეგ, მეორე დღეს, სასამართლოში უნდა განხილულიყო მათი ქალიშვილის დაბინავების საკითხი. ყველაფერი მიანიშნებდა იმაზე, რომ ბავშვს მამას გადასცემდნენ. ახალგაზრდა დედა უმუშევარი იყო, მისი საცხოვრებელი პირობები დადგენილ ნორმებს არ აკმაყოფილებდნენ, მისი ცხოვრების წესიც საეჭვო იყო, ბავშვის მამა კი  ყველაფრით უზრუნველყოფილი   ადამიანი გახლდათ, რომელსაც ბევრი გავლენიანი მეგობარი ჰყავდა. მაგრამ დედა ლოცულობდა. მან სთხოვა ღმერთს მისი ცხოვრების შეცვლა, მან ირწმუნა ღმერთის სამართლიანობა. საბოლოო ჯამში სასამართლომ გადაწყვეტილება მის სასარგებლოდ გამოიტანა.
   ვიდრე ღმერთის სამართლიანობას შეეხებოდა, დავითმა საუბარი დაიწყო ღვთის წინაშე მოწიწებით, ან როგორც ზოგ თარგმანშია ნახსენები, “უფლის შიშით”. შიში თავისთავად ცუდია, ის ავადმყოფობას ჰგავს. არიან ადამიანები, რომლებიც ყველაფერს გაიღებდნენ შიშებისგან გათავისუფლების სანაცვლოდ. შიშები შეიძლება უმიზეზო და დაფარულიც იყოს. ადამიანებს ეშინიათ სიბნელის, წყლის, მომავლისა და წარსულის, სიკვდილისა და სიცოცხლის. შიში გაკარგვინებს წონასწორობას და ხელს გიშლის სრულფასოვნად ცხოვრებაში.
   მაგრამ დავითი სხვა სახის შიშზე საუბრობს,  მას მხედველობაში აქვს გულწრფელი მოწიწება, რომელშიც დამანგრეველი და არაჯანსაღი არაფერია. გამოთქმა “ღმერთის შიში” ბიბლიაში აღნიშნავს პატივისცემას, თავმდაბლად აღიარებას იმისა, რომ ქმნილებები ვართ და ჩვენს შემოქმედს ვეკუთვნით. ამის გაცნობიერება გვაიძულებს, რომ სწორედ მას მივმართოთ  რჩევებისა და დარიგებებისთვის.
   როდესაც მოწიწებით ეთაყვანები ღმერთს შენს ცხოვრებაში, შენ უკვე აღარ გაშინებს ის, თუ რა შეიძლება მოიმოქმედონ ადამიანებმა. შენ შეიძლება მიგიყვანონ სასამართლოში, შეიძლება უსამართლობის მსხვერპლადაც იქცე, მაგრამ შენი ჭეშმარიტი მოსამართლე ღმერთია და მისი დადგენილებები ჭეშმარიტი და სამართლიანია.
   ადამიანის პრობლემა ის არის, რომ ღმერთის ძიებას მხოლოდ მაშინ იწყებს, როდესაც ამის მკვეთრ საჭიროებას გრძნობს, ხოლო როდესაც ყველაფერი მეტნაკლებად კარგად არის, მას ავიწყდება ღვთის დადგენილებები. 
 თუ ღმერთს ენდობი მარტო არასოდეს დარჩები. ადამიანთა ბოროტებითაც რომ იყო გარშემორტყმული ის ვერ გაგანადგურებს. ამოეფარე უფლის მკლავებს და გწამდეს მისი აღთქმის: “შიში უფლისა წმიდა არის, მარადიული. უფლის განსჯანი ჭეშმარიტნი, მართალნი ერთობ”.

28 იანვარი
მეტი სიბრძნე
  “მიეცი ბრძენს ცოდნა და უფრო დაბრძენდება, ასწავლე მართალს და გაიმრავლებს ცოდნას” (იგავ. 9:9).
  
განათლებულ და ბრძენ ადამიანს შორის არის განსხვავება. სასწავლო დაწესებულებები გვაძლევს ცოდნას და განათლებას. მაგრამ მხოლოდ იესო გვანიჭებს კურთხეულ სიბრძნეს.
   სიბრძნე კეთილგონიერება და გაწონასწორებულობაა. ამას ვერ ისწავლი უმაღლეს სასწავლო დაწესებულებაში, ეს არ არის მიღებული ცოდნის ან  ჩატარებული კვლევების შედეგი. ეს არის ძღვენი, რომელსაც უფალი აძლევს ყველა იმ ადამიანს, რომელიც მასთან მჭიდრო ურთიერთობაში ატარებს ცხოვრებას. 
   იმისათვის, რომ ბედნიერი იყო, ცხოვრების ყველა სფეროში უნდა მიაღწიო წონასწორობას. ეს ეხება როგორც პირად ცხოვრებას და ოჯახურ ურთიერთობებს, ისე პროფესიულ საქმიანობასა და ყველაფერ დანარჩენსაც. ნებისმიერი ძვირფასეულობა გაუწონასწორებელი ადამიანის ხელში უფასურდება და გამოუსადეგარი ხდება.
   ყველა განათლებულ ადამიანს როდი შეუძლია მის გარშემომყოფთა გაბედნიერება.  აკადემიური ცოდნა, სამეცნიერო ხარისხი, თანამდებობა, საზოგადოებრივი სტატუსი – ეს ყველაფერი ჯერ კიდევ ვერ მეტყველებს კეთილგონიერებასა და სიბრძნეზე. ცოდნამ სიბრძნის განვითარებას უნდა შეუწყოს ხელი. ყველაზე საპასუხისმგებლო თანამდებობები ბრძენ ადამიანებს უნდა ეჭიროთ, მაგრამ რეალობაში სხვაგვარად ხდება, რადგან ღმერთი იმ ადამიანების გულს ავსებს სიბრძნით, რომლებიც აღიარებენ მას საკუთარ ღმერთად.
   გაწონასწორებული ადამიანი ბედნიერია, რადგან ყოველთვის შეუძლია ოქროს შუალედის პოვნა. ეს არ ხდება მისი გაუბედაობის, შიშის, ნეიტრალიტეტის შენარჩუნების სურვილით ან რაიმე სხვა მიზეზებით. პირიქით, ის მზადაა სიცოცხლისთვის, ცვლილებებისთვის,  მუდმივი ზრდისთვის, ის მზადაა მოისმინოს ყველა მოსაზრება, უნარი აქვს მიიღოს სწორი გადაწყვეტილება. ის საკმაოდ თავმდაბალია იმისათვის, რომ აღიაროს თავისი შეცდომები და საკმაოდ თამამი იმისათვის, რომ გამოასწოროს ისინი.
   როდესაც დღეს რაიმე გადაწყვეტილების მიღება მოგიწევს გაიხსენე ღმერთის რჩევა: “მიეცი ბრძენს ცოდნა და უფრო დაბრძენდება, ასწავლე მართალს და გაიმრავლებს ცოდნას”.
   
29 იანვარი
სიონის მთასავით
   “რომელნიც უფალზე არიან დანდობილი, სიონის მთასავით არიან, რომელიც არ ირყევა, არამედ იდგება უკუნისამდე” (ფსალმ. 124:1).

   მთა მუდმივობისა და უცვლელობის სიმბოლოა. დღეს შეიძლება შენს ფანჯარასთან ხედავდე ხეს, მაგრამ ასი წლის შემდეგ არავინ იცის, იქნება თუ არა ეს ხე კვლავ თავის ადგილას. ევერესტი კი რამოდენიმე ათასი წელია უცვლელად დგას.
   ფსალმუნის ავტორი გვაუწყებს, რომ ჩვენი ნდობის ობიექტი უნდა იყოს ვინმე და არა რამე.  საგნობრივი და ხელშესახები  ობიექტები აუცილებელია, თუმცა წარმავალი. ფული, სამსახური, სახლი, ავტომობილი, ჯანმრთელობა, ახალგაზრდობა და ოჯახიც კი – ეს ყველაფერი ერთ მშვენიერ დღეს შეიძლება უბრალოდ გაქრეს, იმედი გაგიცრუოს ან არასაიმედო აღმოჩნდეს. მაგრამ ღმერთი არასოდეს გაგვიცრუებს იმედს.
   ფსალმუნს, რომლის ციტატაც დღეს ბიბლიურ მუხლად მოვიყვანე, იუდეველები იერუსალიმისკენ მიმავალ გზაზე გალობდნენ. როდესაც უცხო ქვეყანაში მრავალწლიანი მონობის შემდეგ ისინი სამშობლოში ბრუნდებოდნენ, მათ თვალწინ პირველ რიგში იუდეის მთები გადაიშალა. შემდეგ მათ იერუსალიმის ბორცვები იხილეს და ბოლოს, მიადგნენ სიონის მთას.
   რა დაემართათ იმ ტყვეებს, რომლებიც ოდესღაც იერუსალიმიდან ბაბილონში გადაასახლეს? მრავალი დაიღუპა, ზოგიც დაბერდა, სხვანი დავიწყებას მიეცნენ. უცვლელი და შეუდრეკელი სიონის მთა კი ურყევად იდგა თავის ადგილას.
   წარმოიდგინე ერი, რომელიც გალობს: “რომელნიც უფალზე არიან დანდობილი, სიონის მთასავით არიან”. ისინი დატყვევებული აღმოჩნდნენ, რადგან საკუთარ ძალებზე იყვნენ დაიმედებულნი და დაივიწყეს ღმერთი. ახლა, როდესაც თავიანთი განდგომის შედეგი მოიკმეს, ისინი ბრუნდებოდნენ სახლში და აცხადებდნენ ერთადერთ ჭეშმარიტებას, რომელსაც შეეძლო მომავალში მრავალი ტანჯვისაგან დაეხსნა ისინი.
   ფსალმუნის სიტყვები დღესაც აქტუალურია. ვისზე ან რაზე უნდა იყო დაიმედებული? რას უნდა დაეყრდნო, სამსახურს, ფულს, ახალგაზრდობას, საკუთარ ძალებს თუ ღმერთს?
   თუ ენდობი ღმერთს იმედი არასოდეს გაგიცრუვდება. მან შენზე უკეთ იცის, რა არის შენთვის საჭირო. იმ შემთხვევაშიც, თუ ყველაფერს დაკარგავ ის დაგეხმარება, რომ კვლავ წამოდგე ფეხზე, მხარში დაუდგება შენს ოჯახს. ფსალმუნი არ საუბრობს იმის შესახებ, რომ ქარიშხალი და ჭექა-ქუხილი გვერდს აუვლის მთას, არამედ ყურადღება გამახვილებულია მთის ურყევობაზე – ის მარადიულად იდგება. თუ შენი მზერა იესოსკენ არის მიმართული, მაშინ სასოწარკვეთილება აუცილებლად ჩამოგშორდება, რადგან “რომელნიც უფალზე არიან დანდობილი, სიონის მთასავით არიან, რომელიც არ ირყევა, არამედ იდგება უკუნისამდე”.

30 იანვარი
   ახირებული ქალბატონი
   “სულელი ქალი, ბრიყვი, ხმაურიანი და არაფრის მცოდნე” (იგავ. 9:13).

    იგავების წიგნის მე-9 თავში ჩვენ ვაწყდებით საინტერესო მეტაფორას. იქ აღწერილია ორი ლამაზი ქალბატონი, რომელიც სტუმარს თავის სახლში ეპატიჟება. პირველი მათგანი სიბრძნეა, ხოლო მეორე – სისულელე. 
   სოლომონი სისულელეს ხმაურიან ქალს ადარებს. ებრაული ტექსტიდან ჩანს, რომ იგი მაცდური, გამომწვევი და მომხიბვლელია. ის მარტივად იქცევს ყურადღებას, თუმცა გარეგნული ბრწყინვალების მიღმა უმეცრებაა დაფარული.
   უმეცარი ის კი არ არის, ვინც არ იცის. არ ცოდნა სიბრძნის სათავეა. ადამიანი ვერ შეძლებდა ამდენი რამის გამოგონებას, თუ არ შეეცდებოდა საკუთარ ცოდნაში სუსტი მხარეების ამოვსებას. უმეცარი ის არის, ვინც თვლის, რომ ბევრი რამ იცის, მაშინ, როდესაც ეს სულაც არ არის ასე.
    უმეცარ ადამიანს ყველგან და ყოველთვის შეხვდებით. შენც და მეც ყოველდღიურად გვემუქრება  მაცდური სისულელის ხაფანგში გაბმის საფრთხე. სისულელის და უმეცრების გამო იტანჯებიან ოჯახები, საწარმოები კრახს განიცდიან, იღუპება არაერთი სიცოცხლე და ფუჭდება ურთიერთობები.
   ამიტომ არის აუცილებელი სიბრძნის ძიება! სიბრძნე გვიხმობს, რეკავს ჩვენი გულის კარზე, სურს, რომ შემოაღწიოს ჩვენს ცხოვრებაში, ურთიერთობებში ახლობლებთან, კოლეგებთან, მაგრამ ის არ ცდილობს კარის შემომტვრევას. შიგნით მყოფმა თავად უნდა გაუღოს კარი.
   აქციე დღევანდელი დღე სიბრძნის დღედ. თავმდაბლობით მიიღე ღმერთის რჩევები და გახსოვდეს “სულელი ქალი, ბრიყვი, ხმაურიანი და არაფრის მცოდნე”.


31 იანვარი
შეინახე მისი სიტყვა
   “გულში ჩავიმარხე შენი სიტყვები, რათა არ შეგცოდო” (ფსალმ. 118:11).

    წარმოიდგინე ცხელი დღე მტვრიან ქალაქში. შენ მთლიანად სველი ხარ ოფლისაგან და არ გაქვს საშუალება, რომ წყალი გადაივლო. რამდენად კომფორტული იქნება შენთვის ასეთ მდგომარეობაში სუფრასთან დაჯდომა? ან რამდენად გესიამოვნება საწოლზე წამოწოლა? გაგიჩნდება სურვილი რომ გადაეხვიო ან აკოცო შენს მეუღლეს? შეიძლება გააკეთებ კიდეც ამ ყველაფერს, მაგრამ მოუხერხებლობის და დისკომფორტის განცდა გექნება, იგრძნობ, რომ ყველაფერი ისე არ არის, როგორც ისურვებდი. იცი, რომ თავს იქამდე ვერ იგრძნობ კარგად, სანამ შხაპს არ მიიღებ. ფიზიკური უსუფთაობის განცდა შეგაწუხებს და გაგაღიზიანებს.
   დღევანდელი ბიბლიური მუხლი მოგვითხრობს,  თუ როგორ ავირიდოთ მორალური უსუფთაობა. მანამ, სანამ შენს სულს ზნეობრივი ჭუჭყი აღავსებს, შენ ვერ გახდები ბედნიერი. შენს ცხოვრებაში ყველაფერი უკუღმა აეწყობა, რადგან მიმართული იქნები თვითგანადგურებისაკენ. გზის დასასრული წყვდიადი და სიკვდილია. ადამიანი შეიძლება ბოლომდე ვერც აცნობიერებდეს ამას, მაგრამ შინაგანი განცდა დაეუფლება, რომ რაღაც ვერ არის რიგზე.
   სად  არის ამ პრობლემის მოგვარების გზა? მეფსალმუნე გვპასუხობს: “გულში ჩავიმარხე შენი სიტყვები, რათა არ შეგცოდო”, ანუ სათუთად და ყურადღებით ვეპყრობი იმას, რასაც მეუბნები. 
   ადამიანის პრობლემა ის არის, რომ ცდილობს ბედნიერებას მიაღწიოს, ღმერთის რჩევებს კი უგულებელყოფს. ტალახიანი გზით მიდის იმისკენ, რაც ,მისი აზრით, ბედნიერებას მიანიჭებს – ფულისკენ, სიყვარულისკენ, დიდებისკენ და ძალაუფლებისკენ. სავსებით დასაშვებია, რომ მან ამ ყველაფერს მიაღწიოს კიდევაც. მაგრამ უძილობისა და შინაგანი განსჯის შედეგად ის მაინც მიდის დასკვნამდე: მის ცხოვრებაში რაღაც არასწორადაა, რაღაც ვერ ეწყობა. ასეთ წუთებში მას იმედები უცრუვდება, ის იტანჯება, შინაგან სიცარიელეს განიცდის.
   თუ შენ არ ეძებ გამოსავალს სიბრძნის წყაროში, ღვთის სიტყვაში, ეს განცდა თავისით არ გაქრება. ხოლო როდესაც ამას გააკეთებ, შენი რაციონალიზმი, გნოსტიციზმი ან ჰუმანიზმი ადგილს დაუთმობს ღვთის დარიგებებს და შენს შინაგან სამყაროში წესრიგი დაისადგურებს.
   აქციე ეს დღე ღმერთის რჩევების გათვალისწინების დღედ. ჩვენ ვიზრდებით მაშინ, როდესაც ვემორჩილებით. ჩვენ ვთავისუფლდებით, როდესაც მის პრინციპებს მივყვებით. უთხარი დღეს შემოქმედს: “გულში ჩავიმარხე შენი სიტყვები, რათა არ შეგცოდო”.



  

   
   
    
1 თებერვალი
ორი ქალი
   “მოპარული წყალი ტკბილია და ჩუმად შეჭმული პური – საამური” (იგავ. 9:17).

   გონება იმ ადამიანისა, რომელიც არ ადგას ღმერთის გზას, ძალიან უჩვეულოდ მუშაობს. იგი ეძებს სიამოვნებას, მაგრამ პოულობს ტკივილს, მისდევს სიხარულს, მაგრამ აწყდება მწუხარებას. მას ჰგონია, რომ სიამოვნების მონიჭება მხოლოდ აკრძალულ ხილს შეუძლია და მხოლოდ მოპარული წყალი შეიძლება იყოს ტკბილი, ჰგონია, რომ პურით დასატკბობად ის აუცილებლად ჩუმად უნდა ჭამოს.
   მაგრამ აკრძალული ჰგავს ტროას ცხენს, რომელიც გარეგნულად მშვენიერია, სიამაყის მომგვრელი და ადამიანურ ვნებათა აღმძვრელია, მაგრამ ამავდროულად ხიფათის, განადგურებისა და სიკვდილის შემცველია.
   იგავების წიგნის მე-9 თავში აღწერილია ორი ქალი. ისინი გზის პირას სხედან და მამაკაცთა ყურადღებას იპყრობენ. ეს სიბრძნისა და სისულელის ალეგორიაა. პირველი ადამიანებს სიცოცხლისაკენ უხმობს. სიცოცხლის საიდუმლო კი ის არის, რომ ღვთის მიერ გაკვალული გზებით იარო.
   მეორე ქალი გონიერებას მოკლებული – შეშლილია. ისიც უხმობს გამვლელებს, მაგრამ მოპარულ წყალსა და დამალულ პურს სთავაზობს მათ. წყალი – სიცოცხლეა, უდაბნო – სიკვდილის ტერიტორია, რადგან წყალი აქ არ მოიპოვება. შეშლილი ქალი სთავაზობს წყალს. მაგრამ მოპარული სიცოცხლე – სიცოცხლე არ არის, მოპარული სიამოვნება – სიამოვნება არ არის და მალული ბედნიერება – ბედნიერება არ არის.
   ჩვენ ამას მხოლოდ მაშინ ვაცნობიერებთ, როდესაც  უკვე მეტისმეტად გვიანია. როდესაც მოდის ტკივილი, როდესაც ინგრევა ოჯახი, იკარგება რეპუტაცია, იმსხვრევა ფასეულობები და პრინციპები.
   პური კვების ძირითადი პროდუქტია და ამრიგად, ის აუცილებელია. ის უბრალო და მარტივია. ის შეიძლება უფრო გემრიელად მოგეჩვენოს მაშინ, როდესაც მალულად ჭამ, თუმცა ამის შემდეგ მაინც ტოვებს სიმწრისა და დაუკმაყოფილებლობის განცდას. შენ განაგრძობ მის ჭამას, მაგრამ ის არ განაყრებს. ეძებ და ვერ პოულობ. გული ცარიელი გრჩება.
   ადამიანის ქცევები უკიდურესად ალოგიკურია. ის იმალება, ცდილობს არ გამოაჩინოს საკუთარი თავი, მაგრამ სულ ტყუილად. ადრე თუ გვიან, ადამიანის სამარცხვინოდ, ყველაფერი მჟღავნდება.
   არაფერია დღის სინათლეზე გამჭვირვალე და პატიოსან ცხოვრებაზე უკეთესი. იცხოვრე დღეს ასე. ყური უგდე სიბრძნის ხმას და ნუ მოუსმენ მაცდურს, როგორ ხმამაღლაც არ უნდა გაიძახდეს, რომ “მოპარული წყალი ტკბილია და ჩუმად შეჭმული პური – საამური”.

2 თებერვალი
კურთხევა და აყვავება
   “გაკურთხოს შენმა უფალმა სიონიდან, და იხილე სიკეთე იერუსალიმისა მთელი შენი სიცოცხლე” (ფსალმ. 127:5).

   მარტინ ლუთერი ამ ფსალმუნს საოჯახოს უწოდებდა. ფსალმუნი აღთქმებით არის სავსე, რომელთა შორის გამოირჩევა აღთქმა კურთხევის შესახებ.
   არაფერია ცუდი იმაში, თუ ადამიანს კურთხევის მიღება სურს. ხშირ შემთხვევაში კურთხევა მოიაზრებს კეთილდღეობასა და წარმატებას. ეს ფსალმუნიც ადასტურებს, რომ კურთხევას იერუსალიმისთვის მოაქვს კეთილდღეობა.
   არსებობს მრავალი ისეთი ქრისტიანი, რომელმაც უნდა გაითავისოს, რომ ქრისტიანობა გულისხმობს თვინიერებას, მაგრამ სულაც არ არის აუცილებელი მას თან ახლდეს სიღარიბე და გაჭირვება. კეთილდღეობის სურვილში არაფერია ცოდვილი. სამყარო ღმერთს ეკუთვნის და როგორც მის მეფეს, მას შეუძლია, რომ უზრუნველყოს საკუთარი შვილები ყველაფრით, რაც საჭიროა გაჭირვების თავიდან ასაცილებლად.
   დღევანდელი ბიბლიური მუხლი ნამდვილი წარმატების საიდუმლოს ხდის ფარდას. ისრაელისათვის ჭეშმარიტი კურთხევა მოდიოდა სიონიდან, იმ ადგილიდან, სადაც ღმერთი იყო დავანებული. კეთილდღეობა მის ხელშესახებ გამოვლინებათა რაოდენობაზე კი არ არის დამოკიდებული, არამედ მათს წყაროზე. ფული, ძალაუფლება და ძალა  - ამ ცხოვრების განუყოფელი ნაწილია, თითოეული მათგანი კი მაშინ არის კარგი, როდესაც ღმერთისაგან არის მოცემული, წინააღმდეგ შემთხვევაში, კეთილდღეობის ნაცვლად  მათ მოაქვთ ტკივილი, დარდი და დაუკმაყოფილებლობა.
   კიდევ ერთი აზრი, რომელიც ჩაქსოვილია დღევანდელ მუხლში აწმყოს უკავშირდება. ღმერთი გვპირდება  კეთილდღეობას “მთელი… სიცოცხლე”. აქვე და ახლავე, და არა მხოლოდ მომავალში.
   ჩვენ შეიძლება ხშირად ვფიქრობთ იმაზე, რომ ხსნის საოცარი გამოცდილებით ტკბობას მხოლოდ მომავალში შევძლებთ. ეს ნამდვილად ასეა, როდესაც იესო დაბრუნდება, ჩვენ მივიღებთ ხსნის  მარადიულ კურთხევებს. მაშინ იესო საბოლოო წერტილს დაუსვამს ბოროტებას. მაგრამ ჭეშმარიტებაა ის, რომ ღმერთის კურთხევებით ახლაც შეგიძლია დატკბე ამ დედამიწაზე, თანაც მთელი სიცოცხლის განმავლობაში. ეს შეიძლება იყოს კარგი ჯანმრთელობა, ქონება, რომელსაც სწორად მართავ, ბედნიერი ოჯახი და შვილები, რომლებიც იზრდებიან, ვითარცა წყალუხვი მდინარის პირას დარგული ხეები.
   მიდი დღეს უფალთან. იესოს შეძენით შენ მოიპოვებ კურთხევას. დაე, ეს გახდეს შენი ცხოვრების აზრი. იცხოვრე იესოს გვერდით. ნება მიეცი მის სწავლებას, რომ ხორცი შეისხას შენს ყოველდღიურ ცხოვრებაში. 
   ქრისტესთან მჭიდრო ურთიერთობის კანონზომიერი შედეგი იქნება კეთილდღეობა და წარმატება, რომლებსაც მიაღწევ. “გაკურთხოს შენმა უფალმა სიონიდან, და იხილე სიკეთე იერუსალიმისა მთელი შენი სიცოცხლე”.

3 თებერვალი
უკეთური საგანძური
   “ბოროტეულის საგანძურებს სარგებელი არ მოაქვს, სიმართლე კი სიკვდილისაგან იხსნის” (იგავ. 10:2).

   ღირს თუ არა პატიოსნად ცხოვრება? დღეს, როდესაც ჩემს მსჯელობას გიზიარებთ, მთელი ბრაზილია ცხარედ განიკითხავს საფეხბურთო არბიტრის საქციელს – მან ქრთამის სანაცვლოდ ერთ-ერთი გუნდის სასარგებლოდ ჩაატარა თამაში. მისი ტელესივრცეში გამოჩენა საკმაოდ დრამატული აღმოჩნდა. ცრემლები, სინანული, სირცხვილი! და ყველაზე შთამბეჭდავი – მისი აღიარება: “ფული ვერ აანაზღაურებს  საშინელებას და სირცხვილს, რომელსაც ჩემი ოჯახი განიცდის”.
   ერთ-ერთი კომენტარი, რომელიც მის საქციელს დაურთეს, ძალიან კარგად ასახავს თანამედროვე საზოგადოების მსოფლმხედველობას: “მისთვის ტრაგედია მისი მხილება იყო. არავის რომ არაფერი არ გაეგო, მაშინ ფული კომპენსაცია იქნებოდა, იმიტომ რომ ფული ზედმეტი არასდროს არაა”.
    ამჩნევ, როგორი მიმზიდველია ფული? ბიბლიური თვალთახედვით, ბევრ ფულში ცუდი არაფერია. ფული ერთ-ერთი კურთხევაა ღმერთისგან. არაფერი აქვთ სასირცხვილო მათ, ვინც მაღალანაზღაურებად სამსახურში მუშაობს  და პატიოსნად მოიპოვებს მატერიალურ სიკეთეს. “ჩემია ვერცხლი და ჩემია ოქრო – ამბობს ცაბაოთ უფალი” (ანგ. 2:8). ღმერთი მზადაა, რომ ეს ყველაფერი თავის შვილებს უწილადოს.
   პრობლემა ის არის, რომ უმეტეს შემთხვევაში სიმდიდრის მოპოვებას დიდი დრო და ძალისხმევა სჭირდება, ადამიანის ბუნება კი ისეთია, რომ ყველაფერი ერთბაშად უნდა, ჩვენ არ გვიყვარს ლოდინი. ასეთ მომენტებში ცდუნება ცდილობს დაახშოს სიმართლისა და სიბრძნის ხმა, ის გვიბიძგებს ტყუილის, თაღლითობის, მოსყიდვის, ქურდობის და ზოგჯერ ძალადობისკენაც. 
   ბიბლია ამბობს: “ბოროტეულის საგანძურებს სარგებელი არ მოაქვს”. არ ღირს მისთვის ღამეების თენება, სინდისის ქენჯნასა და სირცხვილში ცხოვრება, სკანდალური  მხილების მსხვერპლად თავის გაწირვა და ოჯახის დანგრევა. ხოლო მათ, ვინც გულს ისასტიკებს და ყველაფერს უარყოფს, ვერც თავიანთი უაზრო ცინიზმი დაეხმარებათ.
   მუხლი გრძელდება: “სიმართლე კი სიკვდილისაგან იხსნის”. რომელ მოწყალებაზე მიდის საუბარი? აქ იგულისხმება ჭეშმარიტი კეთილდღეობის გზებით სიარული. გზა შეიძლება მოსალოდნელზე გრძელი აღმოჩნდეს, მაგრამ ის ათავისუფლებს სიკვდილის, სასოწარკვეთილების, მღელვარების, დარდის და პანიკისაგან, რომლებიც გარდაუვალია, თუ ადამიანს მხილების საფრთხე ემუქრება.
   ღმერთმა აკურთხოს ნაყოფი შენი შრომისა, დაე, კურთხეული იყოს ყველაფერი, რასაც შეეხები და შენი გეგმებიც წარმატებით განხორციელდეს. თავდაჯერებულმა იარე სწორი გზით და გახსოვდეს, რომ “ბოროტეულის საგანძურებს სარგებელი არ მოაქვს, სიმართლე კი სიკვდილისაგან იხსნის”.

4 თებერვალი
აღთქმა ღმერთთან
   “თუ დაიცავენ შენი ძენი ჩემს აღთქმას და ჩემს მოწმობებს, რომელთაც ვასწავლი მათ, მათი შვილებიც უკუნისამდე დასხდებიან შენს ტახტზე” (ფსალმ. 131:12).

   აღთქმა ან კავშირი – ეს არის შეთანხმება ორ მხარეს შორის და ის მოიცავს როგორც უფლებებს, ასევე მოვალეობებს. თუ ერთ-ერთი მხარე დაარღვევს შეთანხმებას, მეორე მხარე თავისუფლდება შეთანხმებით გათვალისწინებული ვალდებულებებისაგან. 
   დღევანდელ ბიბლიურ მუხლში ღმერთი საუბრობს თავის აღთქმაზე: “თუ დაიცავენ … ჩემს აღთქმას”. ბიბლიაში არაერთ შეთანხმებას ვაწყდებით ღმერთსა და ადამიანებს შორის. აღთქმები დაპირებებსაც შეიცავს, რომლებიც გარკვეულ პირობებზე არის დაფუძნებული.  ღმერთი რაიმეს გპირდება და ამავე დროს გიყენებს პირობებს.  პირობების არ შესრულება ადამიანთა მხრიდან ათავისუფლებს ღმერთს დანაპირების შესრულებისაგან.
   აღთქმას სიყვარულიც ახლავს თან, რაც განასხვავებს მას მშრალი შეთანხმებისაგან. ჩვეულებრივ შეთანმხებაში  თითოეული მხარე მხოლოდ საკუთარ ინტერესების დაკმაყოფილებაზე ამახვილებს ყურადღებას. ასეთი შეთანხმება ურთიერთმომგებიანი უნდა იყოს. ადამიანსა და ღმერთს შორის აღთქმა  ადამიანების კეთილდღეობას, მხოლოდ და მხოლოდ მათ ინტერესებს ემსახურება.
   ადამიანს არ შეუძლია კეთილი უყოს ღმერთს. ღმერთი ღმერთია, ის იყო არის და მუდამ ღმერთად დარჩება. იმის და მიუხედავად გწამს შენ ეს თუ არა, იღებ მას თუ არა, ის ღმერთად რჩება. თუ მე მის აღთქმას უარვყოფ ეს ვერანაირ გავლენას ვერ მოახდენს მის არსებობაზე. ხოლო როდესაც მე ვდებ აღთქმას ღმერთთან, სარგებელს შედეგად მხოლოდ მე ვიღებ.
   მეფსალმუნე ამ მუხლით ხაზს უსვამს ღმერთის ნებას. ერთადერთი, რასაც იგი ელის ადამიანებისგან – მისი აღთქმისადმი ერთგულებაა. აღთქმა ღმერთსა და ადამიანებს შორის სიყვარულზე მეტყველებს.
   თუ ცოლ-ქმარი ბეჭდებს მოიხსნის და გადააგდებს, ეს მეტყველებს იმაზე, რომ მათ შორის აღარაა სიყვარული. ქორწინება ინგრევა და ორივე თავის გზას ადგება.
   სწორედ ასე იქცევა ადამიანი ყოველ ჯერზე, როდესაც აღთქმას არღვევს. ღმერთის დაპირება შთამომავლობაზეც ვრცელდება. სამყაროში უამრავი ტკივილი და ტანჯვაა,  ზოგჯერ ისინი შეიძლება აუხსნელადაც გვეჩვენებოდეს, მაგრამ შესაძლოა ეს წინა თაობების მიერ მიღებული გადაწყვეტილებების შედეგი იყოს. 
   დღეს სწორედ ის დროა, როდესაც უნდა დაფიქრდე შენს დამოკიდებულებაზე აღთქმისადმი. “ვინაიდან არც ერთი ჩვენგანი არ ცოცხლობს საკუთარი თავისათვის და არავინ კვდება საკუთარი თავისათვის”, - წერს პავლე მოციქული. ნებისმიერ გადაწყვეტილებას, რომელსაც დღეს მივიღებ, თავისი შედეგები მოჰყვება როგორც ჩემს ცხოვრებაში, ისე შემს შვილთა და შვილიშვილთათვისაც. 
   ამიტომ დღეს ვიდრე შენს საქმეებს შეუდგები შეახსენე საკუთარ თავს  ღმერთის სიტყვები: “თუ დაიცავენ შენი ძენი ჩემს აღთქმას და ჩემს მოწმობებს, რომელთაც ვასწავლი მათ, მათი შვილებიც უკუნისამდე დასხდებიან შენს ტახტზე”.

 მიაქციე ყურადღება ვისთან ერთად დადიხარ
   “ჩემო შვილო, ნუ ივლი მათთან გზაზე, შეაკავე შენი ფეხი მათი სავალიდან” (იგავ. 1:15).

   სიახლემ, რომელიც შევიტყე გამაოგნა. მე კარგად ვიცნობდი იმ ადამიანს, რომელსაც ის ეხებოდა და დარწმუნებული ვიყავი, რომ  არასოდეს არ ჩაიდენდა იმას, რაშიც ადანაშაულებდნენ. მართლაც, გარკვეული დროის შემდეგ მისი უდანაშაულობა დამტკიცდა. რამოდენიმე თვის შემდეგ ჩვენ შემთხვევით შევხვდით ერთმანეთს. საუბარში მან ცრემლმორეული თვალებით მითხრა: “ღმერთმა აღადგინა სამართლიანობა, მაგრამ მე მწარე გაკვეთილი მივიღე. არ უნდა ვყოფილიყავი იმ ადამიანთა გარემოცვაში, ვინც ის დანაშაული ჩაიდინა”.
   სწორედ ამას გვირჩევს ღმერთი:   “ჩემო შვილო, ნუ ივლი მათთან გზაზე, შეაკავე შენი ფეხი მათი სავალიდან”. სოლომონს აქ ცოდვილთა და ყაჩაღთა შესახებ აქვს საუბარი და აფრთხილებს: “ჩემო შვილო, თუ ცოდვილნი გაცთუნებენ, ნუ დათანხმდები”. “რადგან მათი ფეხები ბოროტისკენ გარბიან და სისხლის საღვრელად ისწრაფვიან” (იგავ. 1: 10, 16).
   ამ მუხლში გამოიყენება ებრაული სიტყვა ჰალაკ, რომელიც სიარულისა და გადაადგილების გარდა მოქცევასაც (ქცევასაც)  აღნიშნავს. 
   ადამიანები, რომელთაც ღმერთის შიში არ აქვთ, უგზოუკვლოდ დაეხეტებიან ცხოვრებაში. ბიბლია ასეთ ადამიანებს აღწერს ებრაული სიტყვით, რომელიც ნიშნავს “ვინც მიზანს ააცდინა”. მათ არ იციან სად მიდიან, იმიტომ რომ ისიც კი არ იციან საერთოდ რა უნდათ, უბრალოდ მიყვებიან გზას, რომელზეც ნაკლები წინაღობა დახვდებათ, მიყვებიან დინებას და ბუნებრივი მოთხოვნილებებით ხელმძღვანელობენ.  ხოლო თუ ადამიანი მხოლოდ იმას გააკეთებს, რასაც მისი გარყვნილი ბუნება მოითხოვს, საბოლოო ჯამში ბოროტების გზაზე აღმოჩნდება.
   მუდამ ასეთი ადამინების გვერდით სიარული სახიფათოა. პირველ რიგში იმიტომ, რომ შესაძლებელია შენც მათსავით დაიწყო ცხოვრება, რაც დაგაკარგვინებს შენს გზას ამ ცხოვრებაში. და მეორე – შენ შეიძლება მათი საზოგადოების წევრად ჩაგთვალონ.
   ამ ცხოვრებაში შეუძლებელია საკუთარი თავის დაზღვევა გარესამყაროდან მომავალი ნებისმიერი ზეგავლენისაგან. ღმერთი არც ისურვებდა ასე რომ გეცხოვრა. ქრისტიანი გახსნილი უნდა იყოს ნებისმიერ ადამიანთან ურთიერთობისათვის, მაგრამ ერთია, როდესაც ვითარება მოითხოვს ხალხთან ურთიერთობას, ხოლო სულ სხვაა, როდესაც განგებ უკავშირებ ცხოვრებას ისეთ ადამიანებს, რომლებიც საბოლოო ჯამში დაგინგრევენ მას.
   როდესაც გაგიჩნდება სურვილი, რომ გაჰყვე ცუდ ადამიანებს, გაიხსენე რჩევა:  “ჩემო შვილო, ნუ ივლი მათთან გზაზე, შეაკავე შენი ფეხი მათი სავალიდან”.

ღმერთს უყვარს მართალნი
   “უფალი თვალს უხელს ბრმებს, უფალი მართავს წელმოდრეკილებს, უფალს უყვარს მართალნი” (ფსალმ. 145:8).

   დღევანდელ ბიბლიურ მუხლში ნახსენებია სამი მოქმედება: ახელა, გამართვა და სიყვარული. ეს სახელმძღვანელოა, რომელიც ორმოდან ამოსვლაში გეხმარება. სამივე მოქმედებას ღმერთი ასრულებს. მხოლოდ ღმერთის ზემოქმდების შემდეგ შეუძლია ადამიანს, რომ განაგრძოს სვლა ცხოვრებაში.
   ეს მუხლი გვიხატავს სულით დაცემული, დარდით აღვსილი, უსაზღვროდ დაღლილი ადამიანის სახეს. მას აღარც ძალა ჰყოფნის და არც ნებისყოფა ბრძოლის გასაგრძელებლად. 
   მეფსალმუნე ამბობს, რომ უფალს შეუძლია ასეთ მდგომარეობაში მყოფი ადამიანების გამხნევება. 
   როგორც წესი, როდესაც ადამიანი დათრგუნულია, მისი პირველი რეაქცია ღმერთის სიყვარულში დაეჭვებაა. “რატომ დამემართა ეს ყველაფერი? სად არის ღმერთი? ის არ აქცევს ყურადღებას ჩემს ტანჯვას”, - ამბობს ის. როგორც ჩანს, ის აზრი, რომ ღმერთი გულგრილია მათდამი, ამშვიდებს კიდევაც ასეთ ადამიანებს. ამიტომ საუბრობს მეფსალმუნე ღმერთის სიყვარულზე – ნებისმიერი ტკივილის გასაყუჩებელ წამალზე. ეს საწყისი წერტილია დათრგუნული მდგომარეობიდან გამოსასვლელად და აღსადგენად. ადამიანი, რომელიც საკუთარი არასწორი გადაწყვეტილებების ღრმა ორმოში ჩავარდა, ვერ მოითხოვს, რომ იგი ამ ორმოდან ამოათრიონ. ღმერთი ამას აკეთებს არა იმიტომ, რომ ვალდებულია გადაარჩინოს ადამიანი, არამედ იმიტომ, რომ უყვარს ის. 
   რა გზით  ათავისუფლებს ღმერთი ადამიანს?  როგორც მეფსალმუნე ამბობს, უფალი თვალს უხელს ბრმებს. უმეტეს შემთხვევაში პრობლემის მოსაგვარებელი საშუალება ჩვენთან ძალიან ახლოსაა, მაგრამ ჩვენ ვერ ვხედავთ მას, იმიტომ რომ ურწმუნოება, ეჭვები და სევდა გვაბრმავებს.
   ერთ ჭიქა წყალშიც ძალიან მარტივად დაიხრჩობი, როდესაც მხოლოდ ადამიანურ ძალებზე, მეცნიერებასა და ტექნოლოგიაზე ამყარებ იმედებს. ხოლო როდესაც ეყრდნობი მას, ვინც ადამიანზე აღმატებულია, მაშინ ყველაფერი თავის ადგილს უბრუნდება.
   არსებობს გამოსავალი ყველა იმ სირთულიდან, რომლებსაც აწყდები სამსახურში, ოჯახში ან პირად ცხოვრებაში. ნუ აივსები ეჭვებით. ღმერთს უყვარხარ, თუნდაც შენ ვერ გრძნობდე ამას. სთხოვე უფალს, რომ აგიხილოს თვალები. როდესაც ხედავ ყველა გასაჭირს, გახსოვდეს, რომ მარტო არ ხარ!
   ცოტას თუ განუცდია საკუთარ თავზე იმდენი განსაცდელი, რამდენიც დავითს ხვდა წილად. ცოტა თუ გამხდარა ახლობლების მხრიდან ამდენი ინტრიგისა და დევნის მსხვერპლი. მაგრამ ყველაფრის მიუხედავად, დავითმა შეინარჩუნა უფლისადმი ნდობა, ამიტომაც აცხადებს ის: “უფალი თვალს უხელს ბრმებს, უფალი მართავს წელმოდრეკილებს, უფალს უყვარს მართალნი”.

7 თებერვალი
რით ვიამაყო?
   “ზოგნი ეტლებით იქადიან და ზოგნი ცხენებით, ჩვენ კი ჩვენი ღმერთის სახელს ვიხსენებთ” (ფსალმ. 19:8).

   მე-20 საუკუნის ორმოცდაათიან წლებში ჰოლივუდში სახელი გაითქვა ერთმა ახალგაზრდა მსახიობმა. ის ორჯერ გახდა “ოსკარის” პრემიის ლაურეატი და კიდევ რვაჯერ იყო წარდგენილი ამ ჯილდოს ნომინაციაზე. ეს გახლდათ მარლონ ბრანდო, რომლის სიცოცხლსაც სამწუხარო დასასრული ჰქონდა.
   იგი სიმსუქნით იტანჯებოდა, ფსიქოლოგიურად გაუწონასწორებელი იყო. წარსულში პოპულარული მსახიობი უბადრუკ  ერთოთახიან  ბინაში დაიღუპა, იგი ემალებოდა კრედიტორებს, რომლებიც მილიონებს ითხოვდნენ მისგან.
   მისი ოჯახური ცხოვრებაც წარუმატებელი აღმოჩნდა. 1990 წელს მისი ვაჟი, კრისტიანი გაასამართლეს თავისი ნახევარდის, ტარითა ჩეინის ამხანაგის მკვლელობისათვის. თავად ტარითა კი შიზოფრენიით იყო დაავადებული და ოცდახუთი წლის ასაკში სიცოცხლე თვითმკვლელობით დაასრულა.
   გარკვეული დროის განმავლობაში ეს  ექსცენტრიული მსახიობი საკმაოდ შეძლებული იყო, მხოლოდ საუკეთესოს ჭამდა და სვამდა. მაგრამ როდესაც ქონება გაფლანგა, გარესამყაროსაგან მოსაწყვეტად მის მიერ ნაყიდ კუნძულზე გადასახლდა ტაიტიზე. სინამდვილეში მის გულს არასოდეს უგრძვნია სიმშვიდე. ფულმა, დიდებამ და შესაძლებლობებმა, რომლებიც გააჩნდა ვერ ამოავსო მჭმუნვარე ადამიანის ჭკუიდან შემშელელი სიცარიელე.
   დავითი სწორედ ამაზე საუბრობდა. ყველაფერი, რასაც ხედავ, ეხები, რასაც ფლობ, სინამდვილეში ეფემერულია. შესაძლოა ადამიანს სულაც არ აქვს ამის აღიარების სურვილი, მაგრამ ის უპირველეს ყოვლისა შინაგანი სულიერი სამყაროს მქონე არსებაა და მას მხოლოდ მაშინ შეუძლია იყოს ბედნიერი, როდესაც მყარ საძირკველზე – იესო ქრისტეზე  იწყებს შენებას, რადგან ის არის ნამდვილი თვითრეალიზების წყარო. სამწუხაროა, რომ ადამიანები ამას მხოლოდ მას შემდეგ აცნობიერებენ, რაც  გამოუვალ მდგომარეობაში აღმოჩნდებიან და აღარ იციან საით წავიდნენ ან რა გააკეთონ. ადამიანი იყურება გარშემო, ეძებს გამოსავალს, მაგრამ ირგვლივ მხოლოდ აჩრდილები არიან, რომლებიც უფრო მეტად უღვივებენ უხერხულობის განცდას. იგი ვარდება სასოწარკვეთილებაში, ტირის, ცდილობს იპოვოს ცხოვრების მიზანი, მაგრამ უშედეგოდ. ყველაზე ცუდი კი ის არის, რომ მისი ეს ტანჯვა გულის დაფარულ კუთხეებში იმალება და მის შესახებ არავინ არაფერი იცის. 
    შენ თუ განიცდი ხოლმე ისეთ სიცარიელეს, რომლის ამოვსებაც არაფერს არ შეუძლია? თავქუდმოგლეჯილი გარბიხარ, მაგრამ ვერ გაგირკვევია რა მიზნით? სანამ დღევანდელ დღეს დაიწყებ, დაფიქრდი: “ზოგნი ეტლებით იქადიან და ზოგნი ცხენებით, ჩვენ კი ჩვენი ღმერთის სახელს ვიხსენებთ”.


8 თებერვალი
ემსახურე, რომ გაიმარჯვო
   “ამოირჩია დავითი, თავისი მონა და წამოიყვანა ის ცხვრის ფარებიდან” (ფსალმ. 77:70).

   დავით მეფე, წინასწარმეტყველი და მეომარი იყო. მაგრამ ასაფი, ამ ისტორიული ფსალმუნის ავტორი, დავითს ღმერთის მონას უწოდებს: “ამოირჩია დავითი, თავისი მონა და წამოიყვანა ის ცხვრის ფარებიდან”.
   რას აკეთებდა დავითი, როდესაც ღმერთმა მოუხმო მას? ცხვრებს მწყემსავდა. ჩვეულებრივი ყმაწვილი, რომელიც უბრალოდ მამას ემსახურებოდა! არავითარი ცნობადი წარმომავლობა, არც მაღალი ტანადობა, არც განსაკუთრებული გარეგნობა,  არც ნამსახურობის ნუსხა. უბრალო მსახური. მისი როლი ოჯახში იმდენად უმნიშვნელო იყო, რომ როდესაც წინასწარმეტყველი სამუელი იესესთან მივიდა და მისი ძეების გაცნობა სთხოვა, იესემ ყველას მოუხმო დავითის გარდა, უმცროს ვაჟს ოჯახში სერიოზულად არავინ აღიქვამდა. იესემაც ჩათვალა, რომ მეფობის შანსი ნებისმიერ მის ძეს შეიძლებოდა ჰქონოდა, გარდა დავითისა. რატომღა დაეკარგა დრო მის მოსახმობად? მაგრამ ეს ისტორია კარგადაა ჩვენთვის ცნობილი. დავითი  ისრაელის ერთ-ერთი უდიდესი მეფე გახდა. 
    ცდები, თუ მიგაჩნია, რომ დავითი თავისი უბრალოების გამო გახდა მოწოდებული. არც ერთი ზემოთ ხსენებული მისი დახასიათება არ წარმოადგენს ზნეობრიობას. ღმერთი არ ეძებს უუნარო ადამიანებს. ღმერთი ეძებს ერთგულ მსახურებს, რომლებსაც მსახურება უფრო მნიშვნელოვნად მიაჩნიათ, ვიდრე  წოდებისა და თანამდებობის მოპოვება. ისეთ ადამიანებს, რომლებიც ყველაფერს გაიღებენ მსხვერპლად, ოღონდაც იესომ ამოავსოს მათი სულის ყოველი კუთხე. მათ, ვინც თავისუფალია სიამაყისაგან და ვისი მეშვეობითაც სულიწმიდა შეძლებს მოქმედებას.
    ადამიანი, რომელსაც ძალაუფლება უპყრია ხელთ, მაგრამ მსახურების სულს მოკლებულია, პატივისცემას მოითხოვს საკუთარი თავისადმი, მაშინ, როდესაც ნამდვილ პატივისცემას ადამიანებში აღძრავს ბრძენი მსახური-ლიდერი. სამყარო გაცილებით უკეთესი იქნებოდა, თუ სიყვარულისა და მსახურების ძალა ჩაანაცვლებდა ძალაუფლებისა და ხალხთა დამორჩილების სურვილს. 
    ამბობენ, რომ ცხვრებთან დროის ხშირად გატარება თვინიერებასა და რბილ ხასიათს უყალიბებს ადამიანს. შესაძლოა სწორედ ამიტომ მისცა ღმერთმა მოსესა და დავითს დრო მწყემსობისათვის მანამადე, სანამ ღვთის ერს ჩაუყენებდა სათავეში.
   იკითხოს თითოეულმა ჩვენგანმა: ვარ თუ არა მსახური? ოჯახში, სამსახურში, საზოგადოებაში – მზად ვარ ვემსახურო? მსახურება ბედნიერი ცხოვრების ერთ-ერთი საიდუმლოა და მხოლოდ ბედნიერ ადამიანს შეუძლია ამ ბედნიერების გაზიარება მათთვის, ვინც მის გვერდით იმყოფება.
   როდესაც სირთულეებს გადააწყდები გაიხსენე, რომ: “ამოირჩია [ღმერთმა]  დავითი, თავისი მონა და წამოიყვანა ის ცხვრის ფარებიდან”.

9 თებერვალი
პატიოსანთა ლოცვა
   “უკეთურთა მსხვერპლი უფლისათვის სისაძაგლეა, პატიოსანთა ლოცვა კი – სიხარული” (იგავ. 15:8).

    ერთხელ საუბარი მქონდა ერთ ადამიანთან. მან  ნახევარი მილიონი დოლარი ჩადო საქმეში, რომელიც სწრაფ მოგებას მოასწავებდა. თავიდან ყველაფერი კარგად მიდიოდა. მან თანხა პროცენტებით დაიბრუნა უკან. ამის შემდეგ კიდევ სამჯერ გაიმეორა იგივე. ერთი წლის განმავლობაში მან თავისი კაპიტალის გაორმაგება მოახერხა.  მაშინ მან გადაწყვიტა ყველაფრის გაყიდვა, რაც გააჩნდა და თანხა ისევ საქმეში ჩადო იმ იმედით, რომ ასე სწრაფად გამდიდრდებოდა. მაგრამ ამჯერად მისმა გათვლებმა არ გაამართლა და პრაქტიკულად ყველაფერი დაკარგა, რაც გააჩნდა.
   ამ ადამიანმა მომმართა თხოვნით: “ილოცეთ და თუ ღმერთი დამეხმარება ფულის დაბრუნებაში, მე ასი ათას დოლარს გავიღებ შემოწირულობად”.
   იგი არ იყო ქრისტიანი, არ ითვალისწინებდა ბიბლიურ პრინციპებს, მხოლოდ მარტივი ფულის შოვნით იყო გატაცებული. და აი, გაკოტრებულმა, მან გადაწყვიტა, რომ მიმართოს ღმერთს და გაურიგდეს მას, მიიღოს სარგებელი.
   დღევანდელი ბიბლიური მუხლი სწორედ ასეთი ტიპის ადამიანებზე საუბრობს. ნებისმიერი მსხვერპლი იმ ადამიანისა, რომელიც მხოლოდ საკუთარი წესებით ხელმძღვანელობს და ურჩი გულის პატრონია, სისაძაგლეა ღმერთისთვის. ასეთი მსხვერპლი საკმარისი არაა, რაც არ უნდა გრანდიოზული იყოს ის ადამიანური საზომით. სინამდვილეში მოტივაცია უფრო მნიშვნელოვანია. რატომ სწირავ, რისთვის?
    “პატიოსანთა ლოცვა კი – სიხარულია,” - საუბარია მუხლის მეორე ნაწილში. რისი თქმა სურს ღმერთს ამით? რომ გულწრფელ ლოცვას განსაზღვრავს არა იმდენად სიტყვები, რამდენადაც ადამიანის მისწრაფება შეიცნოს ღმერთი.
    ღმერთი არასოდეს დატოვებს სუფთა გულის მისწრაფებას პასუხის გარეშე, მაშინაც კი, როდესაც ბაგე დუმილს ინარჩუნებს. მსხვერპლი – გარეგანი ქმედებაა. ღმერთის შეცნობისა და მისი რჩევების გათვალისწინების სურვილი – შინაგანი. მოტანილ მსხვერპლს ადამიანები ხედავენ, ზრახვებს კი ღმერთი, რომელიც პასუხობს ასეთ ადამიანებს.
     ეძიე უფალი! სიბნელის ჟამს ეძებე მისი რჩევები. ილოცე. ბრძენი ადამიანი  დღეში არანაკლებ 15 წუთს  ატარებს ლოცვაში, იმ შემთხვევაში, თუ ბევრი საქმე არ აქვს. ხოლო თუ საზრუნავი ბევრი აქვს, ორჯერ მეტ დროს უთმობს ლოცვას.
    ქრისტეში არავინ მარცხდება. იყავი გულახდილი მასთან საუბარში, პატიოსანი მისდამი თაყვანისცემაში, ვინაიდან “უკეთურთა მსხვერპლი უფლისათვის სისაძაგლეა, პატიოსანთა ლოცვა კი – სიხარული”.

10 თებერვალი
სრული გამარჯვება
   “განმსაჯე უფალო, რადგან ვიდოდი ჩემი სიწრფელით, უფალზე ვიყავ მინდობილი და არ წავბორძიკდი” (ფსალმ. 25:1).

   იცი რა აქვთ საერთო მდიდარ ყმაწვილსა და დაკარგული ძის ძმას?  ორივე დარწმუნებული იყო იმაში, რომ მათი საქმე იმდენად კარგადაა, რომ მამა აუცილებლად კმაყოფილი იქნებოდა. ორივე ტიპური მაგალითია ღმერთის იმ გულწრფელი შვილებისა, რომლებიც მთელი ძალით ცდილობენ უმწიკვლოდ იცხოვრონ და მიაჩნიათ, რომ ასეთი ცხოვრება ხსნის საშუალებაა და არა მისი შედეგი. დღევანდელი მუხლი ერთი შეხედვით ადასტურებს ამ თვალსაზრისს. იქმნება შთაბეჭდილება, თითქოს დავითი ამაყობს საკუთარი თავით: “რადგან ვიდოდი ჩემი სიწრფელით”. მაგრამ არ უნდა დავივიწყოთ, რომ დავითი იყო ცოდვილი, რომელმაც მოინანია, რომელმაც მიიღო ღმერთის სიმართლე ისე, თითქოს ეს მისი სიმართლე ყოფილიყოს.
    როდესაც ამ მუხლს ვკითხულობ მახსენდება უამრავი ადამიანი, რომელიც ამბობს: “მე ვერასოდეს გავხდები კარგი ქრისტიანი. მე ვერ დავამარცხებ ჩემს მავნე მიდრეკილებებს და  ჩვევებს. მე ვერასდროს ვერ ვიცხოვრებ სუფთა და უმწიკვლო ცხოვრებით”. შეიძლება შენც იგივეს ამბობ. ყოველდღიურად იბრძვი, ცდილობ გაიმარჯვო, მაგრამ გრძნობ, რომ ვერც ერთი ნაბიჯით ვერ მიიწევ წინ. ხელოსანმა, რომელიც საათს მიკეთებდა ერთხელ აღიარა: “მე არ მომწონს ასეთი რომ ვარ. ვცდილობ შევიცვალო, მაგრამ ვმარცხდები”.   	
    ებრაული სიტყვა, რომელიც ნათარგმნია, როგორც “სიწრფელე” სიტყვასიტყვით აღნიშნავს “ბოლომდე მიძღვნილ გულს”. აქ საქმე სულაც არ ეხება “სწორ” ცხოვრებას, რომელიც უნდა წარვუდგინოთ ღმერთს იმისათვის, რომ მივიღოთ აღთქმული ჯილდო, თუმცა უდაოა, რომ ღმერთისათვის სრულად მიძღვნილი გულია, რომელიც უსაზღვროდ ენდობა მას. ღმერთის ნდობა სუსტს აძლიერებს, დაცემულს წამოაყენებს,  დაჭრილს ნაიარევს მოუშუშებს.
    დღევანდელი მუხლი არის ლოცვა სამართლიანობისთვის. საული დავითს ღალატში ადანაშაულებდა და მის მოკვლას ცდილობდა. ერთადერთი, რასაც დავითის დაცვა შეეძლო ღმერთის მართალი სამსჯავრო იყო, მხოლოდ და მხოლოდ მისი დახმარებით შეიძლება იმ ბოროტების დამარცხება, რომელიც შინაგანად ანადგურებს ადამიანს.  ღმერთის სიმართლე სიყვარულში ვლინდება, ვინაიდან ღმერთი სიყვარულია. ღმერთის სიმართლე აღამაღლებს ადამიანს, აღადგენს მასში დაკარგულ ღვთის ხატებას. ღმერთის სიმართლე ადამიანისთვის იმას აკეთებს, რისი გაკეთებაც ადამიანს თავად არ შეუძლია საკუთარი თავისთვის. გახსოვდეს ეს, როდესაც მარადიული დაღუპვის შიში შეგიპყრობს.
    დღევანდელი დღის დასაწყისში მიატოვე სინანულის ტვირთი. დაივიწყე ფუჭი ბრძოლა. მიმართე მართალ ღმერთს. შეჰღაღადე: “განმსაჯე უფალო, რადგან ვიდოდი ჩემი სიწრფელით, უფალზე ვიყავ მინდობილი და არ წავბორძიკდი”.

11 თებერვალი
თითოეულთან განსაკუთრებული მიდგომაა საჭირო
   “მეგობრიანი კაცი შეიძლება განადგურდეს, მაგრამ არის მოყვასი ძმაზე უფრო ახლობელი” (იგავ. 18:24).

   დღევანდელი ბიბლიური მუხლის თანახმად, ადამიანებთან ურთიერთობის აწყობის სხვადასხვა გზა არსებობს. ეს ერთ-ერთი ძირითადი გაკვეთილია და მისი გათავისება აუცილებელია წარმატებული ურთიერთობებისთვის. ბევრი  ვერ აცნობიერებს, რომ არ არსებობს ორი ერთნაირი ადამიანი! ურთიერთობას იმ შემთხვევაში შეუძლია ადამიანების გამდიდრება, როდესაც ისინი ერთმანეთს ისეთებად მიიღებენ, როგორებიც არიან. 
   მათ, ვისაც რამდენიმე შვილი ჰყავს უნდა შეემჩნიათ, რომ ყოველი მათგანი რაღაცით განსხვავდება სხვებისაგან, თითოეულს თავისი მიდგომა სჭირდება. ჩვენ ვცდებით, როდესაც ყველასთან აღზრდის ერთსა და იმავე  მეთოდს ვიყენებთ.  არ არის ბრძნული ყველა პრობლემის ერთნაირად მოგვარება, ყველა ადამიანთან ერთნაირი დამოკიდებულება.
   სამყარო კულტურის, ხასიათების, ტემპერამენტისა და ყოველი იმ კომპონენტის მრავალფეროვნებაა, რომელიც თითოეულ ადამიანს განუმეორებელ პიროვნებად აყალიბებს. ჩვენ ამის დანახვა შეგვიძლია ოჯახში, სამსახურში, ეკლესიაში, ქუჩაში, ნებისმიერ ადგილას. ზოგს სიმკაცრე უხდება, ზოგს – გულითადი საუბარი. ზოგისთვის აუცილებელია მუდმივი გაფრთხილებები და რჩევები, მაშინ, როდესაც სხვას ისინი საერთოდ არ სჭირდება. საუბრის სხვადასხვა ფორმების გამოყენება სულაც არ ნიშნავს მარადიული და უცვლელი პრინციპებიდან გადახვევას. 
   დღესდღეობით სხვადასხვა ვითარებაში ადამიანებთან ურთიერთქმედების საკუთარი მეთოდების გადახედვა ურიგო არავისთვის იქნებოდა. სამყაროში გაცილებით მეტი სიხარული იქნებოდა თუ ადამიანებთან შეხვედრისას მათი პიროვნული თავისებურებების გათვალისწინებას შევძლებდით.
    საკუთარი თავის შეცვლა ან ყველაფრის ახლიდან დაწყება არასოდეს იქნება გვიან. შეცდომების აღიარება და შენდობის თხოვნაც არასოდეს არის დაგვიანებული. ადამიანობა, გახსნილობა და დიდსულოვნება ყოველთვის დროულია.
   დღეს ვიდრე ადამიანებს შეხვდები და მოვლენათა შუაგულში მოექცევი, გაიხსენე სოლომონის სიტყვები: “მეგობრიანი კაცი შეიძლება განადგურდეს, მაგრამ არის მოყვასი ძმაზე უფრო ახლობელი”.

12 თებერვალი
ნუ იგემებ მათი სუფრიდან
   “არ გადაახვევინო ჩემს გულს ავი სიტყვისაკენ ბოროტ საქმეთა ჩასადენად ურჯულო კაცებთან ერთად, და ნუ ვიგემებ მათი სუფრიდან” (ფსალმ. 140:4).

   გლედისი აღელვებული მომიახლოვდა ქადაგების შემდეგ. ღმერთის უწყება შეეხო მის გულს. იგი ჩამოჯდა ჩემს წინ, ამოიოხრა და თქვა: “პატარაობიდან მხიბლავდა სცენა, განათებები, აპლოდისმენტები, ცნობადობა… დღეს ეს ყველაფერი მაქვს, მაგრამ თავს უბედურად ვგრძნობ. სიცარიელის განცდა მაქვს, სევდა მაწუხებს, თავს განადგურებულად ვგრძნობ”.
    გლედისი ცნობილი ტელემსახიობი იყო. მას ქრისტიანული პრინციპებითა და ფასეულობებით ზრდიდნენ, თუმცა მან  ადრეულ ახალგაზრდობაშივე მიატოვა ისინი და მთელი ყურადღება კარიერაზე გადაიტანა, ცდილობდა მიეღწია იმისთვის, რაც ყველაზე მნიშვნელოვნად მიაჩნდა.
    იმ საღამოს, ტკივილით, ცრემლითა და დანაშაულის გრძნობით სავსე წლების შემდეგ ჯერ კიდევ ახალგაზრდა, ცნობილი და ლამაზი ქალბატონი მეგობრის მოწვევით მოვიდა სტადიონზე, სადაც ღმერთზე და მის ძალაზე იყო საუბარი.
   სულიწმიდა შეეხო მის გულს. სწორედ ამიტომ იყო ის გულწრფელი ჩემთან: “არაფერს აქვს ფასი იმ ყველაფრიდან, რასაც მივაღწიე. ყველაფერს დავთმობდი ღმერთთან თანხმობაში გატარებული ერთი დღისთვისაც. ზოგჯერ ვოცნებობ, რომ კვლავ პატარა ბავშვი ვიყო და  ისევ ვუსმენდე ბიბლიურ ისტორიებს, რომლებსაც დედა  მიყვებოდა ხოლმე ძილის წინ”. 
   “ნუ ვიგემებ მათი სუფრიდან”, - შესძახა დავითმა. მას მხედველობაში ჰქონდა ცოდვილი სიამოვნებები. ცოდვა სწორედ იმიტომ არის მიმზიდველი, რომ სიამოვნებას ანიჭებს ადამიანებს. მაგრამ ამ ყველაფრის მიღმა დგას დანაშაულის ტვირთი, უძილობა, დარდი და იმედგაცრუება, რომლებიც ამძიმებს ცოდვილის გულს.
   ბოროტება და მანკიერება ყოველ წუთს და ყოველ წამს ჩასაფრებულია, გვთავაზობს სამყაროს ყველა სიამოვნებას, გვაბრმავებს, გვაცდუნებს, გვიპყრობს. ერთადერთი, ვისაც შეუძლია აგვარიდოს წინდაუხედავი საქციელები, იესო ქრისტეა. მას შეუძლია ჩვენი გულის დაცვა წუთისოფლის მოჩვენებითი სიამოვნებებისგან.
   ნუ გაბედავ დღევანდელი დღის დაწყებას, სანამ არ დარწმუნდები, რომ იესო შენს გვერდითაა. გაუხსენი მას შენი გული და სთხოვე, როგორც შვილმა მამას: “არ გადაახვევინო ჩემს გულს ავი სიტყვისაკენ ბოროტ საქმეთა ჩასადენად ურჯულო კაცებთან ერთად, და ნუ ვიგემებ მათი სუფრიდან”.

13 თებერვალი
დაისახე მიზანი! 
   “მხოლოდ ამპარტავნობისაგან წარმოიშვება განხეთქილება, მრჩეველთ კი სიბრძნე აქვთ”  (იგავ. 13:10).
 
   პეპე ბარეტოს თავისი ვარსკვლავი აქვს ჰოლივუდის “დიდების ხეივანში”. ასეთი აღიარება მან ლოს ანჟელესის ერთ-ერთი საუკეთესო ლათინოამერიკელი  ტელე და რადიოწამყვანის ტიტულის მიღების შემდეგ მოიპოვა. 
   ჩვენ რესტორან “აკაპულკოს” მაგიდასთან ვისხედით გლენდეილში. ის აღელვებული მიყვებოდა  ქრისტესთან შეხვედრის თავის ისტორიას: “ეს იყო ყველაზე დრამატული მომენტი ჩემს ცხოვრებაში, - ამბობდა ის. – მე ცნობილი ვიყავი, უამრავი თაყვანისმცემელი მყავდა, მქონდა ყველაფერი, რაც ადამიანს სჭირდება ბედნიერებისთვის, მაგრამ სულში სიცარიელეს და მღელვარებას ვგრძნობდი. სწორედ ასეთ მდგომარეობაში მყოფს ჩამივარდა ხელთ ბიბლია და მე დავიწყე მისი შესწავლა”.
    პეპემ მიამბო, თუ როგორი შინაგანი ბრძოლა გადაიტანა და როგორ დაემორჩილა ღმერთს. ის ამაყობდა საკუთარი თავით, ცოტამ თუ შეძლო ცხოვრებაში იმდენის გაკეთება, რამდენიც მან მოახერხა და რისთვისაც დაიმსახურა საყოველთაო აღიარება. როგორ უნდა ეთხოვა მას ვინმესთვის დახმარება?
   დღევანდელი ბიბლიური მუხლი ამბობს, რომ: “მხოლოდ ამპარტავნობისაგან წარმოიშვება განხეთქილება”. განხეთქილება ამ შემთხვევაში მხოლოდ სხვა ადამიანებთან კი არა, საკუთარ თავთან დაპირისპირებასაც, შინაგან კონფლიქტსაც გულისხმობს. ამპარტავან ადამიანს არ შეუძლია საკუთარი თავის მიღება, მისი სიამაყე არწმუნებს მას, რომ ის სხვებზე უკეთესია, რაც მასში მღელვარებას და უკმაყოფილებას წარმოშობს, სხვები ხომ ასე არ ფიქრობენ.
    იმ საღამოს, როდესაც ღმერთის სიყვარულზე ვქადაგებდი მე გავიცანი უკვე გარდაქმნილი პეპე ბარეტო, უბრალო ადამიანი, რომელსაც სურდა ესწავლა ქრისტესგან. პეპე მოვიდა, რათა მოესმინა უწყება იესოს შესახებ, რათა გაზრდილიყო სულიერად.
    მოგვიანებით მან მიამბო კიდევ ერთი ისტორია. ერთხელ მან დაურეკა თავის მეგობარს, რომელიც ვაჟიშვილის დაღუპვის შემდეგ ალკოჰოლსა და ნარკოტიკებში ჩაეფლო. პეპემ გაუზიარა მას თავისი ქრისტიანული გამოცდილება, უამბო ღმერთის სიყვარულის შესახებ. რამდენიმე კვირის შემდეგ მას ჰკითხეს: “მისმინე, ამისთანა რა უთხარი ტინტანს? შენთან საუბრის შემდეგ მთლიანად გარდაიქმნა!”
    პეპეს თვალები სიხარულისაგან ბრწყინავდა. “იმ დღეს გავაცნობიერე, თუ რა იყო ჩემი ცხოვრების მიზანი, - მითხრა მან.  – ჩემი ვარსკვლავი “დიდების ხეივანში” უბრალოდ გაქრება როდესაც იესო მოვა, ხოლო გარდაქმნილი ცხოვრება მარადიულობისთვის შეინახება!” 
    ასე რომ, გახსოვდეს:   “მხოლოდ ამპარტავნობისაგან წარმოიშვება განხეთქილება, მრჩეველთ კი სიბრძნე აქვთ”.

14 თებერვალი
განდიდება მსახურებაა
   “აჰა, ადიდეთ უფალი, ყოველნო მსახურნო უფლისა, რომელნიც უფლის სახლში დგახართ ღამღამობით!” (ფსალმ. 133:1).

    ამ ბიბლიურ მუხლში ჩვენ ვხვდებით ორ ერთმანეთისაგან განუყოფელ ქმედებას, განდიდებას და მსახურებას. ღმერთის მსახური ყოველთვის კმაყოფილია თავისი ბატონით. თუ შენ არ ესწრაფი მსახურებას, შენი გული მუდამ ეჭვების, ინტრიგებისა და უკმაყოფილებისკენ იქნება მიდრეკილი. საბოლოო ჯამში შენ მხოლოდ ცუდად მოიხსენიებ ხოლმე ღმერთსაც და მის  ეკლესიასაც. 
   მეფსალმუნე საუბრობს თანმიმდევრულობასა და შეთანხმებულობაზე. ბაგიდან დაცდენილი სიტყვები ხელთა ნამოქმედარის შედეგია, ხოლო ხელებით იქმნება ის, რასაც კარნახობს მსახურების სურვილით შეპყრობილი გული.
   განდიდება მსახურების გარეშე მწირი და ხანმოკლეა. მსახურება განდიდების გარეშე იმაზე მიანიშნებს, რომ ადამიანი მხოლოდ საკუთარ თავზეა კონცენტრირებული და არ აქვს პირადი ურთიერთობა ღმერთთან.
   დღეს  დაძაბული დღე მქონდა და ძალიან დავიღალე. ჩვენ 450 კილომეტრი გავიარეთ პარაგვაის დედაქალაქიდან, ასუნსიონიდან  ბრაზილიის საზღვართან განლაგებულ ქალაქ პედრო-ხუან-კაბალიერომდე. საზღვარი პირდაპირ ქუჩას მიუყვება და მხოლოდ ერთი წუთია საჭირო, რომ ერთი ქვეყნიდან მეორეში გადახვიდე. ბრაზილიის სიხალოვე ნოსტალგიით მავსებს, მახსენებს, რომ უკვე დიდი ხანია შორს ვარ სახლიდან. 
    იმ საღამოს საევანგელიზაციო შეხვედრას ვატარებდი დიდ სპორტულ დარბაზში. შეხვედრის ბოლოს ვილოცე ყველა იმ ადამიანისთვის, ვინც იესო ქრისტე თავის პირად მხსნელად მიიღო. 
   ახლა ღამეა, გადაშლილი მაქვს ბიბლია და ამ სტრიქონებს ვწერ.
   დღევანდელი ბიბლიური მუხლი მიმართავს მღვდელმსახურებს, რომლებიც ღამის საათებში ემსახურებოდნენ უფალს. რას აკეთებდნენ ისინი მაშინ, როდესაც მთელ ქალაქს ეძინა? ლოცულობდნენ. მომდევნო მუხლში ნათქვამია, რომ ისინი აღაპყრობდნენ ხელებს საწმიდრისაკენ, რაც დამახასიათებელი იყო ლოცვისთვის. სხვებისთვის ლოცვა, შუამდგომლური ლოცვა მათთვის, ვისაც სძინავს, ფასდაუდებელია. მსახურება – გასაოცარი გზაა, რომელიც გაშორებს სევდას, დაღლილობას, იმედგაცრუებებს. იფიქრე სხვებზე უფრო მეტი, ვიდრე საკუთარ თავზე. გააცნობიერე, რომ მიუხედავად ყველა შენი პრობლემისა, არსებობენ ისეთი ადამიანები, რომლებიც შენზე მეტად იტანჯებიან.
   შენს ცხოვრებაში წყვდიადი ჩამოწვა? იმსახურე. განადიდე უზენაესის სახელი. გარშემო ყველაფერი ბურუსითაა მოცული? მოწყვიტე მზერა პრობლემებს და შეხედე ღმერთს.
   შეხვდი დღევანდელ დღეს და ყველაფერს, რასაც ის მოგიტანს სიტყვებით:  “აჰა, ადიდეთ უფალი, ყოველნო მსახურნო უფლისა, რომელნიც უფლის სახლში დგახართ ღამღამობით!”

15 თებერვალი
ბრძენის სიტყვა
      “ბრძენთა ენა საამურს ხდის ცოდნას, ბრიყვთა პირი კი სისულელეს გამოთქვამს” (იგავ. 15:2).

     პილოტმა მთავარ ბორტგამცილებელს მოუხმო და უთხრა: “სერიოზული ტექნიკური პრობლემები გვაქვს. შესაძლოა თვითმფრინავი ჩამოვარდეს. ნუ შეაშინებთ მგზავრებს, მაგრამ როგორმე მიანიშნეთ, რომ მდგომარეობა კრიტიკულია”. ბორტგამცილებელმა მიკროფონი აიღო და გამოაცხადა: “პატივცემულო მგზავრებო, გთხოვთ, შეიკრათ უსაფრთხოების ღვედები, რათა თვითმფრინავის მიწასთან შეჯახების მომენტში თქვენი სხეულები არ მიმოიფანტოს”.
   სასაცილოა? ეს, რა თქმა უნდა, მხოლოდ გამოგონილი ანეგდოტია. მაგრამ ის კარგად ასახავს სოლომონის სიტყვების აზრს. ნებისმიერი ისტორია, სიახლე, ფაქტი შეიძლება ორგვარად გადმოიცეს.  “ბრძენთა ენა საამურს ხდის ცოდნას”, - ამბობს სოლომონი. სხვა სიტყვებით რომ ვთქვათ, ის ცოცხალს ხდის მას, მაგრამ არ ამახინჯებს. “ბრიყვთა პირი კი სისულელეს გამოთქვამს”, - განაგრძობს სოლომონი. სისულელე – უაზრობები, უშინაარსობები, გაზვიადებები.
   ჭკვიანი ადამიანი ნებისმიერ დროს ისე იყენებს სიტყვას, როგორც დახელოვნებული მხატვარი – ფუნჯს. იგი ქმნის სახეებს, აღაფრთოვანებს მსმენელს, მოაქვს იმედი. ადამიანებს უყვართ მისი მოსმენა მაშინაც კი, როდესაც მიუკერძოებლად საუბრობს და ამბობს სიმართლეს, რომლის მოსმენა და მიღებაც რთულია. უგუნური ადამიანი კი პირიქით, ცდილობს ლამაზად ისაუბროს, მაგრამ იკარგება უაზრობებში, დამახინჯებულ მოსაზრებებსა  და სისულეებში. 
    ზოგჯერ ჩვენი გაუაზრებელი სიტყვებით შეიძლება ჩვენი გარშემომყოფების ცხოვრება, ოცნებები, გეგმები დავანგრიოთ. “შენ არაფერი არ გამოგივა!”, “ხომ გეუბნებოდი!”, “ყოველთვის არასწორად იქცევი!”, “მხოლოდ პრობლემებს უქმნი ხალხს!”, “შენგან არავითარი სარგებელი არ არის!”.
   უშვებენ თუ არა შეცდომებს შენი მეზობლები და კოლეგები? რა თქმა უნდა! მე და შენც ყოველდღიურად ვცდებით. მაგრამ განა ეს მიზეზია ისეთი გულდასაწყვეტი სიტყვების გამოყენებისთვის, როგორებიცაა “ყოველთვის”, “არასდროს”, “არაფერი”?
    ალბათ იტყვი, რომ ეს უბრალოდ გამოთქმის ხერხებია? ან ეს იძულებითი სიტყვებია? შეიძლება იმისთვის, ვინც მათ წარმოთქვამს ასეც არის. მაგრამ მათთვის, ვინც ისმენს, ყველაფერი სხვაგვარადაა. ცოტა თუ აცნობიერებს, რომ უარყოფითი სიტყვები, რომლებსაც სხვების მისამართით ვიყენებთ, ჩვენ უფრო მეტ ზიანს გვაყენებს ვიდრე მათ, ვისაც მივმართავთ. ჭრილობები წლების შემდეგ გამოჩნდება, სისხლდენა დაიწყება და ნაიარევი ვეღარ მოშუშდება.
   განკურნება მხოლოდ იესოშია შესაძლებელი. რაც უფრო ახლოს ხარ მასთან, რაც უფრო მეტად რთავ ნებას რომ უხელმძღვანელოს შენს ცხოვრებას, მით მეტად ბრძენი იქნები. გახსოვდეს: “ბრძენთა ენა საამურს ხდის ცოდნას, ბრიყვთა პირი კი სისულელეს გამოთქვამს”.

16 თებერვალი
ღმერთის დახასიათება
   “საით წაუვალ შენს სულს და შენს სახეს სად გავექცევი?” (ფსალმ. 138:7).

   XVII საუკუნეში ერთმა ათეისტმა ფილოსოფოსმა მქადაგებელ ჯონ ეროუსმიტს შეკითხვით მიმართა: “სად არის ღმერთი?”. ეროუსმიტმა უპასუხა: “ჯერ მითხარი, სად არ არის ღმერთი?” 
   ფსალმუნი, რომლიდანაც არის აღებული დღევანდელი ბიბლიური მუხლი შემოქმედისა და ქმნილების უერთიერთობას ეხება. მასში ღმერთის სამი მახასიათებელია გამოყოფილი: ყოვლისმცოდნეობა, ყველგანმყოფობა და ყოვლისშემძლეობა. ადამიანებისთვის აუცილებელია მათი აღიარება იმისათვის, რომ სრულფასოვანი ცხოვრება ჰქონდეთ.
    თუკი დარწმუნებული ვარ, რომ ღმერთმა ყველაფერი იცის, მაშინ აღარ შევინახავ საიდუმლოებს, რომლებიც ახრჩობენ და წამლავენ ჩემს გულს. არ არსებობს იესო ქრისტეზე უკეთესი ფსიქოლოგი. იგი არა მარტო გვისმენს, არამედ შეუძლია მოგვიტევოს და მოგვცეს ახალი ფურცელი, რათა მასზე ახალი ისტორია დავწეროთ. 
   თუკი ვიცი, რომ ღმერთი ყოვლისშემძლეა, ამან უნდა განდევნოს შიში ჩემი გულიდან. როგორი გადაულახავიც არ უნდა იყოს ვითარება, როგორი გამოუვალიც არ უნდა ჩანდეს ჩემი მდგომარეობა, მე მეცოდინება: ღმერთი ჩემს მხარეზეა და დამიხსნის პრობლემების აზვირთებული ნაკადისგან.
   და ბოლოს, თუკი ვაცნობიერებ, რომ ღმერთი ყველგანმყოფია, მაშინ დავითთან ერთად მეც შევძახებ: “საით წაუვალ შენს სულს და შენს სახეს სად გავექცევი?”.  ამის გააზრება  არ მომცემს იმის საშუალებას, რომ შეცდომათა და უგუნურებათა მერყევ ნიადაგზე შევდგა ფეხი. სულში სიმშვიდე და წონასწორობა დაისადგურებს.
   არაფერია იმ ბინდზე  უარესი, რომელიც გარემოიცავს ღმერთისგან დამალვის მსურველებს. ეს არ არის წყვდიადი, რადგან წყვდიადში ისინი იმყოფებიან, ვინც სრულიად განდევნდა ღმერთი თავისი ცხოვრებიდან. ასეთი ადამიანები ვერაფერს ხედავენ და ისე ცხოვრობენ, როგორც ნარკოზში მყოფები. 
   ბინდი საშინელია, რადგან დღისა და ღამის გასაყარზე ცხოვრობ. უკეთესი იქნებოდა შენს თვალებს რომ არაფერი ეხილათ, მაგრამ შენ ხედავ. სილუეტები, ჩრდილები, უფორმო ფიგურები – შემაძრწუნებელი და დამბლადამცემი თავიანთი იერით. ბინდს შეუძლია ჭკუიდან შეგშალოს. ამიტომ მთელი ძალებით ეძებე სინათლე!
   შენთვის და ჩემთვის იწყება ახალი დღე. გავუხსნათ სიმართლის მზეს ჩვენი ცხოვრების სარკმელნი, რათა მან განდევნოს ბინდი. დაე, ეს სასიხარულო უწყება იყოს: “საით წაუვალ შენს სულს და შენს სახეს სად გავექცევი?”

17 თებერვალი
დარიგების ფასი
   “სულელი აბუჩად იგდებს მამის დარიგებას, შეგონების დამცველი კი გონიერი ხდება” (იგავ. 15:5).

   სამუშაო დღე მიილია. ფრიდრიხი ლიფტის კართან იდგა. მან არ იცოდა პირდაპირ სახლში წასულიყო თუ უმიზნოდ ეხეტიალა ქალაქის ქუჩებში, რასაც ბოლო დროს ხშირად აკეთებდა ხოლმე. ორმოცდათხუთმეტი წლის მამაკაცი თავს უიღბლოდ თვლიდა. მას არ აკმაყოფილებდა თავისი სამსახური. როგორც საზოგადო მოღვაწეს, მას ხშირად უწევდა ურთიერთობა ხალხის მასებთან, მაგრამ ვერავინ ამჩნევდა მის ტკივილს და იმედგაცრუებას, რომლებიც მუდმივად გულს უპობდა.
   ასეთი საღამოები მას უსასრულოდ ეჩვენებოდა. იგი მიაბიჯებდა უმიზნოდ, ხან რომელიმე სკვერში ჩამოჯდებოდა, ხანაც კაფეში ცდილობდა დროის გაყვანას და რაც უფრო მეტს ფიქრობდა, მით მეტად რწმუნდებოდა, რომ ნებისმიერი მისი წარუმატებლობის მიზეზი ტემპერამენტი იყო. იგი არასოდეს არავის უსმენდა. უარყოფდა მშობლების რჩევებს, ედავებოდა მასწავლებლებს, მეგობრობდა მხოლოდ მათთან, ვინც არ ეწინააღმდეგებოდა მას. მან მხოლოდ ზრდასრულმა შეძლო იმის გაცნობიერება, რომ ნებისმიერი რჩევისა თუ გაფრთხილების უგულებელყოფა დიდი სისულელე იყო მისი მხრიდან.
   “რატომ ვარ ასეთი?” - წუხდა იგი. ფრიდრიხმა არ იცოდა, რომ ყველა ადამიანი ასეთად იბადება. ჩვენ არ გვახასიათებს სხვის რჩევა-დარიგებებზე  ყურადღების გამახვილება, გაკიცხვაზე ხომ საუბარიც ზედმეტია. ადამიანი მიეჩვია შეცდომებზე სწავლას. პატარაობიდანვე, როდესაც გამოვგლეჯთ მამის ხელიდან ჩვენს ხელს, გავრბივართ ჩვენს ნებაზე იქამდე, სანამ ბორდიურს არ წამოვკრავთ ფეხს და არ დავეცემით პირდაპირ მუხლებზე, შემდეგ კი მწარედ ვტირით და ეს ცრემლები აღარ შეგვაშრება სიცოცხლის ბოლომდე. ჩვენ უხმოდ ვტირით და ვმალავთ დამსხვრეული ოცნების აჩრდილებს.
   ფრიდრიხი ათეისტი იყო. მისთვის ღმერთი მოკვდა. მისი მსოფლმხედველობა ნიცშეს ფილოსოფიიდან ამოიზარდა. მის წიგნებს იგი ახალგაზრდობაშივე გაეცნო, როდესაც გაიგო, რომ მამამ სწორედ ამ ცნობილი გერმანელი ფილოსოფოსის პატივსაცემად დაარქვა  ფრიდრიხი. 
   ოქტომბრის იმ საღამოს, ფრიდრიხი შემთხვევით წააწყდა ბუკლეტს, სახელწოდებით: “მოკვდა თუ არა ღმერთი?”, რომლის წაკითხვის შემდეგაც მას ბიბლიის შესწავლის სურვილი გაუჩნდა. ბიბლიურ სიბრძნეში მან აღმოაჩინა წარმატების საიდუმლო. მან გააცნობიერა, რომ “სულელი აბუჩად იგდებს მამის დარიგებას” და მორჩილებით გაუყვა ბიბლიურ პრინციპებს თავის ცხოვრებაში.
   ფრიდრიხი, რომელიც მე გავიცანი, გამარჯვებული იყო. “ჩემმა ცხოვრებამ აზრი შეიძინა, - აღიარა მან, - ახლა მე ბედნიერი ვარ!” დღეს, სანამ შენი მოვალეობების შესრულებას შეუდგებოდე, შეახსენე საკუთარ თავს: “სულელი აბუჩად იგდებს მამის დარიგებას, შეგონების დამცველი კი გონიერი ხდება”.

18 თებერვალი
ნეტავ…
   “გამოვკვებავდი მათ ნოყიერი ხორბლით და კლდის თაფლით გავაძღებდი” (ფსალმ. 80:17).

    დღევანდელ ბიბლიურ მუხლში გამოყენებული ორივე ზმნა პირობით კილოშია ჩასმული და ისინი მკითხველს გვრის დარწმუნებულობას, გადმოსცემს სისავსის იდეას, მაგრამ ამავე დროს გვაუწყებს, რომ კურთხევები გარკვეული პირობით ეძლევა ადამიანს. ეს პირობა მე-14 მუხლშია ნაჩვენები: “ჩემს ერს რომ ჩემი ესმინა და ისრაელს ჩემს გზაზე ევლო”. მაგრამ ეს ასე არ მოხდა. და ღმერთი მწუხარებით წარმოთქვამს: “არ ისმინა ჩემმა ერმა ხმა ჩემი, და ისრაელი არ დამემორჩილა”.
    ჩვენ ყოველდღე ვდგავართ არჩევანის წინაშე – მოვუსმინოთ ღმერთის სიტყვას თუ მივსდიოთ ჩვენს ინსტინქტებსა და მიდრეკილებებს. უფალი გვირჩევს რომ დავადგეთ მის გზას, რომელსაც მიჰყავს უსაფრთხოებისა და სრულფასოვანი ცხოვრებისკენ, მაგრამ ის არ გვაიძულებს ამ გზით სიარულს. იგი გვიტოვებს თავისუფლებას, არჩევანის გაკეთების უფლებას.
    ისრაელის ტრაგედიაც სწორედ ის იყო, რომ არ უსმენდა ღმერთის ხმას, დადიოდა თავისი გზებით, რაც მუდმივად ხდებოდა ამა თუ იმ ტანჯვის მიზეზი. ხალხი ჯიუტად განაგრძობდა თვითნებობას. 
      ღმერთი ისევ და ისევ განაგრძობდა ისრაელის მოხმობას, მოუწოდებდა სწორ გზაზე სვლისაკენ, მაგრამ საბოლოო ჯამში, იძულებული გახდა ეთქვა: “და მივუშვი ისინი თავიანთ გულისწადილზე, იარონ თავიანთ ნებაზე” (მუხ.13).
   სიჯიუტე – ტიპური მახასიათებელია იმ ადამიანებისა, რომლებსაც ცუდად აქვთ დაცდილი დამარცხება საკუთარ ცხოვრებაში. ეს არის  გონიერებას მოკლებული დაჟინებულობა. 
   დღეს აუცილებლად გააანალიზე შენი განწყობა. როდემდე უნდა ვაკეთო ის, რასაც მხოლოდ ტკივილი მოაქვს ჩემთვის ან გარშემომყოფებისთვის?
   ღმერთი მზადაა, რომ გამოგვკვებოს და გაგვაძღოს. ის ადამიანი, რომელიც მიატოვებს თვითნებობას და ყურს დაუგდებს ღვთიურ რჩევებს, აუცილებლად იგემებს საოცარი აღთქმების რეალურ გამოცდილებას.
   აქციე ეს დღე ბრძნული გადაწყვეტილებების დღედ. ირწმუნე, რომ ღმერთს შეუძლია მოახდინოს სასწაულები შენს და ჩემს ცხოვრებაში. რატომ უნდა იშიმშილოს სულმა, თუკი უფალს შეუძლია მისი გაძღობა? რატომ შევუშინდეთ მომავალს, თუკი იესო მხარდაჭერას გვპირდება? თამამად ჩახედე ცხოვრებას თვალებში და იმეორე ღმერთის აღთქმა: “გამოვკვებავდი მათ ნოყიერი ხორბლით და კლდის თაფლით გავაძღებდი”.

19 თებერვალი
   გაგიზიარებთ ჩემს სიტყვას
   “მიუბრუნდით ჩემს შეგონებას, გამოგითქვამთ ჩემს გულისთქმას, გაუწყებთ ჩემს სიტყვებს” (იგავ. 1:23).
   მე ვიცნობ ერთ ადამიანს, რომელიც იმ იმედით გამოდის ყოველდღე სახლიდან, რომ სულიწმიდა უკარნახებს სად უნდა წავიდეს და რა უნდა გააკეთოს. რატომ გვაქვს ხოლმე მიდრეკილება მისტიციზმში გადავარდნისაკენ ყოველთვის, როდესაც საუბარი ეხება ღმერთის სულს? ზოგი განსაკუთრებულ ემოციურ აღმაფრენას ელის, ზოგსაც სურვილი აქვს ამაღლდეს და მოისმინოს ზეციური ხმები…
   დღევანდელი ბიბლიური მუხლი სულიწმიდის მოქმედებას უკავშირებს მხილებას, შემეცნებასა და ღვთის სიტყვას.  შემეცნების წყარო ღვთის სიტყვაა, რომელიც გვამხელს. შემეცნების პროცესში (ებრ. «ყადა») მონაწილეობს გონება, გული და სხეული. სრულფასოვანი ცოდნა თავის თავში მოიცავს როგორც თეორიას, ისე პრაქტიკას.
   დღევანდელი ბიბლიური მუხლი ამტკიცებს, რომ ღმერთის სული ღვთის სიტყვის მეშვეობით საუბრობს. ღმერთის სიტყვა კი ყოველთვის არ ემთხვევა ადამიანის მოსაზრებას და ამხილებს მას. სულიწმიდა გვაბრუნებს სწორ გზაზე. ის გარკვევით მიგვითითებს მიმართულებას ბედნიერებისაკენ.
   ღმერთის სული იშვიათად თუ მოქმედებს ღვთის სიტყვისაგან დამოუკიდებლად. ადამიანმა, რომელსაც სურს, რომ სულიწმიდით იმართებოდეს, აუცილებლად უნდა გადაშალოს სიტყვა. სულიწმიდა ღვთის სიტყვის მეშვეობით მიმართავს გულს და ასე მივყავართ გამარჯვებისკენ.
   იგავების პირველი თავის თანახმად, ადამიანები, რომლებიც ვერ ამჩნევენ ღმერთს თავიანთ ცხოვრებაში, სიბრძნეს მოკლებული არიან და ეს მტანჯველია მათთვის. ისინი არ იცნობენ ღმერთის სიტყვას. უცოდინრობის ბურუსში ისინი ამაოდ ცდილობენ წარმატებისაკენ მიმავალი გზის გაკვალვას.
   გაუხსენი დღეს ღმერთს შენი გული, სთხოვე მას სიბრძნე, რათა იცხოვრო ბედნიერად. ზეციდან სიბრძნის მიღების შემდეგ ცხოვრებას მეტი ოპტიმიზმითა და გამბედაობით შეხედავ. ვიდრე შენს საქმეებს შეუდგებოდე, მოუსმინე ღმერთის რჩევას: “მიუბრუნდით ჩემს შეგონებას, გამოგითქვამთ ჩემს გულისთქმას, გაუწყებთ ჩემს სიტყვებს”.

20 თებერვალი
ჩვენ აქედან არ ვართ
   “ბაბილონის მდინარეებთან ვისხედით და ვტიროდით, როდესაც ვიგონებდით სიონს“ (ფსალმ. 136:1).
   ბაბილონელებმა ნაბუქოდონოსორის მეთაურობით დაიპყრეს იერუსალიმი. მათ დაანგრიეს ქალაქი და იუდეველები მძევლად აიყვანეს. 
   უცხო მიწებზე გატარებული წლები საკმაოდ მძიმე აღმოჩნდა. მიტოვებული სახლები, დანგრეული ოჯახები, დაკარგული მეგობრები… მონობაში მყოფები არჩევანის წინაშე იდგნენ: მათ ან სამუდამოდ უნდა დაევიწყებინათ სამშობლო, ან მთელი ცხოვრება ბაბილონში გაეტარებინათ სიონისკენ მზერით და იმ იმედით, რომ ერთხელაც დაბრუნდებიან მშობლიურ მიწაზე.
    ღმერთის მტერი მოვიდა დედამიწაზე და დაუნგრია ადამიანებს მათი იმედები, ფასეულობები, პრინციპები, დაიმონა ისინი, თავის სამეფოში გადმოასახლა და თავის მსახურებად დანიშნა.
     ისრაელის ისტორია კაცობრიობის ისტორიის სიმბოლოა. ძველი ებრაელების მსგავსად, ჩვენც ძალიან დიდი მანძილი გვაშორებს ჩვენს სახლს. ცოდვის შედეგად ეს სამყარო ტანჯვითა და უბედურებით არის აღსავსე. ეს უკვე აღარ არის ჩვენი სახლი. ჩვენ უცხოტომელები, მოხეტიალეები ვართ, ვინაიდან იესო ამბობს: “ჩემი მეფობა არ არის ამ ქვეყნიერებისაგან“ (იოან. 18:36).
    როგორც მეფსალმუნე ამბობს, ბაბილონში ცხოვრების პერიოდში ებრაელები გადიოდნენ მდინარის ნაპირზე, ისხდნენ და ტიროდნენ, იგონებდნენ ღვთის მმართველობის სიმბოლოს, წმიდა მთას – სიონს. 
   არ უნდა დაგვავიწყდეს, რომ ეს ქვეყნიერება ჩვენი საბოლოო სახლი ვერ იქნება. ჩვენ ვითარება გვაიძულებს რომ სახლისაკენ მიმავალ გზაზე დროებით დავრჩეთ აქ. ჩვენ უცხონი ვართ ამ ქვეყანაში.
   რაც უფრო მეტ დროს ვატარებთ ამ წუთისოფელში, უფრო მეტად ეჯაჭვება ჩვენი ყურადღება ამქვეყნიურს, იმაზე მეტადაც, ვიდრე საჭიროა და ჩვენ დიდ რისკზე მივდივართ, თუ აქ ღრმად გავიდგამთ ფესვს. ჩვენ მხოლოდ იმ შემთხვევაში შევძლებთ სწორი გადაწყვეტილებების მიღებას და პრიორიტეტების სწორად განსაზღვრას, თუ გვეხსომება ვინ ვართ სინამდვილეში და საიდან მოვდივართ. 
    დიახ, ჩვენ აქაც უნდა გავიტანოთ თავი. უნდა ვისწავლოთ, ვიმუშავოთ, ავაშენოთ სახლები, გავზარდოთ ბავშვები. ეს ყველაფერი ჩვენი არსებობის განუყოფელი ნაწილია. ჩვენ არ შეგვიძლია საკუთარი პასუხისმგებლობების უგულებელყოფა, მაგრამ არც სიონის დავიწყება გვმართებს!
    დღეს, როდესაც ჩვენი ვალდებულებების შესრულებას დავიწყებთ, გვახსოვდეს ისრაელის გამოცდილება, რომელსაც მეფსალმუნე აღწერს: “ბაბილონის მდინარეებთან ვისხედით და ვტიროდით, როდესაც ვიგონებდით სიონს“.

21 თებერვალი
“მართალთა კვალი განთიადის ნათელივითაა, რომელიც თანდათან ძლიერდება დღის დადგომამდე” (იგავ. 4:18).

   ზრდა – ბრძნული ცხოვრების ნაწილია, მაგრამ  იგი მოიაზრებს გარკვეულ ცვლილებებს  ადამიანში, ცვლილება კი ვერ მოხდება უმტკივნეულოდ. შესაძლოა სწორედ ეს არის იმის მიზეზი, რომ ამ პროცესს არაერთი ადამიანი გაურბის. ისინი უპირატესობას ანიჭებენ უკვე არსებულ ჩარჩოებში ცხოვრებას და ვერც კი ამჩნევენ, თუ როგორ ეფლობიან უფერულობის თბილ ჭაობში.
   ბრძენს არ მიაჩნია, რომ მან უკვე ყველაფერი იცის ან რომ მხოლოდ მისი აზრი შეიძლება იყოს სწორი. 
   “მართალთა კვალი განთიადის ნათელივითაა”, - წერს სოლომონი. მართალი ადამიანი იგივე ბრძენია. სიბრძნე მჟღავნდება იმაში, რომ ადამიანი მიილტვის სიცოცხლისკენ. ბრძენი არ იმალება თავისი შიშების ბურუსში, იგი არ ცდილობს, რომ რადიკალური ქმედებების გამოყენებით გაამყაროს საკუთარი ავტორიტეტი. ის არც საკუთარი შეხედულების შეცვლას შეუშინდება.
   მართალი ადამიანის ცხოვრება მუდმივი ზრდით გამოირჩევა, ის “განთიადის ნათელივითაა, რომელიც თანდათან ძლიერდება დღის დადგომამდე”.
   აღსანიშნავია გამოთქმა “თანდათან ძლიერდება”. სოლომონი უწყვეტი განვითარების პროცესს აღწერს. ზრდის პროცესი არ არის წუთების საქმე, მით უმეტეს არც რამდენიმე დღის საქმე. შეცვლის გადაწყვეტილება შეიძლება ძალიან სწრაფად მიიღო, მაგრამ თვით ეს პროცესი დიდ დროს მოითხოვს.
   ცხოვრების მრავალ სფეროში შეიძლება გადავაწყდეთ სიბრძნის ნაკლებობით გამოწვეულ პრობლემებს. ეს ხელს გვიშლის ზრდა-განვითარებაში, ჩვენ ვეღარ ვაცნობიერებთ, რომ თუკი ამ სამყაროში ყველაფერი განუწყვეტლივ მოძრაობს, ვერც ერთი ადამიანი ვერ დარჩება დიდხანს ერთსა და იმავე საფეხურზე. 
   ცვლილებები, რომლებიც თან ახლავს ბრძენი ადამიანის ცხოვრებას არ გულისხმობს პრინციპების შეცვლას. პრინციპები მარადიული უნდა იყოს. არ კლა, არ იქურდო, არ იცრუო – ეს პრინციპები შემოქმედმა დააფუძნა, რათა დაეცვა სიცოცხლე. მათი შეცვლა იწვევს ქაოსს, ადამიანურ ფასეულობათა ლაბირინთში ხეტიალს.
   იწყება ახალი დღე შენს ცხოვრებაში. რაში გრძნობ გაზრდის საჭიროებას? რა უნდა შეცვალო? წარმოიდგინე, რამდენ პრობლემას აირიდებ, თუ შეცვლი რაიმეს შენში. არასოდეს იქნება გვიან იმის აღიარება, რომ არსებობს იმაზე  უკეთესი გზა, ვიდრე ის, რომლითაც ახლა მიდიხარ, იმიტომ რომ “მართალთა კვალი განთიადის ნათელივითაა, რომელიც თანდათან ძლიერდება დღის დადგომამდე”.


22 თებერვალი
შენ მიპასუხე
“რა დღესაც მოგიხმობდი, შენ მპასუხობდი; მხნეობად მიეც ჩემს გულს სიძლიერე” (ფსალმ. 137:3).

   დაცვის თანამშრომელი მაღალი და ტანადი მამაკაცი იყო სახის მკაცრი გამომეტყველებით. ის დინჯად უვლიდა გარს მისთვის ჩაბარებულ ტერიტორიას, ყურადღებით და ტაქტიანად ათვალიერებდა ყველას. 
- თქვენ იცნობთ იესო ქრისტეს? – შევეკითხე მე როდესაც მარტონი დავრჩით.
- დიახ, ვიცნობ, - მიპასუხა მან და თავი ისე დახარა, გეგონებოდათ იაპონური მისალმების რიტუალს ასრულებსო.
 მან მიამბო თავისი ქრისტესთან მოსვლის ისტორია. ეს ადამიანი წლების განმავლობაში ემსახურებოდა პოლიციას და საკუთარი დაუნდობლობის ხაზგასასმელად თავადვე აღნიშნა: “ბანდიტებზე ვნადირობდიო.” მან ასევე აღნიშნა, რომ საშინლად აღიზიანებდნენ ქუჩაში ბიბლიით მოსიარულე ადამიანები.
- ისინი პირფერ და ცრუ ადამიანებად მესახებოდნენ, - ამიხსნა მან, - იმიტომ რომ დამნაშავეებს შორის ბევრი ყოფილა ისეთი, ვისაც თავი მორწმუნედ მოჰქონდა.
   ერთხელაც, ქრონიკული სტრესის ფონზე მას გახანგრძლივებული დეპრესია დაეწყო და იძულებული იყო დათხოვილიყო სამსახურიდან.
- ღამით რაღაც საშინელებები მესიზმრებოდა, საერთოდ ვეღარ ვიძინებდი. ღამით შიში მიპყრობდა, თუმცა ადრე არასოდეს და არაფრის არ მეშინოდა.
   გაზვიადების გარეშე შეიძლება ითქვას, რომ ორი წლის განმავლობაში მისი ცხოვრება ჯოჯოხეთს დაემსგავსა. ტიროდა ნებისმიერი მიზეზით, დაკარგა მადა, მთელი დღე იჯდა თავის ოთახში, არ სურდა არავისი დანახვა. გაბოროტებული, მარტოხელა, ძლიერ გამხდარი, გაუწონასწორებელი გახდა, დაკარგა სიცოცხლის სურვილი.
   ასეთ მდგომარეობაში მყოფმა გადაშალა ბიბლია. მას უკვე დიდი ხანია ედო სახლში ბიბლია, რომელიც ერთ ბანდიტს ჩამოართვა, რადგან თვლიდა, რომ დამნაშავე არ უნდა შეხებოდა წმიდა წიგნს.
   ბიბლიის შთაგონებულ ფურცლებზე მან იმდენი საოცარი აღთქმა აღმოაჩინა, რომ ერთ დღესაც დაეცა მუხლებზე და შეჰღაღადა უფალს. სწორედ მაშინ შეიგრძნო ნანატრი შვება, რომელიც მალამოსავით მოეცხო მის ნაიარევვ სულს. მზე ხელახლა აკაშკაშდა მისთვის, მან კვლავ იხილა ცხოვრების სილამაზე მის ყველაზე უმნიშვნელო დეტალებშიც კი.
   დღეს ეს ადამიანი კერძო ფირმის დაცვის თანამშრომელია. იგი ყოველდღე კითხულობს ბიბლიას. მას არ სურს პოლიციაში დაბრუნება, რადგან ბევრი დრო სჭირდება იმისათვის, რომ სხვებს იესოს სიყვარულის შესახებ მოუთხროს. 
   ასე მოქმედებს ღმერთი. მისთვის არ არსებობს უიმედო შემთხვევები, ამიტომ დღეს ნამდვილად ღირს ამის თქმა: “რა დღესაც მოგიხმობდი, შენ მპასუხობდი; მხნეობად მიეც ჩემს გულს სიძლიერე”.

23 თებერვალი
არ დაივიწყო
   “შეიძინე სიბრძნე, შეიძინე გონიერება, ნუ დაივიწყებ და ნუ გადაუხვევ ჩემს ნათქვამს” (იგავ. 4:5).

    რამდენი ხანია საჭირო იმისთვის, რომ ისწავლო და პროფესიული განათლების დიპლომი მიიღო? რა რაოდენობის თანხა უნდა შეაგროვო ბინის შესაძენად? რამდენი უნდა ივარჯიშოს სპორტსმენმა ოლიმპიადაში მონაწილეობის მისაღებად?
   სოლომონი არაერთგზის უსვამს ხაზს იმ მოსაზრებას, რომ სიბრძნე ყოველგვარ ცოდნაზე, ფულსა და სახელზე მეტია. თუკი ეს ასეა, მაშ რა ღირს სიბრძნე? არაფერი! იგი უსასყიდლოდ ეძლევა მათ, ვინც ეძებს ღმერთის რჩევებს.
   დღევანდელი ბიბლიური მუხლი გვირჩევს შევიძინოთ ორი რამ: სიბრძნე და გონიერება. სიბრძნე გვასწავლის ცხოვრების  წარმართვას ისე, რომ დაცული იყოს ბალანსი. გონიერება გვაძლევს საშუალებას, რომ გამოვიმუშავოთ ცხოვრების წარმართვისათვის საჭირო მეთოდები, გვეხმარება, რომ ღვთის რჩევები შევუსაბამოთ კონკრეტულ ცხოვრებისეულ სიტუაციებს.
   სოლომონი გვირჩევს: ნუ დაივიწყებ, ნუ გადაუხვევ! დავიწყება მრავალი პრობლემის მიზეზია. ადამიანებს ზოგჯერ ავიწყდებათ კოცონის ჩაქრობა, გაზის გამორთვა, ტოვებენ გასაღებს მანქანაში, ავიწყდებათ მნიშვნელოვანი შეხვედრის შესახებ. ასეთი გულმავიწყობა იწვევს პრობლემებს და ბევრს გვაკარგვინებს, მაგრამ ეს ყველაფერი მოგვარებადია.
   ღმერთის სიტყვების დავიწყებას კი მარადიული შედეგები მოჰყვება. სიბრძნე და გონიერება ღვთიური იარაღებია რომლებიც იმისათვის გეძლევა, რომ არ დაივიწყო.
   ტრაგიკული შედეგები მოჰყვება აგრეთვე განდგომასაც.
   რა შეიძლება მოხდეს, თუ გადაუხვევ კლდის ქიმზე მიმავალი ბილიკიდან? სიბრძნე არ ნიშნავს შეუცდომლობას, ბრძენს შეცდომებზე სწავლა შეუძლია. სიბრძნე განისაზღვრება არა დაშვებული შეცდომების რაოდენობითა და მასშტაბებით, არამედ შენი რეაქციით მათზე. გამოცდილება ბრძენი ადამიანისთვის ეს არაა პირადი წარმატებები და უბედურებები, არამედ ის, თუ როგორ განკარგა მან ისინი. ნუ წუწუნებ, თუ ერთსა და იმავე ორმოში ბევრჯერ ვარდები!
   აქციე დღევანდელი დღე ბრძნული გადაწყვეტილების, გონივრული არჩევანის დღედ. ისწავლე, იმუშავე, იყიდე, გაყიდე, მაგრამ ყოველივე ეს გააკეთე სიბრძნითა და გონიერებით! “შეიძინე სიბრძნე, შეიძინე გონიერება, ნუ დაივიწყებ და ნუ გადაუხვევ ჩემს ნათქვამს”. 

24 თებერვალი
შეინახე ღმერთის სიტყვა
“რით შეინახოს ყმაწვილმა სიწმინდე თავისი გზისა? დაცვით მისი შენი სიტყვისამებრ” (ფსალმ. 118:9).

   2005 წლის 7 ივლისის დილას მუჰამედ სიდიკ ხანმა აფეთქება მოაწყო ლონდონის მეტროპოლიტენის ერთ-ერთ სადგურზე, ეჯვარ როუდზე. როდესაც ამ საშინელი ტერაქტის შესახებ შევიტყვე, სენტ ლუისში ვიმყოფებოდი, მისურის შტატში. ამ შემთხვევას 6 ადამიანი ემსხვერპლა.
    სიდიკ ხანი დაწყებით სკოლაში, იმიგრანტი ოჯახების ბავშვების დამრიგებლად მუშაობდა, მის ქალიშვილს ერთი წელი შეუსრულდა. მისი მეგობრები ყვებოდნენ, რომ ის კარგი ბავშვი და საყვარელი მოზარდი იყო, მაგრამ მას შემდეგ, რაც რადიკალურად განწყობილ ისლამისტებთან დაიწყო შეხვედრა, თანდათან ცივი, უხეში და ანგარიშიანი გახდა.   
    როდესაც დარწმუნების ძალაზე ვსაუბრობ, ამ ახალგაზრდას მაგალითი მომყავს, რათა ვაჩვენო, თუ რა შეიძლება მოხდეს, როდესაც ადამიანი ქმედების ერთსა და იმავე ხაზს მიუყვება მუდამ. აშკარაა, რომ სიდიკ ხანმა ძალადობის გზა არჩია. რა კუთხითაც არ უნდა შეხედო, მის გადაწყვეტილებას არავითარი გამართლება არ აქვს. შედეგად, სიდიკ ხანი გახდა ის, ვინც გახდა.
   მეფსალმუნე საუბრობს გზის შესახებ. ებრაული სიტყვა «ორაცჰ» ძირითადად გამოიყენებოდა იმ ნაკვალევის აღსანიშნავად, რომელსაც ურმები ტოვებდნენ სველ მიწაზე გავლის შემდეგ. როდესაც  მიწა შრებოდა, ნაკვალევი მყარდებოდა და ურემი განაგრძობდა მასზე გადაადგილებას. 
   თუ ადამიანი ხშირად დადის ბოროტების გზაზე მისი გული სასტიკი ხდება, იგი კარგავს მგრძნობელობას სიკეთის მიმართ.
   არსებობს თუ არა განკურნების საშუალება ასეთი ადამიანებისთვის? დიახ, ეს ღვთის სიტყვაა. ის, ვინც ეძებს ღმერთის რჩევას და ითვალისწინებს მას, უმალვე დაინახავს წინ სხვა გზას, სხვა ნაკვალევს, რომელსაც სიკეთისა და მსახურების ქვეყანაში მიჰყავს.
   როდესაც ღვთის სიტყვას გულში ვინახავთ, ჩვენ ვიძენთ სრულყოფილ ცხოვრებას. ღვთის სიტყვის უგულებელყოფა შეიძლება ფატალური აღმოჩნდეს.
   აქციე დღევანდელი დღე სწორი გადაწყვეტილებებისა და გამარჯვებების დღედ. ნუ გაეკიდები საკუთარ იდეებს, სთხოვე დახმარება მას, ვინც არასოდეს გიღალატებს. ხოლო თუ მცდარ გზას დაადექი, ნუ გაიცრუებ იმედს, გაიმეორე მეფსალმუნის სიტყვები: “რით შეინახოს ყმაწვილმა სიწმინდე თავისი გზისა? დაცვით მისი შენი სიტყვისამებრ”.    

25 თებერვალი
   ხსნა და დარიგება
   “ჩაეჭიდე დარიგებას, ნუ შეეშვები, დაიცავი, რადგან შენი სიცოცხლეა იგი” (იგავ. 4:13).

   ის დღე შეიძლებოდა უკანასკნელი ყოფილიყო ჩემს ცხოვრებაში. მადლობა ღმერთს, ნაპირზე ხე იზრდებოდა და მოვახერხე, რომ მის ტოტს ჩავჭიდებოდი. მთელი ძალებით ვცდილობდი სიცოცხლის შენარჩუნებას. დავიღალე, დავსუსტდი, მაგრამ ვიცოდი, თუ ხელს გავუშვებდი დინება გამიტაცებდა გარდაუვალი სიკვდილის მიმართულებით. 
   ღმერთმა მიხსნა. მან გამომიგზავნა რამდენიმე ახალგაზრდა ინდოელი, რომლებმაც ჩემი მდინარიდან ამოყვანა მოახერხეს. ღმერთი ყოველვის მზად არის თავისი დაქანცული შვილების დასახმარებლად. არასოდეს დაივიწყო ეს. 
   ეს დიდი ხნის წინ მომხდარი ამბავი დღევანდელმა ბიბლიურმა მუხლმა გამახსენა, რადგან მასში გამოყენებულია ზმნა «ღახაზეკ»,   რომელიც სიტყვასიტყვით “მთელი ძალით ჩაჭიდებას” აღნიშნავს.
   ჩვენ ცხოვრებაშიც ხშირად ვაწყდებით საფრთხეს და ღმერთის დარიგებებია სწორედ ის ტოტი, რომელიც გვიხსნის დამღუპველი დინებისგან. “ჩაეჭიდე დარიგებას, ნუ შეეშვები “ - აი ბრძნული დარიგება. მაშინაც კი, როდესაც გრძნობ, რომ ძალებმა მიგატოვეს, როდესაც არაფერი გამოგდის, ან ყველა გეუბნება, რომ ძველისძველი წიგნის ნდობა მეტისმეტი გულუბრყვილობაა, ჩაეჭიდე უფლის დარიგებებს, ვინაიდან მათზეა დამოკიდებული შენი ცხოვრება.
    სკეპტიციზმისა და გონების ძალისადმი რწმენის ეპოქაში ადვილი არაა გწამდეს ბიბლიური დარიგებების. ადამიანები ეძებენ ცხოვრების ისეთ ფილოსოფიას, რომელიც გაამართლებდა ცოდვილი ინსტინქტების თავისუფლად გამოვლინებას და რომლებსაც სინამდვილეში ვერ დაეყრდნობი. ბუნებრივი მიდრეკილებები აღზრდას საჭიროებს და სწორედ ამისათვის იყენებს ღმერთი თავის დარიგებებს. 
    ღვთის დარიგებებისათვის არ არსებობს კულტურული და დროითი საზღვრები. ისეთი პრინციპები, როგორებიცაა: სამართლიანობა, კეთილშობილება, პატივისცემა ცხოვრებისადმი და მრავალი სხვა, ყოველთვის აქტუალურია, ისინი მარადიული და უცვლელა. მაგრამ როგორ დავიცვათ ეს პრინციპები სამყაროში, რომელშიც სამართლიანობა სისულელის სინონიმად იქცა, ხოლო ერთგულება მიამიტობაში ეშლებათ? როგორ დავიცვათ ჭეშმარიტება საზოგადოებაში, რომელშიც გაბატონებულია სიცრუე და ყველაფერი ფარდობითია? 
   ღმერთის დარიგებები გადამრჩენი ტოტია ადიდებული მდინარის პირას. თუ არ გინდა, რომ ცარიელი, უაზრო ცხოვრების ნაკადმა გაგიტაცოს, რაც შეიძლება ძლიერად უნდა ჩაეჭიდო ხსნის ტოტს.
   ნუ შეუშინდები ამ სამყაროსაგან განსხვავებულობას. დაიცავი შენი პრინციპები და გაუმეორე საკუთარ თავს: “ჩაეჭიდე დარიგებას, ნუ შეეშვები, დაიცავი, რადგან შენი სიცოცხლეა იგი”.

26 თებერვალი
ნუ დაიღლები თესვით
“მიდის და ტირის მთესველი თესლისა, მოდის და სიმღერით მოაქვს თავისი ძნები” (ფსალმ. 125:6).

   თესვა რაღაც გაგებით თავგანწირვაა, რადგან საუკეთესო მარცვლებს იკლებ და გასცემ. ამ პროცესს ხშირად ტკივილი და ცრემლიც ახლავს თან, ეს საქმე აუცილებლად შესასრულებელია, თუნდაც ცრემლიანი თვალებით.
   ლხენა და სიხარული მხოლოდ მოსავალთან ერთად მოდის. თუმცა შესაძლოა შენ თავად ვერ იხილო ის და მისით სხვა დატკბეს.
   მამაჩემის ოცნება იყო მოგზაურობა სამყაროს გარშემო. მას სურდა ენახა სხვა ქვეყნები, გაეცნო ხალხი და მათი კულტურა. მახსოვს, ჯერ კიდევ პატარა ვიყავი, როდესაც  ის ინგლისურს სწავლობდა, რადგან საუბრის უნივერსალურ საშუალებად მიაჩნდა.
   მამა  ისე დაიღუპა, რომ ვერც ერთხელ ვერ იმოგზაურა საზღვარგარეთ, - ასე აეწყო მისი ცხოვრება. მაგრამ მან მოასწრო, რომ თავისი ოცნებები შვილების გულებში დაეთესა. 
   იგი თესავდა, რწყავდა, ასწავლიდა შვილებს ოცნებას და წინდახედულებას, დღეს კი განისვენებს ქრისტეში და არაფერი იცის იმის შესახებ, თუ რა ხდება მზის ქვეშ. მაგრამ რომ ჰქონოდა ამის გაგების საშუალება ალბათ მოხარული იქნებოდა, თუ იხილავდა თავის ძეს, რომელიც მოგზაურობს ქვეყნიდან ქვეყანაში, კულტურიდან კულტურაში, თითქოს მის დანაბარებს ასრულებდეს.  დიახ, მის მიერ დათესილმა ოცნებამ არაერთი ნაყოფი გამოიღო.
   ნუ შეუშინდები თესვას! ნუ უფრთხი დროისა და ძალის დაკარგვას! შეასრულე შენი მისია! შესაძლოა ვერავინ გაგიგებს. შეიძლება პირველად შედეგად მხოლოდ დაღლილობას, ოფლს,  კუნთების ტკივილს და ცრემლს მიიღებ. განაგრძე თესვა!
   ჩახედე მათ გულებს, ვინც გიყვარს, დათესე მათში იმედისა და ღმერთის ნდობის მარცვლები. ესაუბრე მათ პრინციპებისა და ცხოვრების ფასეულობების შესახებ მაშინაც კი, როდესაც დინების საწინააღმდეგოდ მოგიწევს გადაადგილება. 
   დაუბერავს შემხვედრი ქარი. ამოვარდება ქარიშხალი. ქვაღორღიან და ეკალ-ბარდიან მიწას გადააწყდები. რამდენჯერაც არ უნდა დაგეუფლოს იმის განცდა, რომ შენი შრომა ფუჭია, მაინც განაგრძე შენი საქმე, იმიტომ რომ თესვა ცხოვრებას აზრს ანიჭებს, ხოლო უაზრო ცხოვრება მოკლებულია სიხარულს. გახსოვდეს: “მიდის და ტირის მთესველი თესლისა, მოდის და სიმღერით მოაქვს თავისი ძნები”.

27 თებერვალი
კარგი იმიჯის საიდუმლო
“მხიარული გული სახეს ახალისებს, გულის სევდა კი გულგატეხილობას იწვევს” (იგავ. 15:13).

   ლათინოამერიკის ტელევიზიის ერთ-ერთმა  ვარსკვლავმა მთელი თავისი ქონება, 120 ათასი დოლარი შეალია პლასტიკურ ოპერაციებს გაახალგაზრდავების მიზნით. იმპლანტები, ლიპოსაქციები, მრავალი სხვა პროცედურა სხეულის ყველა ნაწილში. სამი წლის შემდეგ მან თვითმკვლელობა სცადა. მასობრივი ინფორმაციის საშუალებებით მყისიერად გავრცელდა მისი ფოტო მასალა – დაბერებული ქალბატონი, ალკოჰოლისა და ნარკოტიკული საშუალებების მოხმარების აშკარა კვალით. მისი შემხედვარე ვერავინ იტყოდა, რომ ოდესღაც  მან ამხელა თანხა დახარჯა გარეგნობის გასაუმჯობესებლად. 
   სოლომონის სიტყვების თანახმად, სილამაზის საუკეთესო რეცეპტი – შინაგანი სიხარულია. მხიარული გული მუდამ სავსეა მადლიერებით და ნდობით. ნდობა კი ოპტიმიზმის წყაროა, რადგან გეხმარება იმის გაცნობიერებაში, რომ ამ სამყაროში შენ მარტო არ ხარ. ზოგჯერ შეიძლება ყოვლად წარმოუდგენელ ვითარებებში აღმოჩნდე, ადამიანური თვალთახედვით შეიძლება მოგეჩვენოს, რომ სამყარო თავდაყირა დგას. შეიძლება ტკივილი, მწუხარება, სირთულეები დაგატყდეს თავს, მაგრამ შენ შეინარჩუნებ რწმენას და იქნები მადლიერი იმისათვის, რომ შენი სიცოცხლე ღმერთს უპყრია ხელთ. 
   წყენა, გულღვარძლიანობა, შური წარმოშობს შხამს, რომლის გულში დაგროვებაც შენი სახის გამომეტყველებას ცვლის.
    ასე ხდება ცალკეული ადამიანების ცხოვრებაში, ოჯახში, შრომით კოლექტივში, სკოლის კლასებში. როდესაც ადამიანები ბედნიერი და მხიარული არიან, როდესაც ლიდერი, არ აქვს მნიშვნელობა მამა იქნება ის თუ დირექტორი, ახერხებს სიხარულის და ბედნიერების გადაცემას მათთვის, ვისზეც ის პასუხის აგებს, შედეგი ვლინდება ოჯახის ან საწარმოს სათანადო იმიჯში. სახე ლამაზია, როდესაც გულია კმაყოფილი.
   როგორი იმიჯი აქვს შენს ოჯახს, შენს კოლექტივს, ეკლესიას? თუ შენ ლიდერი ხარ, შესაძლოა დაგჭირდება შენი საქმეების დროებით გადადება და გულდასმით დაკვირვება. ბედნიერია შენი მეუღლე? შენი შვილები? მოსწავლეები, ეკლესიის წევრები?
    თუ მაღაზიის მენეჯერი ხარ დაფიქრდი იმაზე, რომ ბედნიერი თანამშრომლები უკეთ მოემსახურებიან კლიენტებს, ისინი კი თავის მხრივ კმაყოფილი დარჩებიან თქვენი მომსახურებით. რამდენად უფრო წარმატებული იქნება შენი საწარმო?
   დაუკვირდი დღეს შენს ცხოვრებისეულ განწყობას იქამდე, სანამ შრომას შეუდგები და თქვი: “მხიარული გული სახეს ახალისებს, გულის სევდა კი გულგატეხილობას იწვევს”.

28 თებერვალი
ღმერთი სამართლიანად განიკითხავს
   “რადგან განიკითხავს უფალი თავის ხალხს და თავის მორჩილთ შეივრდომებს” (ფსალმ. 134:14).

- მე მაქვს უფლება მოვითხოვო მართლმსაჯულება! – აღშფოთებული იყო ბრალდებული. – ჩემი ბრალეულობის არავითარი მტკიცებულება არ არსებობს, მოვითხოვ მართლმსაჯულებას!
   მტკიცებულებები არ არსებობდა. ხშირია შემთხვევები, როდესაც ისინი უბრალოდ არ მოიპოვება. მით უმეტეს მაშინ, როდესაც გაქვს კარგი ადვოკატის აყვანის შესაძლებლობა. ამიტომ ხდება ხოლმე, რომ უდანაშაულოებს ასამართლებენ, ხოლო დამნაშავეებს ათავისუფლებენ. ისინი ახერხებენ თავიდან აირიდონ ადამიანების მხრიდან სასჯელი, მაგრამ ღმერთის განკითხვას ვერ გაექცევიან.
    მეფსალმუნე ღმერთს უწოდებს ჩვენს დამცველს, ადვოკატს. მისი მოსყიდვა შეუძლებელია, მას ვერ ეტყვი “მოვითხოვ!”. იგი ყველაფერს ხედავს და ყველაფერი იცის. ის არ განიკითხავს ფორმალურ მტკიცებულებებზე დაყრდნობით, მას ისინი არ სჭირდება. ღმერთმა იცის ჩვენი დაფარული ზრახვები, ის განიკითხავს ჩვენი გულის ჭეშმარიტ მოტივებს.
   ყველაზე შესანიშნავი, რასაც დღევანდელი ბიბლიური მუხლი გვაუწყებს არის ის, რომ ღმერთი, ჩვენი დამცველი, მოწყალეა ჩვენს მიმართ. მას რომ უბრალოდ სამსჯავროზე მივეყვანეთ, უკლებლივ თითოეული ჩვენგანი განიკითხებოდა და სიკვდილი მოგვესჯებოდა, ვინაიდან “არავინ არის მართალი” (რომ. 3:10). მაგრამ ქრისტეს სიყვარულისა და მისი თანაგრძნობის წყალობით ხსნა შესაძლებელი ხდება. მისი წყალობის საუკეთესო გამოხატულებაა ის, რომ საკუთარი სიცოცხლე გასწირა ჩვენთვის, ჩვენს ნაცვლად იტვირთა სიკვდილი, რომელიც დამსახურებულად ეკუთვნით აჯანყებულ ქმნილებებს. სიტყვები ვერ გვეყოფა იესოს ასეთი მსხვეერპლისა და სიყვარულისათვის მადლიერების გამოსახატად.
   134-ე ფსალმუნი შეიძლება შევადაროთ მოზაიკას. ავტორმა შეაგროვა სხვა ფსალმუნებში და სახარების სხვა ადგილებში გამოყენებული გამოთქმები.  ბიბლიის მკვლევარი, ალექსანდრე მაკლარენი ამბობს, რომ ეს ფსალმუნი ლარნაკში ჩადებულ ყვავილების თაიგულს ჰგავს, მეფსალმუნე კი მისი არომატით ტკბება. სისხლით ნაწერი სიყვარულის ისტორიის ხელახლა გადახედვა ზედმეტი არასოდეს იქნება.
   ეს ფსალმუნი მოკლედ გადმოგვცემს კეთილ უწყებას. ჩვენ ყველა განვუდექით ღმერთს. ყველანი უნდა წარვდგეთ სამსჯავროზე, მაგრამ ღმერთმა წინასწარ იზრუნა ჩვენს დაცვაზე. იესო მოკვდა ჩვენთვის. ერთადერთი, რაც დაგვრჩა, არის აღიარება იმისა, რომ იესო ჩვენი ერთადერთი იმედია.
   ცოდვის ბუნების განმარტება საჭირო არ არის. ის უნდა ვაღიაროთ, მოვინანიოთ და მივიღოთ მიტევება. ეს არის სუფთა სინდისის, სულის სიმშვიდის, უშფოთველი ძილის რეცეპტი. 
   ნუ შეუშინდები იმას, რაც წინ გელის, “რადგან განიკითხავს უფალი თავის ხალხს და თავის მორჩილთ შეივრდომებს”.            


1 მარტი
იცხოვრეთ ბრძნულად
   “მაშინ მომიხმობენ მე და არ ვუპასუხებ, დამიწყებენ ძებნას, მაგრამ ვერ მიპოვიან” (იგავ. 1:28).
   იგავების წიგნის მეშვეობით უფალი მოუწოდებს ადამიანებს, რომ იცხოვრონ ბრძნულად. ბევრი ცდება, როდესაც ფიქრობს, რომ სიბრძნე ცოდნის უმაღლესი მწვერვალია. მახსოვს, როდესაც ჯერ კიდევ მოზარდი ვიყავი ერთი მასწავლებელი მყავდა, რომელიც ყველა მოსწავლეს ბრძენ ადამიანად მიაჩნდა. მეც აღფრთოვანებული ვიყავი მისით. ჩვენ ყველას ისეთი შთაბეჭდილება გვექმნებოდა, თითქოს იგი ფლობდა დაფარულ ჭეშმარიტებათა შემეცნების საიდუმლოს, რომელიც მხოლოდ რჩეულთათვის არის განკუთვნილი. ჩვენი წარმოდგენები სიბრძნის შესახებ, რა თქმა უნდა, მისტიკური იყო. 
   სოლომონისთვის სიბრძნე არც იდუმალებასთან და არც რჩეულთა ვიწრო წრესთან არ არის დაკავშირებული. მის წიგნში სიტყვა “სიბრძნეს” სულ მცირე ორმოცდაათჯერ მაინც შეხვდებით და ის ყოველთვის ასახავს ცხოვრებას, როგორც ხელოვნებას. 
   ღმერთს სურს, რომ თითოეულმა მისმა შვილმა შეიმეცნოს ცხოვრების ხელოვნება და იცხოვროს ბედნიერად. ცოდნა მოიაზრებს სწავლებას. ცხოვრება არის სწორედ ის სკოლა, რომელშიც ღმერთი პრაქტიკულად ასწავლის ადამიანს, თუ როგორ არის მოწყობილი ეს სამყარო. ხოლო ბედნიერების საიდუმლო ცოდნის სწორად გამოყენების უნარია, და არა უბრალოდ ინტელექტუალური განათლების მიღება. 
   დღევანდელი ბიბლიური მუხლი ისტორიის აღსასრულზე მიგვითითებს. ჩვენ ვხედავთ ადამიანებს, როლებსაც ღმერთი მთელი მათი სიცოცხლის განმავლობაში უხმობდა სიბრძნისა და ბედნიერებისაკენ, მაგრამ მათ უარყვეს მისი მოწვევა. მათ გამარჯვების დიდი სურვილი ჰქონდათ, მაგრამ ამისათვის საკუთარ ძალებს ეყრდნობოდნენ და მათ მიერვე გაკვალულ გზებს მიუყვებოდნენ. შემოქმედის რჩევები კი მათი ყურადღების მიღმა რჩებოდა.
   და აი შედეგი: ცხოვრებამ ჩაიარა, ისინი მოხუცდნენ და ძალიან გვიან აღმოაჩინეს, რომ ბედნიერება არ განუცდიათ. მაშინ შეუდგნენ ისინი იმის ძიებას, რასაც უგულებელყოფდნენ მთელი ცხოვრების განმავლობაში. “მაშინ მომიხმობენ მე და არ ვუპასუხებ”, - ამბობს ღმერთი. ეს არ არის შეურაცხყოფილი ღვთაების შურისძიება, ეს სიტყვები რეალურ ვითარებას აღწერს. ადამიანები ეძებენ და ვერ პოულობენ,  რადგან არასწორი მოტივებით ხელმძღვანელობენ. ეს ძიების პროცესი გულწრფელობას არის მოკლებული. პრობლემა ის კი არ არის, რომ ღმერთს არ ესმის მათი, დაბრკოლებებს მათივე აჯანყებული გულები ქმნიან, რომლებიც გამუდმებით უარყოფდნენ ღვთის მოწოდებებს და შედეგად გასასტიკდნენ კიდევაც. 
   დღეს კარგი დღეა იმისათვის, რომ უთხრა ღმერთს “დიახ”, - სანამ ჯერ არ მოსულა ის დრო, რომლის შესახებაც წერია: “მაშინ მომიხმობენ მე და არ ვუპასუხებ, დამიწყებენ ძებნას, მაგრამ ვერ მიპოვიან”.

2 მარტი
ცხოვრების ხელოვნება
   “რადგან არ დარჩება კვერთხი ბოროტისა მართალთა წილზე, რათა არ გაიწოდონ მართლებმა ხელი სიმრუდეზე” (ფსალმ. 124:3).

   “ყოველთვის სწორად ვიქცეოდი და ამან დამღალა”, - ასე განმარტა თავისი ქმედება დანაშაულის ადგილას ქურდობაზე დაპატიმრებულმა ადამიანმა. იგი ხუთასკაციან სამუშაო კოლექტივში ერთ-ერთ სამაგალითო მუშაკად ითვლებოდა და სწორედ ამიტომ იქცა ეს შემთხვევა ცხარე განხილვის თემად მთელი ფაბრიკისთვის. დღევანდელ ბიბლიურ მუხლს შეუძლია განგვიმარტოს, თუ როგორ ხდება ასეთი რამ შესაძლებელი. ბოროტნი იმდენად თავხედურად და ცინიკურად იქცევიან, მათ იმდენად დიდი რწმენა აქვთ საკუთარი ურჯულოებისა, რომ მართალი ადამიანებისთვის  სერიოზულ ცდუნებას წარმოადგენენ. 
   მეფსალმუნე საუბრობს “ბოროტის კვერთხის” შესახებ. რას წარმოადგენს ის? კვერთხს იყენებენ მეფეები. მათთვის ის  უზენაესი ძალაუფლებისა და საკუთარი ავტორიტეტის სიმბოლოა. ძალაუფლება ამ ცოდვილ სამყაროშიც ხშირად ექცევა უწმიდურთა ხელში და ისინი იწყებენ მართვას. ისინი საკუთარ თავებს მეფეებს უთანაბრებენ, ხშირია მათი მხრიდან კანონის დაუმორჩილებლობა, მათ ხომ  საკუთარი თავი ნებისმიერ კანონზე მაღლა მდგომად მიაჩნიათ. ისინი აბუჩად იგდებენ სასამართლო სისტემას და მოსყიდული მოსამართლეები ჰყავთ. უდანაშაულო ადამიანებს ქრთამების მეშვეობით უშვებენ საპყრობილეში და პოულობენ გამართლებას საკუთარი ბოროტმოქმედებებისთვის. 
   ღმერთი გვპირდება, რომ ეს ვითარება მარადიული არ იქნება. როდესაც მთებს ვუმზერ, ისინი მარადიულობასთან ასოცირდება. ისინი საუკუნეების განმავლობაში დგას ერთსა და იმავე ადგილას და შთაბეჭდილება გექმნება, თითქოს ასე იქნება ყოველთვის. ისინი ცაში ღრუბლებს ებჯინება, მათ ფერდობებზე კი იზრდება და ჭკნება მცენარეები. ადამიანთა არაერთი თაობა იცვლება მთის ძირში, ის კი თავის ადგილას რჩება. 
   მაგრამ უწმინდურნი ასე არ იქნებიან. არ არის გამორიცხული, რომ უპრინციპო, ნამუსდაკარგულ, უღმერთო ადამიანს ფულიც, დიდებაც და ძალაუფლებაც გააჩნდეს და  ყველაფერ ამასთან ერთად, ხალხიც პატივს სცემდეს. მაგრამ ვითარცა ღრუბლები ცაში, ეს  ყოველივე დღეს არის, ხვალ კი აღარ იქნება.
   ზოგჯერ გვეჩვენება, რომ ბოროტი ამარცხებს კეთილს. ასე იყო გუშინ, ასეა დღეს და შესაძლოა, ასე იქნება ხვალაც, მაგრამ ეს არ გაგრძელდება მარადიულად! ყოველთვის იარსებებს “მომდევნო დღე” _ დრო, როდესაც სიმართლე სამუდამოდ გაიმარჯვებს. ეს უბრალოდ დაპირება არ არის, ეს რეალობაა. არაერთი შემთხვევა ყოფილა კაცობრიობის ისტორიაში, როდესაც ერთი შეხედვით აუღებელი და დაუმარცხებელი ქალაქები, სამეფოები და იმპერიები ერთ დღეში დაცემულან და თანაც ისე, რომ მათი ნანგრევებიც კი არ შემორჩენილა. 
   ამიტომ ყოველდღე იხელმძღვანელე ღმერთის პრინციპებით, ნუ შეგეშინდება, რომ ვიღაცისთვის იდეალისტისა და მეოცნების იერი გექნება. ნუ შეგშურდება უღმერთოდ მცხოვრები ადამიანების წარმატებისა. 
   იყავი მართალი. ყოველდღე იესოში მოიპოვე ძალა. ნუ მისცემ ადამიანთა უსამართლობას შენი გულის სიმწრით დასნეულების უფლებას. დააფასე უბრალო, მაგრამ მარადიული,  “რადგან არ დარჩება კვერთხი ბოროტისა მართალთა წილზე, რათა არ გაიწოდონ მართლებმა ხელი სიმრუდეზე”.

3 მარტი
ბრძენნი თუ სულელნი?
   “რადგან გულუბრყვილოებს მათი განდგომა მოკლავს და ბრიყვებს მათი კმაყოფილება მოსპობს” (იგავ. 1:32).

   “არ მინდა სიკვდილი!  ეს თვითმფრინავი ჩამოვარდება,  მე კიდევ არ მინდა, რომ მოვკვდე!”, - განწირული ხმით ყვიროდა ბიჭუნა, რომელიც სამიოდე წლის თუ იქნებოდა. მამა კი ამაოდ ცდილობდა მის დამშვიდებას. 
   მგზავრები გაოგნებულნი აკვირდებოდნენ ამ სურათს. მათ ვერ გაერკვიათ, რაში იყო საქმე. მოგვიანებით მამამ განმარტა, რომ თურმე შვილს ფილმში უნახავს ჩამოვარდნილი თვითმფრინავი და ამან იმდენად შეაშინა ის, რომ როდესაც ნამდვილ თვითმფრინავში აღმოჩნდა წარმოსახვა და რეალობა ვეღარ გაარჩია ერთმანეთისგან.
   საღ გონებაზე მყოფ არც ერთ ადამიანს არ სურს სიკვდილი. ადამიანი სიცოცხლისთვის შეიქმნა. სიკვდილი არასოდეს ყოფილა ღვთაებრივი ჩანაფიქრის ნაწილი.
   დღევანდელ ბიბლიურ მუხლში სოლომონი აღწერს სიკვდილს, როგორც მრავალი ადამიანის გარდაუვალ ხვედრს. აქ საუბარი არ არის მხოლოდ ფიზიკურ სიკვდილზე, საქმე ეხება სულიერ სიკვდილს და მის შედეგებსაც. სოლომონს მხედველობაში აქვს მარადიული დაღუპვა.
   როგორი ადამიანები გადაადგილდებიან ამ მწარე ხვედრის მიმართულებით? სოლომონი ასეთ ადამიანებს უმეცრებსა და სულელებს უწოდებს. უმეცრება სიბრძნის ანტონიმია. მაშინ, როდესაც ბრძენთა გზა სიცოცხლისკენ არის მიმართული, უმეცარნი სიკვდილისკენ მიემართებიან. 
   თუმცა ყველაზე ცუდი ის არის, რომ ისინი  თავად ვერ აცნობიერებენ ამას. ისინი ვერ ხვდებიან, რამხელა საფრთხე ელით. ბიბლიურ მუხლში ჩანს, რომ ისინი კმაყოფილი არიან საკუთარი თავით. მაგრამ ამის მიუხედავად, კმაყოფილება მოსპობს მათ. 
   რაღაც მომენტში მათ გადაუხვიეს სიცოცხლისკენ მიმავალი გზიდან. დღეს ისინი მშვიდად მიაბიჯებენ და ჰგონიათ, რომ ყველაფერი რიგზეა, მაგრამ ბიბლია აფრთხილებს მათ: მათთვის ყველაფერი ცუდად დასრულდება. თუ აცნობიერებ, რომ თავნებობა და თვითკმაყოფილება უგუნურების ტოლფასია?
   მომდევნო მუხლში სოლომონი აღწერს გონივრულ ცხოვრებას: “მაგრამ ვინც მომისმენს, მშვიდად იცხოვრებს და დამშვიდებულს ბოროტის შიში აღარ ექნება” (იგავ. 1:33). რას უნდა მოვუსმინოთ? ღმერთის რჩევებს, რომელთა პოვნაც მხოლოდ მის სიტყვაშია შესაძლებელი.
   სანამ დაიწყებ სამუშაო დღეს ჰკითხე საკუთარ თავს: “საით მივემართები?”. შენი გზა ის არის, რომელიც შენ მიგაჩნია სწორად თუ ის, რომელიც ღმერთმა განსაზღვრა შენთვის? ეს სიკვდილ-სიცოცხლის საკითხია, “რადგან გულუბრყვილოებს მათი განდგომა მოკლავს და ბრიყვებს მათი კმაყოფილება მოსპობს”. 

4 მარტი
დამნაშავენი თუ უდანაშაულონი?
   “ჩვენი სული გადარჩა, ვითარცა ჩიტი მონადირის მახისაგან; მახე დაიმსხვრა და ჩვენ გადავრჩით” (ფსალმ. 123:7).

   თექვსმეტიოდე წლის სიმპათიური  გოგონა ჯერ მეტისმეტად ახალგაზრდა იყო ასეთი ცხარე ცრემლებისთვის.  მას ჯერ არ შეეძლო ამოეცნო ამ ცხოვრების მიერ დაგებული მახეები.
- რა შეგიძლიათ მირჩიოთ? დღეს ჩემმა შეყვარებულმა მცემა, თანაც ყველას თანდასწრებით! – ტირილით ამბობდა ის – ვიცი, რომ უნდა დავშორდე, მაგრამ არ მინდა ამის გაკეთება.
  მას არ სჭირდებოდა რჩევა. იგი ებრძოდა საკუთარ თავს, საკუთარ გრძნობებს. ცდილობდა თავისი შეყვარებულის საქციელი “სიბრაზის შემოტევით” აეხსნა, მას სურდა დაეჯერებინა, რომ სინამდვილეში ის კეთილი და კარგია.
   ჩვენი მომდევნო შეხვედრა თხუთმეტი წლის შემდეგ შედგა. მას არც ახალგაზრდობის და აღარც სიმპათიურობის კვალი აღარ ეტყობოდა. ტკივილმა და ტანჯვამ, რომელსაც იგი ჯვარივით ეზიდებოდა, საბოლოოდ გაანადგურა ის. იმ მომენტისთვის ის უკვე გაეყარა თავის ქმარს, რომელიც  რეგულარულად სცემდა. 
   რა უნდა მეთქვა მისთვის? რომ მან იცოდა თუ რაზე მიდიოდა იმ არაჯანსაღი ურთიერთობების შენარჩუნებით? ეს სისასტიკე იქნებოდა. რატომ უნდა განმეახლებინა ისედაც მოუშუშებელი ჭრილობები?
    დავითი განადიდებს ღმერთს სამართლიანობისა და განთავისუფლებისთვის. იესო მოვიდა ჩვენს სამყაროში და დაამსხვრია მახე, რომელშიც მოგვიმწყვდიეს. ეს ბადე არა მხოლოდ გარედან გვქონდა შემოხვეული, ნამდვილი ხაფანგები ჩვენ შიგნით არის დაგებული, ჩვენ კი არ გვსურს ამის აღიარება. 
   რამდენად ხშირად ვამბობთ, რომ ვიღაცამ მოგვატყუა? საკუთარ თავს მსხვერპლად მივიჩნევთ. ჩვენს ტანჯვაში მუდამ სხვა არის დამნაშავე. სანამ ასეთ მიამიტ ფიქრებს არ მოვიშორებთ, ვერ გავხდებით ბედნიერი. იესო გასაოცარი ხერხით გვათავისუფლებს გარეშე მტრებისგან, მაგრამ  სახარების ძალა მხოლოდ ამით როდი ვლინდება. ყველაზე დიდ სასწაულებს იგი ჩვენში, ჩვენს შინაგან სამყაროში ახდენს. 
   იესო მოვიდა, რათა გაგვათავისუფლოს ყოველგვარი მიამიტობისგან. ის მოდის და თვალს გვიხელს, რათა დავინახოთ რეალობა და შევწყვიტოთ საკუთარი თავის მოტყუება. 
   სწორედ ამიტომ არის ბიბლიური სწავლება ძვირფასი. ის აგვიხელს თვალებს, გაგვინათებს გზას, გაგვიხსნის გულებს სინათლისთვის, რათა შეგვეძლოს ცხადად დანახვა და ბრძნული გადაწყვეტილებების მიღება. 
   კმარა საკუთარი თავი ჩავთვალოთ მსხვერპლად! ქრისტეს მადლით “ჩვენი სული გადარჩა, ვითარცა ჩიტი მონადირის მახისაგან; მახე დაიმსხვრა და ჩვენ გადავრჩით”.

5 მარტი
სიბრძნის უფალი
   “რადგან უფალი იძლევა სიბრძნეს, მისგანაა ცოდნა და გონიერება” (იგავ. 2:6).

   დედამიწაზე ცხოვრების პერიოდში იესომ თქვა: “არის კი თქვენს შორის ისეთი კაცი, საკუთარმა შვილმა პური სთხოვოს, მან კი ქვა მისცეს? ანდა თევზი სთხოვოს და გველი მიაწოდოს? ჰოდა, თუ თქვენ, ბოროტებმა, იცით კეთილ მისაცემელთა მიცემა თქვენი შვილებისთვის, მეტადრე თქვენი ზეციერი მამა მისცემს სიკეთეს იმას, ვინც სთხოვს” (მათ. 7:9-11).
   ღმერთი მზად არის დაეხმაროს მთხოვნელს, თუკი თხოვნა სასიკეთოა. არსებობს კი რაიმე, სიბრძენზე უკეთესი რომ იყოს? სიბრძნის ფლობით ხომ ყველაფრის მიღწევაა შესაძლებელი, რადგან სიბრძნე – ცხოვრებისა და გამარჯვების ხელოვნებაა.
   დღევანდელი ბიბლიური მუხლი განმარტავს, რომ სიბრძნე სულაც არ არის ადამიანის გონების ნაყოფი, ის ღმერთის საჩუქარია. აქედან გამომდინარე, ყოველ დღე, ყოველ წუთს, გამუდმებით უნდა ვთხოვდეთ მას ღმერთს. ის, ვინც უფალთანაა, ბრძნულად ცხოვრობს, ის იზრდება ყოველგვარ ცოდნასა და კეთილგონიერებაში.
   კეთილგონირების ნაკლებობა ხშირად გვაზარალებს. ჩვენ ერთმანეთში ვურევთ ცნებებს, არასწორად განვმარტავთ სხვის ქმედებებს, უმიზეზოდ ვნაღვლიანდებით. ცხოვრება გაცილებით მარტივი გახდებოდა ჩვენთვის, მოვლენათა არსის წვდომა რომ  შეგვძლებოდა. ჩვენი გადაწყვეტილებებიც ბევრად უფრო მოზომილი იქნებოდა.
   ჩვენში ადამიანისათვის დამახასიათებელი თვისებები ჭარბობს, ზედმეტად დაუფიქრებლად, იმპულსურად ვიქცევით და ხშირად ინსტინქტურად ვრეაგირებთ. ეს საზიანოა ჩვენთვის, რადგან უგუნური საქციელებისკენ გვიბიძგებს. ჩვენი რეაქციები ტკივილს აყენებს მათ, ვინც გვიყვარს, ვისაც არაფერი დაუშავებია. ყველაზე ცუდი კი ის არის, რომ მათი ტკივილი ჩვენში აირეკლება, გვაწამებს, გვახრჩობს და ჩვენ ვსვამთ შეკითხვას: “რატომ ვაყენებ ტკივილს მათ, ვინც მიყვარს?”
   როგორ ვიცხოვროთ ისე, რომ არ წავბორძიკდეთ? როგორ არ დევეცეთ წაბორძიკების შემდეგ? როგორ ავიცილოთ ნაიარევი დაცემის შედეგად? ჩვენ უნდა მივიდეთ იესოსთან. ის არის ყოველგვარი სიბრძნის პირველწყარო. ის არის გზა, ჭეშმარიტება და სიცოცხლე. სოლომონი ამბობს - “მისგანაა ცოდნა და გონიერება”, მისი სიტყვებისგან, რომელთა პოვნაც მხოლოდ ბიბლიაში შეგვიძლია. ამიტომ ყოველდღე გადაშალე შენი ბიბლია, შეხვდი ღმერთს, სიბრძნის წყაროს, დაუფიქრდი მის რჩევებს და იარე კურთხეული გზით.
   ნუ შეეცდები დღეისთვის დაგეგმილი გადაწყვეტილებების მიღებას იესოსთან საუბრის გარეშე, მას სთხოვე ხელმძღვანელობა, “რადგან უფალი იძლევა სიბრძნეს, მისგანაა ცოდნა და გონიერება”.

6 მარტი
წყალობის უფალი
“ხოლო მე შენი წყალობის იმედი მაქვს, შენი ხელით იხარებს ჩემი გული; ვუგალობებ უფალს, ჩემს კეთილისმყოფელს” (ფსალმ. 12:6).
 
   უმბერტოს სასტიკი ძალადობებით სავსე, კრიმინალურ ცხოვრებას, რომელიც ჯერ კიდევ მის ბავშვობაში დაიწყო, პოლიციასთან შეტაკებისას მოეღო ბოლო.
   იგი მთელ ქვეყანაში ცნობილი გახდა, როგორც უმოწყალო მკვლელი. არც მაღალი იყო, არც ტანადი, მაგრამ მისი ერთი გამოხედვაც კი შიშს მოგგვრიდა.
   იმ ღამეს პოლიციასთან შეტაკების დროს მან მრავლობითი ჭრილობა მიიღო, ასევე დაუზიანდა ხერხემალი. დიდი დრო გაატარა საავადმყოფოში, რომელიც შემდგომში ინვალიდის ეტლით დატოვა. 
   საწყის ეტაპზე უმბერტო გაშმაგებული იყო, დროთა განმავლობაში კი მთლად მოიღუშა და გაბოროტდა. მართალია იარაღს ვეღარ იყენებდა, მაგრამ ყველანაირად ცდილობდა, რომ მის სიტყვებს ტყვიებზე არა ნაკლები ზიანი მიეყენებინა. 
   ასეთ მდგომარეობაში მყოფმა მოისმინა მან სახარება. ჩრდილოეთ ბრაზილიაში სტუმრობისას მე მისი ნათლობის მომსწრე გავხდი. როდესაც გავიცანი, მას უკვე მონანიებული ჰქონდა, ის ღმერთთან შერიგებული და უკვე დამშვიდებული იყო. იგი უხმოდ ტიროდა, როდესაც ინათლებოდა.
   “ზოგიერთი ადამიანი თვლის, რომ ქრისტე მხოლოდ ჩემი ინვალიდობის გამო მივიღე, მე ხომ უკვე ვეღარასოდეს ავდგები ეტლიდან, - მითხრა მან. – არ ვიცი, შეიძლება ასეც არის. საიდან უნდა ვიცოდე? ერთადერთი, რაშიც დარწმუნებული ვარ ის არის, რომ იესოს ვუყვარვარ, რომ მისი წყალობა ულევია. ტრაგედიაა, რომ ეს აქამდე არ ვიცოდი!”
   ბიბლია ბევრს საუბრობს ღვთის წყალობის შესახებ. დღევანდელ ბიბლიურ მუხლშიც ღმერთი მისი წყალობისთვის არის განდიდებული. განდიდება მადლიერებიდან გამომდინარეობს, მადლიერებას კი ადამიანი მაშინ განიცდის, როდესაც მიღებული საჩუქრის ღირებულებას აცნობიერებს. 
   რა დაგვემართებოდა მე და თქვენ, თუკი თავის დროზე ღვთის წყალობა ჩვენამდეც არ მოაღწევდა? სად ვიქნებოდით დღეს? ადამიანის სიტყვები საკმარისი არ არის ღმერთისთვის მადლიერების გამოსახატად, იმის აღსაწერად, თუ რას განიცდის გული. ამიტომაც ვადიდებთ ღმერთს და ვაღიარებთ  მის ჩაუწვდომელ სიყვარულს.
   მადლი შესწირე და განადიდე დღეს ღმერთი!  მადლიერება შენ უფრო მეტად გარგებს, ვიდრე ღმერთს. მეფსალმუნესთან ერთად გაიმეორე: “ხოლო მე შენი წყალობის იმედი მაქვს, შენი ხელით იხარებს ჩემი გული; ვუგალობებ უფალს, ჩემს კეთილისმყოფელს”.

7 მარტი
ადექი!
“როდემდე იწვები, ზარმაცო, როდის ადგები შენი ძილიდან?” (იგავ. 6:9).

  ერთხელ, ბეთ-ხაზდას აუზთან ქრისტე შეხვდა ერთ დავრდომილ, უბადრუკ მდგომარეობაში მყოფ ადამიანს (იხ. იოან. 5). ის ელოდა, რომ ვინმე დაეხმარებოდა და ჩაიყვანდა წყალში. როდესაც დაინახა, იესოს ძლიერ შეებრალა ის. დავრდომილი ადამიანები თანაგრძნობას იმსახურებენ, რადგან არაფერი ისე არ თრგუნავს ადამიანს, როგორც მოძრაობის უნარის შეზღუდვა. ოცნებები, გეგმები, იმედები – ყველაფერი იმსხვრევა უძლურების კედელთან შეჯახებისას. იესო გაესაუბრა ავადმყოფს, შემდეგ კი უთხრა: “ადექი, აიღე შენი სარეცელი და გაირე!” ისიც მყისვე წამოდგა და ვერც კი იჯერებდა საკუთარ ბედნიერებას, როდესაც მიხვდა, რომ დამოუკიდებლად სიარულის უნარი დაუბრუნდა. ის განიკურნა და იმ მომენტიდან მისთვის დაიწყო ახალი ცხოვრება.
   დღესაც ბევრი ადამიანი არსებობს, რომელიც უძრავად არის წამოგორებული უფერულობის ლეიბზე. ეს კეთილი და გულწრფელი ადამიანები კონფორმიზმის მძიმე ფორმით იტანჯებიან. მათ შეუძლიათ ათასგვარი გამართლება მოუნახონ საკუთარ უმოქმედობას, ისინი ამტკიცებენ, რომ მათ არასოდეს ჰქონიათ შესაძლებლობები, თუმცა ივიწყებენ, რომ თუ არ ეძებე, შესაძლებლობები თავისთავად ვერ გაჩნდებიან.
   ამიტომაც ამბობს სოლომონი: “როდემდე იწვები, ზარმაცო, როდის ადგები შენი ძილიდან?” ებრაული ზმნა ქუმ (“ადგომა”) ასევე აღნიშნავს “მოხდენას, შემთხვევას”. ეს დასრულებული მოქმედება, რაღაც მოვლენაა. ძილიდან ადგომით სოლომონი მოქმედებისკენ მოუწოდებს.
   ამ მუხლის თანახმად უამრავი ადამიანი ვერ ახდენს საკუთარი თავის რეალიზებას ცხოვრებაში მხოლოდ იმ მიზეზით, რომ მათ ეძინათ მაშინ, როდესაც სხვები მუშაობდნენ. როგორც ჰენრი ფორდმა აღნიშნა, “თუ თქვენ ისწრაფვით ზრდისა და განვითარებისკენ, ყოველ დილით მზად უნდა იყოთ, რომ შეხვდეთ ახალ დღეს, რომელშიც ადგილი ვერ ექნება ძილსა და სიზარმაცეს”. მე ვეთანხმები მას. შესაძლოა ზარმაცმა ადამიანმა მოახერხოს საკუთარი თავის პოვნა წუთისოფელში, მაგრამ ის ვერ მიუახლოვდება ღირსების კვარცხლბეკს. გამარჯვება  - ეს არის ჯილდო ძალისხმევისთვის.
    მაგრამ ადამიანს უყვარს თავის გამართლება, სახელმწიფოსა და ეკონომიკური მდგომარეობის, უსამართლო საზოგადოებრივი წყობილების დადანაშაულება. მას არ სურს, რომ დაეთანხმოს მარტივ ჭეშმარიტებას: ვისაც შრომა უნდა, მისთვის საქმე ყოველთვის იშოვება.
   ნუ გძინავს! ნუ დაიხევ უკან ცხოვრებისეული დავალებების წინაშე. თუ დაჭრილი ხარ, თუ ბრძოლის გაგრძელების სურვილი დაკარგე, გახსოვდეს, რომ იესო შენს გვერდითაა, ის იწვდის ხელს შენკენ, ის მზად არის შენს დასახმარებლად. ყოველი დღე სუფთა ფურცელია, რომელზეც უნდა დავწეროთ ჩვენი ისტორია. “როდემდე იწვები, ზარმაცო, როდის ადგები შენი ძილიდან?”


8 მარტი
წარმოსახვითი პალოები
“მიწა-მტვერს მიეკრა სული ჩემი; მაცოცხლე შენი სიტყვისამებრ” (ფსალმ. 118:25).
 
   წარმოიდგინე ასეთი სურათი: მოძრავი ცირკის გვერდით დგას დიდი სპილო, რომელიც პატარა პალოზე არის დაბმული. სპილო რამდენიმე ტონას იწონის, ის იმდენად ძლიერია, რომ უმძიმესი ტვირთის აწევაც შეუძლია თავისი ხორთუმით, მაგრამ ის რატომღაც მორჩილად დგას და არ გარბის, მიუხედავად იმისა, რომ პალოს ნებისმიერი ადამიანიც კი მარტივად მოერევა. ამ უცნაურ სანახაობას თავისი ახსნა აქვს. სპილოს არაჩვეულებრივი მეხსიერება აქვს, თუმცა სწორედ ეს მეხსიერებაა ბოროტად რომ ეხუმრება მას. მომთვინიერებელი პატარა სპლიყვს აბამს პალოზე. მას ჯერ კიდევ არ ჰყოფნის ძალა იმისთვის, რომ განთავისუფლდეს, ის ექაჩება თოკს, მაგრამ ამაოდ. მრავალი უშედეგო მცდელობის შემდეგ სპლიყვი ნებდება და მას მთელი ცხოვრება ახსოვს, რომ გაქცევა შეუძლებელია. მეხსიერება სამუდამოდ აბამს მას პალოზე.
   იგივე ემართება ადამიანსაც. ვიღაც ეუბნება ბავშვს: “შენ არაფერი გამოგივა”, “როგორი უნიჭო ხარ”, “შენ არავითარი სარგებელი არ მოგაქვს, მხოლოდ პრობლემებს ქმნი.”  მისია შესრულებულია. ქვეცნობიერის დონეზე პალოები ჩარჭობილია და მათზე გამობმულია თოკი. გადის წლები, არარსებული პალოები კი გაკავებს და ხელს გიშლის იმ მაღალი მიზნების მიღწევაში, რომელთათვისაც ღმერთმა შეგქმნა. 
   დღევანდელი ბიბლიური მუხლი ამბობს: “მიწა-მტვერს მიეკრა სული ჩემი”. რაღაც მიზეზების გამო მეფსალმუნეც წარმოსახვითი პალოების ტყვეობაში აღმოჩნდა, ისინი კი არ აძლევდა მას ბედნიერად ცხოვრების უფლებას. იგი ცდილობდა, იბრძოდა, მაგრამ შინაგანი სიმერყევე გონების მისწრაფებებზე ძლიერი აღმოჩნდა. და აი, ერთხელაც მან შეჰღაღადა უფალს: “მაცოცხლე შენი სიტყვისამებრ!”, რის შემდეგაც მის ცხოვრებაში მოხდა მყისიერი გარდატეხა, დამარცხებების პერიოდი დასრულდა.
   სანამ ახალი დღის გამოწვევებს შეხვდები, გადახედე შენს ცხოვრებას. რომელი პალოები აფერხებს შენს ბედნიერებას? უარყოფითი გამოცდილება, სულიერი ტრავმა – რა ანადგურებს შენს პირად, ოჯახურ, პროფესიულ ცხოვრებას? რა ანადგურებს შენი ახლობლების ცხოვრებას?
   დაფიქრდი: თუკი ღმერთის სიტყვამ არაფრისგან შექმნა სამყარო, თუკი ღმერთს შეუძლია მტრის მიერ განადგურებული სამყაროს აღდგენა, განა შენი შინაგანი სამყაროს აღსადგენად საკმარისად ძლიერი არ არის? ღმერთი თავის სიტყვას იყენებს სწორედ ამ მიზნით. მიენდე ღვთის სიტყვას, რადგან მისი ნდობით შენ ირწმუნებ იესოს, იესო კი გაგათავისუფლებს. 
   შეჰღაღადე უფალს შენი გულის სიღრმეებიდან: “მიწა-მტვერს მიეკრა სული ჩემი; მაცოცხლე შენი სიტყვისამებრ”.

9 მარტი
დღესასწაული ყოველ დღე
“ჩაგრულის ყოველი დღე ცუდია, გულით მხიარულს კი ლხინი აქვს მუდამ” (იგავ. 15:15).

   მე ვსწავლობდი ცხოვრებით, ტანჯვით და შეცდომებით. ვსწავლობდი დაკვირვებით და მოსმენით. ვსწავლობდი ღიმილით და ცრემლებით. მივხვდი, რომ ცხოვრება შეიძლება იყოს სიხარულით და დარდით სავსე, წარმატებებით და წარუმატებლობით დატვირთული, შეიძლება იყოს დღესასწაული ან გლოვა. მაგრამ ყველაფერი დამოკიდებულია იმაზე, თუ როგორ რეაგირებ გარემოებებზე. 
   თუ შენი გული პესიმიზმში ჩაეფლობა, ცხოვრებისგან კარგის მოლოდინიც ფუჭი იქნება. თუ განუწყვეტლივ იმეორებ, რომ ყველაფერი ცუდად დამთავრდება, დიდი ალბათობით შენი “წინასწარმეტყველება” ახდება კიდეც. ყველაფერი მართლაც ცუდად იქნება.
   ხოლო თუ შენი გული სავსეა ოპტიმიზმით, რომლსაც შენ ქრისტესთან ურთიერთობაში იძენ, მაშინ, როგორც სოლომონმა დაწერა, ნებისმიერი დღე შენს ცხოვრებაში დღესასწაული იქნება. 
   აიხედე რაც შეიძლება ზემოთ. ისწავლე რწმენის მიხედვით ცხოვრება და მიეცი შენს გულს უფლება, რომ აფრინდეს დანახულზე მაღლა.
   პავლე და სილა ფილიპეში იმყოფებოდნენ. ისინი სახარების ქადაგებისთვის დააპატიმრეს და ბნელ, ვიწრო კამერაში გამოამწყვდიეს. სასტიკი გაროზგვის შემდეგ ზურგიდან სისხლი სდიოდათ. ეს ყველაფერი იმიტომ დაემართათ, რომ უარი არ თქვეს ქრისტიანულ შეხედულებებზე. მათ უამრავი მიზეზი ჰქონდათ წუწუნისა და უკმაყოფილებისთვის, მაგრამ არ ჩაცვივდნენ სასოწარკვეთილებაში, მთლად არ განადგურებულან. რა მოიმოქმედეს მათ? ისინი გალობდნენ და გულებში მოპოვებულმა გამარჯვებამ შედეგად განთავისუფლება მოუტანა: კედლები შეირყა, კარი გაიხსნა, ბორკილები დასცვივდათ (საქმე. 16:16-26).
   სინამდვილეში პავლეს და სილას არასოდეს დაუკარგავთ თავისუფლება. წამება და დატყვევება მხოლოდ მათ სხეულებს ეხებოდა, სულები კი უვნებელი რჩებოდა. სანამ მზერა იესოსკენ გექნება მიპყრობილი,  შენც შეძლებ გალობას ბნელი ღამითაც კი, ნებისმიერი ტკივილის მიუხედავად. შენი სული თავისუფალი იქნება.
   აქციე ეს დღე განდიდების დღედ! ადიდე ღმერთი სიცოცხლისათვის! აღიარე მისი სიდიადე, აივსოს შენი გული სიხარულითა და მადლიერებით და ასეთი განწყობით შეუდექი საქმიანობას. წარმატების საიდუმლო უმარტივესი საქმის სიხარულით და შთაგონებით შესრულებაში მდგომარეობს.
   სახლიდან გასვლისას გაიმეორე: “ჩაგრულის ყოველი დღე ცუდია, გულით მხიარულს კი ლხინი აქვს მუდამ”.

10 მარტი
ღმერთის მოთხოვნები
   “შენს მცნებებზე ვიფიქრებ და დავუკვირდები შენს გზებს” (ფსალმ. 118:15).

   ძალიან გვაინი იყო – ღამის პირველი საათი. ნაცნობს, რომელიც აეროპოტრში უნდა დამხვედროდა გზა აერია და ერთმანეთს უკვე ბუენოს-აირესის ცენტრში შევხვდით. ორივე სასტუმრო “რესპუბლიკას” ვეძებდით. ბუენოს-აირესს არასოდეს სძინავს. ქუჩები აქ ღამის საათებშიც იმდენივე ხალხი იყო, როგორც დღისით. რესტორნები ღია იყო, ადამიანები სეირნობდნენ, ყველგან შეგეძლოთ შეგენიშნათ შეყვარებული წყვილები და ერთად შეკრებილი მეგობრები.
   და საკუთარ თავს ვეკითხები: რას ეძებს ეს ხალხი ასეთ დროს? რა აიძულებს მათ ფხიზლობას? ფრენა რომ არა, დიდი ხანია ღრმა ძილში ვიქნებოდი. რატომ სეირნობს ამდენი ხალხი ქალაქში, როცა უკვე დიდი ხანია შუა ღამეს გადასცდა? რთული სათქმელია.
   მეფსალმუნესაც ჰქონდა შემთხვევები, როდესაც ღამით ვერ იძინებდა. იგი შეჰყურებდა ცას, მთვარესა და ვარსკვლავებს. უძილო ღამეს იგი ამ ფიქრებში ატარებდა: “შენს მცნებებზე ვიფიქრებ”. ღმერთის მცნებები მისთვის ცხოვრების სახელმძღვანელო იყო, ისინი მას გზას უხსნიდა გამარჯვებისკენ. 
   118-ე ფსალმუნის ავტორმა შეიმეცნა ბედნიერი ცხოვრების საიდუმლო. უფლის დარიგებები, როგორც ლამპარი ისე უნათებდა მას გზას სიბნელეში. ცხოვრება მშვენიერია, მაგრამ ნებისმიერ მოსახვევში შეიძლება დაგხვდეს შემაძრწუნებელი ჩრდილები და ლამპარის გარეშე სწრაფად აგებნეს გზა. 
   ორიგინალში 118-ე ფსალმუნი დაყოფილია 8-8 მუხლად, რომლებიც დასათაურებულია ებრაული ანბანის ასოებით. 9-16 მუხლებში ავტორი საუბრობს მოწიწებით მოპყრობასა და სიყვარულზე ღვთის სიტყვისადმი. ამ რვა მუხლს ეწოდება “ბეტ”. “ბეტ” - ეს არა მხოლოდ მეორე ასოა ებრაულ ანბანში, ეს არის აგრეთვე ფესვი სიტყვისა “სახლი”. “გულში ჩავიმარხე შენი სიტყვები”, - ნათქვამია მე-11 მუხლში. მეფსალმუნის გული იყო ის სახლი, რომელშიც მან დააბინავა უზენაესის ბრძნული რჩევები და სწორედ ეს გახდა მისი ბედნიერების  საწინდარი.
   არ არის ადვილი იყო ღმერთზე დამოკიდებული! ეს არ არის სისუსტე, ეს თვინიერებაა. რამდენჯერ უნდა დამარცხდეს ადამიანი, რამდენი ცრემლი უნდა დაღვაროს რომ გაიაზროს – უფლის დარიგებების გარეშე ადამიანის ნებისმიერი ძალისხმევა ფუჭი და უაზროა?
   ნუ გახვალ სახლიდან თუ არ ხარ დარწმუნებული, რომ უფლის გზებით ივლი. მთელი გულით წარმოთქვი: “შენს მცნებებზე ვიფიქრებ და დავუკვირდები შენს გზებს”.

11 მარტი
სწორი პასუხი
“ბევრი განზრახვაა კაცის გულში, მაგრამ უფლის გადაწყვეტილება ასრულდება” (იგავ. 19:21).

   ერთხელ, ამერიკულმა ჟურნალმა «Pეოპლე» ფრანგი ქალბატონის ჟანა კალმანის ისტორია გამოაქვეყნა. მას არ ჰყავდა მემკვიდრეები და არაჩვეულებრივ ბინაში ცხოვრობდა. 1965 წელს, როდესაც ოთხმოცდაათი წელი შეუსრულდა, გადაწყვიტა ხელშეკრულება გაეფორმებინა ერთ ადვოკატთან, ფრანსუა რაფრესთან. ხელშეკრულების მიხედვით, ადვოკატს ყოველთვიურად 2500 ფრანკი უნდა გადაეხადა მისთვის, ხოლო ჟანას სიკვდილის შემდეგ ის გახდებოდა მისი ბინის მესაკუთრე. ადვოკატმა ჩათვალა, რომ ეს მომგებიანი ხელშეკრულება იყო, რადგან ჟანას რომ თუნდაც ასი წლის ასაკამდე ეცოცხლა, ის მხოლოდ ბინის რეალურ საფასურს გადაიხდიდა. 
   მაგრამ ცხოვრებამ ბოროტი ხუმრობა მოუწყო რაფრეს. ის 1995 წელს დაიღუპა სამოცდაჩვიდმეტი წლის ასაკში, ხოლო 122 წლის ჟანა ორი წლის შემდეგ გამოესალმა სიცოცხლეს.
   ხელშეკრულების გაფორმებისას რაფრეს ეგონა, რომ მისი გეგმა უნაკლო იყო. მას უნდა მიეღო ბინა საბაზრო ფასზე გაცილებით ნაკლებ თანხაში. საბოლოო ჯამში კი მისი ოჯახის მიერ  ჟანასთვის გადახდილი თანხა თითქმის სამჯერ აღემატებოდა ჩაფიქრებულს. ადვოკატმა არ იცოდა, რომ ადამიანი გეგმავს, მაგრამ საბოლოოდ ყველაფერს ღმერთი წყვეტს.
   დარწმუნებული ხარ, რომ ღმერთის ხელმძღვანელობით აწყობ შენს გეგმებს? თუ გადახედავ კაცობრიობის ისტორიას დაინახავ, რომ არაერთი იმპერია დაცემულა, ერები განადგურებულან, ლაშქრობები ჩაშლილა წინამძღოლთა გენიალური გეგმების მიუხედავად. გაიხსენე თუნდაც ალექსანდრე მაკედონელი, რომელმაც იმ დროისათვის თითქმის მთელი მსოფლიო ჩაიგდო ხელში და თვლიდა, რომ დაუმარცხებელი იყო. მაგრამ ის მოულოდნელად დაიღუპა 32 წლის ასაკში.
   თუკი ქმნილება აცნობიერებს, რომ შემოქმედზე არის დამოკიდებული, თუ აღიარებს იმ ფაქტს, რომ ღმერთი ხელმძღვანელობს ყველაფერს, ადამიანთა საქმიანობა კი მის ნებაზეა დამოკიდებული, ამით ის სიბრძნეს ამჟღავნებს.
   აღელვებული ხარ? უსიამოვნო ვითარებებში იხრჩობი? გრძნობ, რომ შენი სიცოცხლე უსარგებლოა? ვიდრე ახალი დღის გამოწვევებს შეხვდებოდე ზემოთ აიხედე, ჩააბარე შენი გეგმები და შიშები ღმერთს, ნება დართე მას, რომ შეეხოს შენს მოუშუშებელ ჭრილობებს, გააცოცხლოს შენი ოცნებები და განუხორციელებელი პროექტები. თქვი, რომ უკვე აღარ გსურს ცხოვრების გზის მარტო გაგრძელება, რადგან “ბევრი განზრახვაა კაცის გულში, მაგრამ უფლის გადაწყვეტილება ასრულდება”.


12 მარტი
ნუ შეუშინდები სიკვდილს
   “ძვირფასია უფლის თვალში სიკვდილი მისი წმიდებისა” (ფსალმ. 115:6).

   არავინ არ იბადება სიკვდილისთვის. სიკვდილი დაუპატიჟებელი სტუმარია ადამიანთა ცხოვრებაში. ჩვენ იმისთვის ვევლინებით სამყაროს, რომ ვიცხოვროთ, სწორედ ამიტომ ვეწინააღმდეგებით სიკვდილის მოახლოებას.
   ამის მიუხედავად, დაბადებისთანავე სიკვდილისკენ მივემართებით. ყოველი დღე – მინუს ერთი დღეა ჩვენი სიცოცხლისა. სიცოცხლე აზრს დაკარგავს, თუ ვერ აღმოვაჩენთ  სიკვდილზე გამარჯვების საიდუმლოს. ასეთი საიდუმლო ნამდვილად არსებობს! დღევანდელ ბიბლიურ მუხლში მეფსალმუნე გვარწმუნებს, რომ საშინელი, საზიზღარი, სასტიკი სიკვდილი შეიძლება ძვირფასი აღმოჩნდეს უფლის თვალში.
   რისი თქმა სურს ღმერთს ამ სიტყვებით? როგორ შეიძლება სიკვდილი ძვირფასი იყოს მისთვის? რომელ სიკვდილზე საუბრობს მეფსალმუნე და რა აქვს მას მხედველობაში?
   ამ მუხლში ნათლად ჩანს, რომ საუბარია ღმერთის ერთგულ ადამიანებზე, წმიდების სიკვდილზე. ბიბლიაში სიწმიდე არ არის უცოდველობის სინონიმი, ეს არის ღმერთის გზით სიარული და მასთან ურთიერთობით სავსე ცხოვრება.
   სიწმიდე ყოველდღიური საკითხია. შენ ღმერთს ნებას რთავ, რომ გმართოს, ისევე, როგორც მამა ეხმარება თავის პატარა ვაჟს სიარულში. ბავშვს არ შეუძლია ისეთივე ნაბიჯებით სიარული, როგორითაც მამა დადის, ამიტომ ხან წაბორძიკდება, ხან წაიქცევა, მაგრამ მამის ძლიერი ხელები წამოდგომაში ეხმარება მას. მათ ერთმანეთისადმი ურღვევი ორმხრივი სიყვარული აკავშირებთ. 
   თუ იესოსთან ყოველდღე ურთიერთობ, წმიდა ხარ. აი სამი მიზეზი იმისა, თუ რატომ შეიძლება შენი თუნდაც მოულოდნელი სიკვდილი ძვირფასი აღმოჩნდეს ღმერთისთვის: შენ გათავისუფლდები წუთისოფლის უბედურებებისგან, მშვიდად მიიძინებ იესო ქრისტეს მეორედ მოსვლამდე და აღდგები მარადიული სიცოცხლისათვის.
   რატომ უნდა გვეშინოდეს სიკვდილის? სიკვდილი საშიში მხოლოდ იმ შემთხვევაშია, როდესაც ღმერთს შორდები, როდესაც ღმერთი უბრალოდ ფანტაზიაა შენთვის. ასეთ შემთხვევაში სიკვდილი წერტილს დაუსვამს ყველა შენს მოლოდინს.
   იარე ქრისტესთან ერთად დღეს! იყავი დარწმუნებული, რომ სიკვდილი და მის მიერ შეწყვეტილი ოცნებები და გეგმები არაფერია იმასთან, რასაც აღდგომის და გამარჯვებული სიცოცხლის პერსპექტივა გთავაზობს. გახსოვდეს: “ძვირფასია უფლის თვალში სიკვდილი მისი წმიდებისა”.

13 მარტი
უკეთურთა ხვედრი
“უკეთური ადამიანის სიკვდილისას იკარგება მისი იმედი, და უსამართლოთა სასოება იკარგება” (იგავ. 11:7).
 
  დაღუპვა – საშინელი სიტყვაა. ის სიცოცხლის შეწყვეტას, გაქრობას, დაშლას გულისხმობს. სოლომონის სიტყვების თანახმად, დაღუპვა უკეთურთა ხვედრია და გარდა იმისა, რომ მათი სხეული ფერფლად იქცევა, მათი ხსენებაც კი  აღარ იქნება.
   მართალთა გზას სხვანაირი დასასრული აქვს. მართალი სიბრძნით განაგებს მისთვის მინიჭებულ დროს და ირჩევს სიცოცხლის გზას. სოლომონი თავისი წიგნის პირველივე თავში ასახელებს ნებისმიერი ცოდნის საწყის წერტილს: “უფლის შიში ცოდნის სათავეა” (იგავ. 1:7). სიბრძნე – ეს არჩევის უნარია.
   ჩვენ ყოველდღიურად ვაკეთებთ არჩევანს და ვიღებთ სხვადასხვა გადაწყვეტილებას. ვის გავყვეთ? რომელი სტრატეგია გამოვიყენოთ? რა გავაკეთოთ პირველ რიგში? ცოდვის გზა ფართო და მარტივი ჩანს, ხოლო ის გზა, რომლისკენაც ღმერთი მიუთითებს – სირთულეებით და დაბრკოლებებით არის სავსე. უკეთური არ განიზრახავს საკუთარი თავის მოქცევას ჩარჩოებში, მას ურჩევნია, საკუთარ ინსტინქტებს დაემორჩილოს.
   გადაწყვეტილების მიღების მომენტში უკეთური მხოლოდ აწმყოს ხედავს და ირჩევს იმ გზას, რომელიც მარტივად, მიმზიდველად და  დამაბრმავებლად ესახება. მაგრამ დრო გვიჩვენებს, რომ ამ გზას სიკვდილთან მიჰყავს.
   კაცობრიობის ისტორიის განმავლობაში არაერთი ადამიანი იღწვოდა დიდების, სიმდიდრისა და ძალაუფლებისთვის. მათ ბედი უღიმოდათ, ისინი იმსახურებდნენ აპლოდისმენტებს, ისინი გამოდიოდნენ ისტორიის პოდიუმზე და ამაყობდნენ საკუთარი ჯილდოებით. გავიდა დრო. სად არიან ისინი? ისინი არავის ახსენდება. დღეს რომ ვინმეს ჰკითხოთ გასული საუკუნეების ცნობადი სახეების შესახებ, ცოტა თუ შეძლებს ვინმეს გახსენებას.
   იესოს გზა სხვაგვარი იყო. იგი დაემორჩილა მამის ნებას და მოკვდა. მან გაიღო საკუთარი თავი, გაქრა, როგორც ხორბლის მარცვალი, მაგრამ აღდგა მკვდრეთით მესამე დღეს და მილიონებს მოუტანა სიცოცხლე.
   დღეს სამყაროს ნებისმიერ წერტილში რომ იკითხო, ვინ იყო იესო ქრისტე, აუცილებლად მიიღებ პასუხს, რადგან “მართლის ხსოვნა კურთხეულ იქნება” (იგავ. 10:7). ქრისტემ თავისი გამარჯვება, რომელიც ვინმეს შეიძლება დამარცხებად მოჩვენებოდა, ჩვენ გვაჩუქა.
   რა გზას ადგახარ? რა სახის დიდებას ელი? ხარ თუ არა მზად მსახურებისთვის, რომლის ერთადერთი ჯილდო იმ ადამიანების ღიმილი და ბედნიერებაა, რომლებიც გიყვარს და რომელთაც უყვარხარ?
   სთხოვე ღმერთს სიბრძნე, რომ იფიქრო არა მხოლოდ ამ ცხოვრებაზე, არამედ მარადიულობაზეც, ვინაიდან: “უკეთური ადამიანის სიკვდილისას იკარგება მისი იმედი, და უსამართლოთა სასოება იკარგება”.

14 მარტი
ღმერთი აღადგენს სამართლიანობას
   “ვიცი, რომ იქმს უფალი განკითხვას გლახაკისა და სამართალს უპოვართა” (ფსალმ. 139:12).
 
  უფლის დავალებით სამუელ წინასწარმეტყველმა ზეთი სცხო დავითს, მეფედ არჩეულს. საულის მხრიდან ალბათ სამართლიანი ქმედება იქნებოდა მემკვიდრისათვის ტახტის დათმობა, დავითს, ხომ ტახტზე ასვლის სრული უფლება ჰქონდა, იგი უზენაესის ცხებული გახდა. უდაოდ ასე იყო, მაგრამ ამის მიუხედავად, საულმა მოწინააღმდეგედ მიიჩნია დავითი და გადაწყვიტა, რომ ჩამოეშორებინა ის თავისი გზიდან. მან ნამდვილი ნადირობა მოაწყო დავითზე, სასიკვდილო განაჩენი გამოუტანა მას.
   ასეთი გარემოებების ფონზე დაწერა დავითმა ფსალმუნი, რომლის მუხლიც მაქვს დღეს მოყვანილი. ეს არის თავის უფლებებში დამარცხებული და დევნილი ადამიანის განწირული ვედრება. ეს არის მუდარა ტანჯული ადამიანისა, რომელსაც დედამიწის ზურგზე აღარსად მოეპოვება დამცველი. მას მხოლოდ ერთგულებითა და ღმერთისადმი ნდობით აღვსილი ცხოვრება შემორჩა, მაშინ, როდესაც მტრის არსენალი ცილისწამების, საბრძოლო ძალისა და ძალაუფლების ნაკრებს შეადგენდა. 
   ამის მუხედავად, ღონემიხდილი დავითი მაინც დარწმუნებულია, რომ “იქმს უფალი განკითხვას გლახაკისა”. ის, რომ უბედურების ჟამს ადამიანი ძალ-ღონეს კარგავს, სულაც არ არის პრობლემა – ადამიანებს სჩვევიათ გულის გატეხა. ტრაგედია ის უფრო არის, რომ ადამიანმა არ იცის, რა შეუძლია ღმერთს, როდესაც გლახაკთა დაცვა სურს.
   უსამართლოა ჩვენი სამყარო. მის კანონთა არასრულფასოვნების გამო უდანაშაულოთა დასჯის და დამნაშავეთა პასუხისმგებლობისაგან გათავისუფლების ფაქტები ჩვენთვის უცხო არ არის.  
   და მაინც, მტკიცებულებების გარეშე ვერავის განიკითხავ. მაგრამ განა შეუძლია მოსამართლეს ადამიანის გულში ჩაწვდომა? სასამართლო არ უნდა იყოს სუბიექტური, მაგრამ ადამიანის სამართალი არ არის უნაკლო, არავინაა შეცდომებისგან დაზღვეული.
   ღმერთთან საქმე სხვაგვარად არის. ის საჭირო მომენტში ჩარევის დაპირებას იძლევა. ქრისტიანს კი ისღა დარჩენია, რომ ღმერთის სამართლის აღსრულებას დაელოდოს. ზოგჯერ ამას დიდხანს ველით და გვეჩვენება, რომ ღმერთი აგვიანებს, მაგრამ საჭირო მომენტში მისი სიმართლე აუცილებლად დაიმკვიდრებს ადგილს. შენც გმართებს ამის ცოდნა ისევე, როგორც ეს დავითმა იცოდა.
   თუკი უსამართლობა ფარ-ხმალს დაგაყრევინებს, სთხოვე ღმერთს, რომ გაათავისუფლოს შენი გული მწარე წყენისაგან. რწმენით დაელოდე ღვთის სასამართლოს და გაიმეორე დავითის სიტყვები: “ვიცი, რომ იქმს უფალი განკითხვას გლახაკისა და სამართალს უპოვართა”.

15 მარტი
იესო – ადამიანთა ძმა
 “ყოველთვის უყვარხარ მოყვასს, ძმა კი გასაჭირისთვის არის შობილი” (იგავ. 17:17).

   უძველესი ქალაქი ელ-ტახინი, რომელიც თანამედროვე მექსიკის ტერიტორიაზეა განლაგებული არქეოლოგებმა 1785 წელს აღმოაჩინეს. ქალაქი ქვით იყო ნაშენი, ამიტომ კარგად შემოინახა. ქალაქში რამდენიმე სტადიონია ბურთით თამაშებისთვის. სტადიონის კედლებზე შემოინახა ფრესკები, რომლებზეც მოთამაშის თავის მოკვეთის, ანუ ერთგვარი მსხვერპლშეწირვის სცენებია ასახული. მსხვერპლის წმიდა სისხლი რწყავდა და ნაყოფიერს ხდიდა მიწას. ადამიანი, რომლის სისხლიც იღვრებოდა ღვთაებასა და ადამიანს შორის შუამავალი ხდებოდა.
   საკმაოდ უჩვეულო გზით, მაგრამ ამ უძველესი ქალაქის ტრადიციები სახარების არსს გადმოსცემს. იესო ხედავდა კაცობრიობის ტანჯვას, ხედავდა, რომ ცოდვამ სასიკვდილოდ გაწირა  და  მას სამუდამო განკითხვა ელის. ადამიანი თავს ვერ დააღწევდა ამ დრამას. “ცოდვის საზღაური სიკვდილია” (რომ. 6:23), - ამბობს წმიდა წერილი. “ყველამ შესცოდა და მოკლებულნი არიან ღვთის დიდებას” (რომ. 3:23).
   ჩვენ უიმედოდ ვართ ჩაფლული დანაშაულის, ცოდვისა და სიკვდილის წყვდიადში. ირგვლივ არც ერთი სარკმელი არ არის, სინათლის სხივი ვერ აღწევს ჩვენამდე. უიმედოდ დავიკარგეთ, ჩვენს არსებობას აღსასრული ელოდა.
   სწორედ ამ დროს გამოჩნდა უდიდესი მეგობარი, ჩვენი ძმა გასაჭირში. მან მიიღო ჩვენი ბუნება, გახდა ერთ-ერთი ჩვენგანი, ყრმად იშვა, უცოდველად იცხოვრა მიუხედავად არაერთი ცდუნებისა, იგი გაასამართლეს და ჯვარს აცვეს გოლგოთაზე.
   მის მიერ დაღვრილი სისხლით მოირწყა არა მიწა, არამედ შენი და ჩემი ცხოვრება. თავისი მსხვერპლით მან გადაიხადა ჩვენი ვალი, ჩვენი ცოდვა, იტვირთა ჩვენი დანაშაული, ჩვენი სიკვდილი და თავისი ხსნა გვიბოძა.
   როგორღა უნდა ვიგრძნოთ თავი მარტოდ, მიტოვებულად, უბედურად? რატომ უნდა მივიჩნიოთ თავი უიღბლოდ,  დამარცხებისთვის განწირულად? გოლგოთაზე შენთვის გამოცხადდა თავისუფლების, გამარჯვებისა და სიცოცხლის მანიფესტი. იესო არა მხოლოდ მოყვასია შენთვის, არამედ ძმაც, რომელსაც შეუძლია თანაგიგრძნოს და გაგამხნევოს ნებისმიერ ცხოვრებისეულ დრამაში.
   წადი და დაიპყარი მწვერვალები, იცოდე, რომ შენს მოყვასს “ყოველთვის უყვარხარ”, შენი ძმა “გასაჭირისთვის არის შობილი”!

16 მარტი
ღმერთის სიკეთე
“რადგან კარგია უფალი, საუკუნოა წყალობა მისი; და თაობიდან თაობამდე – ჭეშმარიტება მისი” (ფსალმ. 99:5).

    ჟურნალ “თაიმსის” ერთ-ერთი სტატია მოგვითხრობს ახალგაზრდა ქალბატონ ჯენელ გუსმან-მაკმილანის ისტორიას. 2001 წლის 11 სექტემბერს ის სავაჭრო ცენტრის 64-ე სართულზე, თავის სამუშაო ადგილას ავიდა. კომპიუტერის ჩართვაც კი ვერ მოასწრო, როდესაც დამაყრუებელი ხმაური მოესმა. მან არ იცოდა, რომ თვითმფრონავი რეისით 11 Aმერიცან Aირლინეს დაეჯახა  ჩრდილოეთ ცათამბჯენს, რომელშიც ის იმყოფებოდა. 
   თავიდან ჯენელს არავითარი შიში არ უგრძვნია, მას უბრალოდ უნდოდა გაერკვია, თუ რა მოხდა. ის მივიდა ფანჯარასთან და დაინახა ქაღალდის ფურცელთა ღრუბელი.  ხალხი რაღაცას ყვიროდა, ვიღაც ამბობდა, რომ ცათამბჯენს თვითმფრინავი დაეჯახა. გაისმა ყვირილი: “აქაურობას თავი უნდა დავაღწიოთ!”. აქ უკვე ჯენელი შიშმა მოიცვა. მან არ იცოდა რა გაეკეთებინა – კიბით ჩასულიყო ქვემოთ თუ ადგილზე დალოდებოდა დახმარებას. ხანძარსაწინააღმდეგო სიგნალიზაცია გამაყრუებლად გაჰკიოდა. ხალხი პანიკაში იყო, არავინ იცოდა, როგორ უნდა დაეხსნა თავი.
   ჯენელმა როგორც იქნა გადაწყვიტა, რომ კიბით ჩასულიყო, მაგრამ კიბე კვამლს მოეცვა. ჯენელს საშინელი ხმაური მოესმა, მან  ჩათვალა, რომ ეს უკვე ნამდვილად დასასრულია. ის უბრალოდ ვერ ხედავდა, თუ როგორ დაინგრა იმ მომენტში სამხრეთის ცათამბჯენი და როგორ გაიყოლა თან ასობით ადამიანი. საათი 09:59-ს უჩვენებდა და ჩრდილოეთ ცათამბჯენის დანგრევამდე 29 წუთი რჩებოდა. 
   ჯენელმა მეცამეტე სართულამდე მოასწრო ჩასვლა და კვლავ გაისმა საზარელი ხმაური. მან იგრძნო, რომ ტენისის ბურთივით მიექანებოდა და გონება დაკარგა. გონს მოსულმა იგრძნო, რომ რაღაც სიმძიმე აწვებოდა და განძრევა არ შეეძლო. ხელით მოსინჯა იქაურობა. რაღაც რბილს შეეხო და მიხვდა, რომ ეს ვიღაცის გვამი იყო. ძალიან შეეშინდა. საათები გადიოდა. ჯენელმა კვლავ დაკარგა გონება.
   ღამე იყო, როდესაც ჯენელი მეორედ მოვიდა გონს. ჯენელმა უფალს მოუხმო. თავი უკეთ იგრძნო და განაგრძო ლოცვა. ცოტა ხნის შემდეგ ადამიანთა ხმები მოესმა და დაიძახა: “აქ ვარ! აქ ვარ!”. “სინათლეს ხედავთ?” პასუხი გასცა ვიღაცამ. ის ვერაფერს ხედავდა, მაგრამ სამაშველო ბრიგადამ მოახერხა მისი პოვნა და გადარჩენა.
   იმ ტრაგედიის დროს ჯენელმა საკუთარი თავი ღმერთს ჩააბარა. დღეს ის ყოველ დღე ლოცულობს და კითხულობს ბიბლიას. ხელისუფლებამ დახმარება აღმოუჩინა, მაგრამ მან გადაწყვიტა რომ არ მოეთხოვა კომპენსაცია. “ახლა მე ქრისტიანი ვარ, - განმარტავს ის. – მე არავის არაფერში ვადანაშაულებ. ადრე მხოლოდ კეთილდღეობაზე და ჩემს გარეგნობაზე ვზრუნავდი. დღეს ვკოჭლობ და სხეულზე საშინელი შრამები მაქვს. მაგრამ ამას უკვე აღარ აქვს მნიშვნელობა, იმიტომ რომ ცოცხალი ვარ. იყო ცოცხალი – საკმარისი მიზეზია სიხარულისთვის!”
   თუ დღეს შენს ირგვლივ წყვდიადია, თქვი: “კარგია უფალი, საუკუნოა წყალობა მისი; და თაობიდან თაობამდე – ჭეშმარიტება მისი”.


17 მარტი
მაღლა თუ დაბლა?
“გონიერის ცხოვრების გზა მაღლა მიდის, რათა დაბლა განერიდოს შავეთს” (იგავ. 15:24).

   მაღლა თუ დაბლა? ესაა სწორედ საკითხავი. ერთხელ ერთმა კატამ, რომელიც მრავალსართულიანი კორპუსის ბოლო სართულზე ცხოვრობდა თავის პატრონთან ერთად, აღმოაჩინა, რომ სახლიდან გასვლისას პატრონს კარი ღია დარჩა და მან გადაწყვიტა თავგადასავლების საძიებლად გასულიყო გარეთ. ის დახტოდა კიბიდან კიბეზე, სართულიდან სართულზე და თავიდან ამით კარგადაც გაერთო. მაგრამ  უეცრად, სადღაც შენობის შუაგულში, ის გაჩერდა. მას გულისრევა დაეწყო, სივრცეში ორიენტაცია დაკარგა და ვეღარ ხვდებოდა მაღლა ადიოდა თუ ჩამოდიოდა, სად იყო სახლი და როგორ დაბრუნებულიყო შინ. გაუმართლა, რომ პატრონმა მალევე იპოვა.
   როდესმე თუ დაფიქრებულხარ – მაღლა მიდიხარ თუ დაბლა ეშვები? თუ უბრალოდ აქეთ-იქით აწყდები გზის ძიებაში? ერთხელ ასეთი ჩივილი მოვისმინე: “ვერ გამიგია რა ხდება. დილიდან საღამომდე ვმუშაობ, სიზარმაცეს ვერავინ მისაყვედურებს, მაგრამ საერთოდ ვერ ვხედავ ჩემი შრომის შედეგებს”. გეცნობა ეს განცდა? იქნებ აქტიურობა და ეფექტურობა გერევა ერთმანეთში? ბრძენი ადამიანი თავქუდმოგლეჯილი არ გავარდება დილით სახლიდან. ის ჯერ მიანდობს თავის ცხოვრებას ღმერთს, წინასწარ დაგეგმავს თავის ქმედებებს, განსაზღვრავს პრიორიტეტებს, ორგანიზებას გაუწევს თავის სამუშაოს და მხოლოდ ამის შემდეგ შეუდგება საქმეს.
   შესაძლოა წინ სერიოზული გამოწვევები გელის, ოცნება, რომლის აღსრულებისკენაც იღწვი, შეიძლება გრანდიოზული იყოს. თუ ბრძენი ხარ, არ შეეცდები ყველაფრის ერთდროულად კეთებას. ნებისმიერი დიდი საქმე პატარა ქმედებებისგან შედგება. აგური აგურზე, კედლები კედლებზე, ერთმანეთის მიმდევრობით, მხოლოდ ასე აიგება შენობები.
   ცხოვრებაც შენობაა. დაისახე მიზნები და უშიშრად გაემართე მათკენ! იესო მუდამ შენი თანამგზავრი იქნება, ამიტომ მარტო არასოდეს დარჩები. ის გაგამხნევებს ყოველთვის, როდესაც ძალები გამოგელევა.
   ისწრაფე მაღლა! ჯილდო ყოველთვის მწვერვალზე დაგელოდება. დაღმასვლა ადვილია. საკმარისია გაჩერდე და შენ უკვე ქვევით მიექანები. ბრძენთა გზას მაღლა მივყავართ. ქვემოთ შეოლია – მკვდართა სავანე, გვაფრთხილებს სოლომონი. ყოველგვარი რელიგიური კონტექსტის მიღმაც რომ ვიმსჯელოთ, ქვემოთ მხოლოდ უბადრუკობისა და შემგუებლობის ჯოჯოხეთი გელის.
   აქციე დღევანდელი დღე გამარჯვებების დღედ. გიყვარდეს, მიუტევე, ითხოვე შენდობა, გადახედე შენს მიზნებს და იყავი ბედნიერი! დაე, შენი გზაც ის იყოს, რომელიც “მაღლა მიდის, რათა დაბლა განერიდოს შავეთს”.

18 მარტი
თავის დროზე
“ყველას თვალები შენ შემოგცქერიან და შენ აძლევ მათ საზრდოს თავის დროზე” (ფსალმ. 144:15).

   ადამიანი და ღმერთი სხვადასხვანაირად აღიქვამენ დროს. ამის გასაცნობიერებლად ქმნილებამ თავი უნდა დააღწიოს ამქვეყნიურ ჭირ-ვარამსა და იმედგაცრუებებს, რომლებსაც მისივე სიბრმავე იწვევს. 
   დღევანდელ ბიბლიურ მუხლში დავითი აღწერს ადამიანის იმედს. “ყველას თვალებში” ყველა ადამიანი იგულისხმება. ყველა ადამიანი ერთნაირია – ყველა ვჩქარობთ, ყველაფერი ერთდროულად და სწრაფად გვინდა. გვინდა, რომ მოვლენები ახლავე და აქვე ვითარდებოდეს, ცხოვრება ხომ ხანმოკლეა ჩვენი ოცნებებისა და გეგმების განხორციელებისთვის. 
   ის ადამიანები, რომელთა შესახებაც საუბრობს დავითი, არ ეძებენ ფუფუნებას, ამ შემთხვევაში საქმე სულაც არ გვაქვს ექსტრავაგანტულ ახირებებთან. ისინი იმ მინიმუმის იმედად არიან, რომელიც დაეხმარებათ სიცოცხლის შენარჩუნებაში. განა ბევრია ყოველდღე არსობის პურის მოლოდინი? და რა ღმერთი იქნებოდა ეს, თუ თავის შვილებს ელემენტარულ საჭიროებებსაც არ დაუკმაყოფილებდა?
   დავითს მოჰყავს მაგალითი ბუნებიდან, რადგან სწორედ ბუნების მეშვეობით შეგვიძლია შევიმეცნოთ ცხოვრება.
   როდესმე გინახავს როგორ კვებავენ ჩიტები თავიანთ ბარტყებს? წარმოიდგინე მშიერი, ერთმანეთთან საჭმლისთვის მოჩხუბარი ბარტყები, რომლებიც თავიანთი წივილით იკლებენ არე-მარეს. ყოველი მათგანი იბრძვის გადასარჩენად და მზად არის სხვას გამოსტაცოს საკვები ნისკარტიდან. დარვინი იტყოდა, ყველაზე ძლიერები გადარჩებიანო.  მაგრამ ეს ასე არ არის.  ღმერთმა სიბრძნით დააჯილდოვა ფრინველები და დედა ჩიტი ყოველთვის დროუად აწვდის საკვებს ბარტყებს. არც ერთს არ გამოტოვებს, ყურადღებას არც კი აქცევს მათ მოუთმენლობას და წივილს. დედა კვებავს მათ მაშინ, როდესაც ჩათვლის საჭიროდ და არა მათი სურვილისამებრ.
   თუ რთულ ვითარებაში ღმერთს მიენდობი, ხოლო მოვლენები ისე არ ვითარდება, როგოც ისურვებდი, გამოიჩინე მოთმინება, მიაპყარი მზერა იესოს და დაელოდე! ის მოვა საჭირო მომენტში. არც ნაადრევად, ქების შესხმა რომ არ დაუწყო საკუთარ თავს, მაგრამ არც დაგვიანებით, მტრებმა რომ არ დაგამცირონ შენი რწმენისთვის. წარმატება არ უნდა იყოს მიზანი. მიზანი არის პროცესი, რომელშიც ერთიანდება ღმერთის ნდობა, ბრძოლა, ძალისხმევა, ცრემლები, მოჩვენებითი კრახი, განსაკუთრებით კი – მოთმინება. 
   მიდი დღეს მათთან, ვინც გიყვარს. უთხარი, თუ რამდენად მნიშვნელოვანი და ძვირფასი არიან ისინი შენთვის! გაამხნევე! ადამიანები სარკეს ჰგვანან. თუ გაუღიმებ – გაგიღიმებენ, თუ შუბლს შეკრავ, იმავეს დაინახავ მათ სახეზეც.
    ვიდრე სახლიდან გახვიდოდე, გაიმეორე: “ყველას თვალები შენ შემოგცქერიან და შენ აძლევ მათ საზრდოს თავის დროზე”.

19 მარტი
 საკუთარი თავის მიღება
  “სჯობს იყო შეურაცხი და თავისი თავის პატრონი ვიდრე პატივმოყვარე და ულუკმაპურო” (იგავ. 12:9).

   გამოამჟღავნე საკუთარი თავი ისეთად, როგორიც ხარ. იყავი ის, ვინც ხარ. ნუ ცდილობ შენიღბვას. რა თქმა უნდა, შენ შეგიძლია დაარწმუნო გარშემომყოფები შენს მდიდარ ცოდნაში, მაგრამ როდესაც ღამით მარტო დარჩები საკუთარ თავთან აღმოაჩენ, რამდენად მწირია შენი ცოდნა სინამდვილეში და ამაში არაფერია სასიამოვნო.
   ცხოვრება სიცრუეში ცხოვრება არ არის. შენ მიერ შეთხზული ისტორიის ილუზორულობა შენ თავადვე გტანჯავს. გარშემომყოფების აპლოდისმენტები წყალს ასხამენ შენს პატივმოყვარეობას, ამ დროს კი ისინი შენ მიერ მოგონილ პერსონაჟს ეკუთვნის. როდესაც მარტო რჩები საკუთარ თავთან, რეალობის სარკის ანარეკლში ხედავ სინამდვილესთან შეუსაბამო კადრების მონაცვლეობას და სიხარულის ნაცვლად იმედგაცრუებას და სასოწარკვეთილებას მიეცემი.
   ბიბლიის კითხვისას ბევრი ადამიანი ინტერესდება, რატომ დაწყევლა ღმერთმა ლეღვის ხე. იმის გამო, რომ მან ნაყოფი არ მოისხა? არა! უნაყოფობა არ არის დანაშაული. უნაყოფობისას მსხმოიარედ მოგქონდეს თავი – აი რა იყო გამაღიზიანებელი ქრისტესთვის. პირფერობა ამაზრზენი და საზიანოა. ამაზრზენი იმიტომ, რომ გარშემომყოფებში აქრობს პირფერ ადამიანთან ურთიერთობის სურვილს. საზიანო იმიტომ, რომ ანადგურებს თავად პირფერი ადამიანის ცხოვრებას.
   რატომ უნდა მოაჩვენო ადამიანს, თითქოს იცი ინგლისური მაშინ, როდესაც სინამდვილეში ორიოდე სიტყვა იცი ამ ენაზე? რატომ უნდა უმტკიცებდე ვინმეს, რომ მანქანა გყავს, მაშინ როდესაც ეს არ არის სიმართლე, რატომ უნდა იამაყო დიპლომით, როდესაც არ მიგიღია განათლება უნივერსიტეტში?
   წყევლა, რომელიც დაატყდება თავს ადამიანს, რომელსაც თავი სხვად მოაქვს არის სიცარიელე. უდაბნო, რომელიც გახმობს, აგონიაში შეჰყავხარ და სასიკვდილოდ გწირავს.
   აღიარე შენი ნაკლოვანებები და სისუსტეები. მიიღე საკუთარი თავი ისეთად, როგორიც ხარ. ეს პირველი ნაბიჯია აღდგენისა და განკურნებისკენ, ვინაიდან   “სჯობს იყო შეურაცხი და თავისი თავის პატრონი ვიდრე პატივმოყვარე და ულუკმაპურო”.

20 მარტი
მზად ხარ ომისთვის?
“კურთხეულ არს უფალი, კლდე ჩემი, რომელმაც ასწავლა ჩემს ხელებს ბრძოლა, ჩემს თითებს ომი” (ფსალმ. 143:1).

   ცხოვრება ომია, ყოველი დღე – ბრძოლა. ქრისტიანობამ არც მისტიკოსად არ უნდა გაქციოს და არც უმოქმედო კონფორმისტად. საკუთარ ნაჭუჭში ჯდომით ვერავის დაანახებ ჭეშმარიტ რწმენას.
   ღმერთი მოდის შენს ცხოვრებაში, რათა მოგამზადოს ბრძოლისთვის. დღევანდელ ბიბლიურ მუხლში დავითი საუბრობს ადამიანზე, რომლის ცხოვრებაც ქრისტეშია თავმოყრილი. პირველი, რასაც ასეთი ადამიანი აკეთებს – უფლის განდიდებაა. იგი აღიარებს, რომ ღმერთი – მისი კლდეა. ნებისმიერი ნაგებობა, რომელიც ამ კლდეზე აიგება ურყევი იქნება. დავითი არ მიექანება ბრძოლაში დაუფიქრებლად. ის დროს უთმობს უზენაესის სიდიადის აღიარებას. ის აბარებს თავის გეგმებს ღმერთს, ენდობა კლდეს, ვინაიდან ღვთის მოიმედე არ იქნება შერცხვენილი!
   დავითი აღიარებს, რომ მარტო არ არის და მხოლოდ მაშინაა ის მზად ბრძოლისთვის. ღმერთის გარეშე ბრძოლას აზრი არ აქვს. ხოლო მიენდო ღმერთს და არ იბრძოლო, აბსურდია.
   დღევანდელ მუხლში კიდევ ერთი აზრია ჩაქსოვილი: ცხოვრება არ არის ერთი დიდი გამარჯვება. ეს არის გამარჯვებების თანმიმდევრობა, ყოველი პატარა გამარჯვება დიდი გამარჯვების ნაწილია. ყველას თავისი ბრძოლა აქვს. დღევანდელი გამარჯვება არ არის ხვალინდელი გამარჯვების გარანტი. ცხოვრება, რომელიც უმეტეს წილად გამარჯვებებისგან შედგება ჯერ კიდევ არ ნიშნავს იმას, რომ მისი  საბოლოო შედეგიც გამარჯვება იქნება. გადამწყვეტ ბრძოლაში დამარცხებამ შეიძლება ყველა წინამდებარე გამარჯვება გააბათილოს. ნაპოლეონ ბონაპარტემ თითქმის ყველა ბრძოლაში გაიმარჯვა, მაგრამ ომი წააგო იმის გამო, რომ მისი ჯარი ვატერლოოში დამარცხდა.
   ვიდრე საბრძოლველად გაემართება დავითი უმზერს კლდეს. ბიბლიაში კლდე იესო ქრისტეს სიმბოლოა.
   “რის საფუძველზე უნდა ვირწმუნო იესო, თუ გამოვრიცხავ ამ უძველეს წიგნს, ბიბლიას?” - მკითხა ერთმა ახალგაზრდა ადამიანმა, რომელიც აღმოსავლური რელიგიების მიმდევარი იყო. მე ვუპასუხე: “და შენ ასტროლოგიის, ნუმეროლოგიის, კრისტალების, პირამიდებისა და ენერგიის წყაროს რწმენის როგორი მეცნიერული საფუძველი შეგიძლია მოიყვანო?”
   მოძველებული – ეს ის არის, რაც დროთა განმავლობაში გამოუსადეგარი გახდა. ბიბლია თავისი სიძველის მიუხედავად აქტუალობას არ კარგავს, ვინაიდან საუკუნოდ მყოფობს (1პეტრ. 1:25).
   რა სახით აპირებ დღეს ამ სამყაროს ხაფანგების და შეთქმულებების დამარცხებას? დავითმა სწორი გზის არჩევით მიაღწია გამარჯვებას. ღირს, რომ გაიმეორო მასთან ერთად: “კურთხეულ არს უფალი, კლდე ჩემი, რომელმაც ასწავლა ჩემს ხელებს ბრძოლა, ჩემს თითებს ომი”.

21 მარტი
რთული ცხოვრება
“ზარმაცის გზა ეკლიან ღობესავითაა, პატიოსანთა გზა სწორია” (იგავ. 15:19).

   ხულიოს არ უყვარდა მუშაობა. პატარაობაში მშობლები ნებისმიერ მის თხოვნას და ახირებას ასრულებდნენ. დედისერთა იყო და სამყაროს ბატონ-პატრონად იზრდებოდა. მას ეგონა, რომ ყველაფერი იქნებოდა ისე, როგორც მოესურვებოდა. საკმარისია მხოლოდ მოითხოვოს ეს!
   ხულიო გაიზარდა. მიუხედავად იმისა, რომ უკვე ზრდასრული იყო, მშობლები მაინც უწინდებურად ანებივრებდნენ, როგორც პატარას.  დღეს ხულიო მარტო ცხოვრობს.  მისი მშობლები ავტო-საგზაო შემთხვევას ემსხვერპლნენ, ხოლო მათ მიერ დატოვებული მემკვიდრეობა თვალსა და ხელს შუა გამოილია. ხულიომ როგორც იქნა გააცნობიერა, რომ ცხოვრება სულაც არ ჰგავს ჯადოსნურ ზღაპრებს. იმისთვის რომ რაღაც მიიღო მხოლოდ სურვილი არ არის საკმარისი.
   ახლა ხულიოს ცხოვრება გასაჭირით და შეზღუდვებით არის სავსე. მან ორჯერ იქორწინა, თუმცა ორივე მეუღლემ ჩათვალა, რომ მასთან ცხოვრება შეუძლებელია. ექვსი თვე გაატარა საპყრობილეში ფინანსური მაქინაციებისთვის. ის დარწმუნებულია, რომ ცხოვრება უსამართლოდ მოექცა და მშობლები ნაადრევად დააკარგვინა.
   დღევანელი ბიბლური მუხლის თანახმად, ზარმაცი ადამიანის ცხოვრება ეკალ-ბარდიან გზას ჰგავს. ეს არის ტკივილითა და ტანჯვით სავსე ცხოვრება. ადამიანი ვერ მიდის წინ, ვერ ვითარდება, მახეში გაება.
   ზარმაცის მთელი ცხოვრება პრობლემებისგან შედგება, მართალის გზა კი მარტივია. ცხოვრება საკმაოდ რთულია, სირთულეებს გვერდს ვერ აუვლი. მაგრამ ბედნიერება პრობლემების არქონა არ არის. ბრძენი ადამიანი დაბრკოლებების მიუხედავად აღწევს გამარჯვებას. ზარმაცის მდგომარეობა სხვანაირია. ის მხოლოდ სირთულეებს ხედავს, მზად არ არის, რომ იბრძოლოს, მას არ სურს გამარჯვების საფასურის გადახდა. 
   მოემზადე დღევანდელი ბრძოლისთვის. ცხოვრება ფეხბურთივითაა. მხოლოდ მაშინ შეგიძლია გოლის გატანა, თუ მთლიანად ჩაერთვები ბრძოლაში. ნუ იცხოვრებ ინერციის მიხედვით, გადალახე სირთულეები. ნუ შეუშინდები გაურკვევლობისკენ ნაბიჯების გადადგმას. იმისთვის, რომ ოკეანე გადაცურო უნდა შეგეძლოს მყუდრო ნაპირის მიტოვება.
   მიდი ღმერთთან და სთხოვე ძალა და სიბრძნე! ბრძოლა უშედეგო იქნება, თუ ღმერთი შენს მხარეზე არ არის, თუ ის არ არის შენი წამოწყებების წარმმართველი. გახსოვდეს: “ზარმაცის გზა ეკლიან ღობესავითაა, პატიოსანთა გზა სწორია”.

22 მარტი
ღმერთის წყურვილი
“ნატრობს და ელტვის კიდეც ჩემი სული უფლის ეზოებს; გული ჩემი და სხეული ჩემი უმღერიან ცოცხალ ღმერთს” (ფსალმ. 83:3).

   ადამიანი ინსტინქტურად საჭიროებს ღმერთს. ამას ახსნა არ აქვს. ეს უფრო მეტია, ვიდრე შემოქმედის მონატრება. ეს არის ტკივილის მომგვრელი სიცარიელე. ჩვენ გვაკლია ღმერთი ისევე, როგორც დახურულ სივცეში ფილტვებს ჟანგბადი. მეფსალმუნე ამბობს: “ნატრობს და ელტვის კიდეც ჩემი სული უფლის ეზოებს; გული ჩემი და სხეული ჩემი უმღერიან ცოცხალ ღმერთს”. ეს არის  ნორმალური, ბუნებრივი ლტოლვა, დაუღალავი ძიება, სულის წყურვილი, გულის შიმშილი. 
   გწამს ღმერთის თუ არა, შენშიც დევს ეს მოთხოვნილება. არალოგიკურად ჟღერს, მაგრამ ასეა. ეს ფაქტია. ღმერთის წყურვილი ყოველდღიურად დასდევს ადამიანს კვალდაკვალ.
   უღმერთოდ მცხოვრები მილიონერი სვამს შეკითხვას: “რა მაკლია?”. მას ყველაფერი გააჩნია. არის რაღაცები, რაც საკმარისზე მეტადაც აქვს – სიამაყე, უპირატესობის განცდა, ქედმაღლობა. მისი გული უაღრესად ეგოისტურია. ღმერთისთვის კი ადგილი აღარ არის დარჩენილი, ამიტომ ასეთი ადამიანისთვის სიცარიელეს ტკივილი და შფოთვა  მოაქვს. ადამიანი დანაღვლიანებული ხდება.
   ცნობილი მსახიობი სვმას შეკითხვას: “რატომ ვარ უბედური?” იმიტომ რომ ბედნიერება კაპიტალი კი არა, პიროვნებაა. “მე ვარ გზა, ჭეშმარიტება და სიცოცხლე”, - თქვა ქრისტემ. ადამიანი არათანმიმდევრულია! მას სურს იყოს ბედნიერი, მაგრამ მიემართება იმისკენ, რაც აზიანებს და ანადგურებს მას. იგი უარყოფს მარტივ და ნათელ გზას, ირთულებს ცხოვრებას ფილოსოფიით, რომელიც სიამაყეს უღვივებს და შიმშილით ტანჯავს მის სულს.
   დღევანდელ ფსალმუნში პოეტი ადამიანს, რომელიც აღიარებს ღმერთის საჭიროებას და ეძებს მას, ადარებს  პატარა ჩიტს, რომელმაც ბინა ჰპოვა, მერცხალს, რომელიც  ბუდეს უკეთებს თავის მომავალ ბარტყებს ღვთის სამსხვერპლოსთან. ეს ილუსტრაცია კარგად ასახავს ბედნიერ ცხოვრებას ღმერთთან. 
   შენ და შენი ახლობლები უსაფრთხოდ იქნებით ღმერთის სახლის ჭერქვეშ, მისი მზრუნველობის და მფარველობის ქვეშ.
   დღეს გადაწყვეტილებათა მიღების დღეა.  ჩვენ ყოველდღე ვიღებთ ამა თუ იმ გადწყვეტილებას. დღეს შენ შეგიძლია შეუცვალო შენს ცხოვრებას მიმართულება, აღიარო, რომ ღმერთის ქმნილება ხარ, რათა ოპტიმიზმით განჭვრიტო ჰორიზონტს მიღმა, შეხვდე ახალ გამოწვევებს და იცხოვრო გასაჭირის მიუხედავად. დღეს შენი დღეა! აღორძინებისა და აღდგენის დღე, დასაწყისი იმ გზისა, რომელსაც მწვერვალებთან მიჰყავს, იქ, სადაც გამარჯვება გელის.
   გაიმეორე მეფსალმუნის სიტყვები: “ნატრობს და ელტვის კიდეც ჩემი სული უფლის ეზოებს; გული ჩემი და სხეული ჩემი უმღერიან ცოცხალ ღმერთს”.
23 მარტი
ცხოვრება სინათლის გარეშე
 “უკეთურთა გზა წყვდიადივითაა, არ იციან, რაზე წაიბორძიკებენ” (იგავ. 4:19).

   უკეთური, ცოდვილი – ეს არის ადამიანი, რომელიც ირჩევს უღმერთო გზას და უდრეკად მიუყვება მას. მისი ცხოვრება წყვდიადითაა მოცული, მასში არ არის სინათლე. მასში არაფერია გაურკვევლობისა და ორაზროვნების გარეშე. ხოლო სინათლე, რომელმაც შეიძლება გაუნათოს, ხელოვნურია.  მისი ენერგიის წყაროები პატივმოყვარეობა, სიამაყე და ეგოიზმია.
   უკეთურის პრობლემა მდგომარეობს არა იმდენად იმაში, თუ რას აკეთებს იგი, რამდენადაც იმაში, თუ ვინ არის იგი თავისი არსით. მის შიგნით სრული სიბნელეა. თავადაც ვერ უგებს საკუთარ თავს. სიცრუეში და შფოთში ცხოვრობს, ტკივილი და უბედურება მოაქვს გვერდით მყოფი ადამიანებისთვის.
   უკეთური თავის გზას მიუყვება. მას მიაჩნია, რომ მისი გზა საუკეთესო არჩევანია. ის ეყრდნობა საკუთარ გრძნობებს, განსჯებს და ცრურწმენებს. ის განადიდებს გონებას. მის ცხოვრებაში არ არის ადგილი რწმენისთვის. მორწმუნე ადამიანები თანამედროვე ცხოვრებისთვის მეტისმეტად უბრალო და მიამიტი ჰგონია. მაგრამ უკეთური ადამიანი არ არის ბედნიერი. სიბნელეს არ მოაქვს არც სიმშვიდე, არც სიხარული. მათთვის, ვინც არ იცნობს ქრისტეს, შიშთან გამკლავების მხოლოდ ორი გზა არსებობს: გაქცევა ან აგრესია. აგრესიის უკან მუდამ შიში დგას.
   სინათლეში იცხოვრებ თუ სიბნელეში – ეს ყოვედღიური არჩევანია. სინათლე ცხოვრების მიმნიჭებელია, სიბნელე – არარაობის. სიბნელეში ვერ იცხოვრებ, უბრალოდ საცოდავად იარსებებ. ქრისტე კი ამ დროს გაცილებით მეტს გთავაზობს. 
   გაუხსენი გული იესოს! მიიღე მისი სინათლე! იყავი ნათელი წუთისოფლისა. ნუ დაკმაყოფილდები გარეშე დამკვირვებლის როლით! იმოქმედე, შექმენი ისტორია! იესოსთან ერთად ეს შესაძლებელია.
   თავგანწირვით დაიწყე ახალი დღე, მიანდე შენი ცხოვრება მას, ვინც არ მარცხდება. ნუ დააწესებ შენს კანონებს და ფასეულობებს. მოუსმინე ღვთის დარიგებებს, იმიტომ რომ “უკეთურთა გზა წყვდიადივითაა, არ იციან, რაზე წაიბორძიკებენ”.

24 მარტი
ნუ ივლი წყვდიადში
“არ იციან და არ გაეგებათ, წყვდიადში დადიან; ირყევა ყველა საფუძველი დედამიწისა” (ფსალმ. 81:5).

   ქალბატონმა სასამართლოს გადაწყვეტილება გაასაჩივრა. მოსამართლემ გადაწყვიტა, რომ მისი ვაჟიშვილი მამასთან დარჩებოდა, რის გამოც ქალი სასოწარკვეთილებაში ჩავარდა და აღარ იცოდა, ვისთვის მიემართა. “ეს უსამართლობაა! – ჩიოდა ის. – მოსამართლემ მხოლოდ იმიტომ მიიღო ასეთი გადაწყვეტილება, რომ ჩემი მეუღლე გავლენიანი ოჯახიდანაა და მთელს ქალაქში ცნობილია”.
   დღევანდელი ფსალმუნი არის მიმართვა მათდამი, ვინც აღასრულებდა სამსჯავროს  იმდროინდელ ისრაელში. ღმერთის გაფრთხილება დღესაც აქტუალურია ყველასთვის, მათი საქმიანობის მიუხედავად. ღმერთის გარეშე ადამიანები წყვდიადში დადიან და ნებისმიერ მომენტში წაქცევის რისკის ქვეშ იმყოფებიან. წყვდიადში ადამიანი ვერ ხედავს გზას, ფეხს წამოკრავს, წაიქცევა, წამოდგება, კვლავ წამოკრავს ფეხს და წაიქცევა. იგი ვერ აცნობიერებს რეალობას. თავი ისე უჭირავს, თითქოს იცის საიდან მოვიდა და სად მიდის, სინამდვილეში კი უგზოუკვლოდ დაეხეტება. ზოგჯერ შეიძლება სწორი მიმართულებითაც გაიაროს, მაგრამ უმეტეს შემთხვევაში გზას სცდება.
   ადამიანის პრობლემათა უმეტესობას სიბრძნის უკმარისობა წარმოქმნის. არ აქვს მნიშვნელობა ოჯახურ ცხოვრებაზე ვისაუბრებთ, პროფესიულ თუ ფინანსურ ცხოვრებაზე, კრიტერიუმების გარეშე ადამიანი ეფლობა წყვდიადში, ცდილობს მიაგნოს გზას, მაგრამ ამის ნაცვლად საკუთარ თავსაც და გარშემომყოფებსაც ტკივილს აყენებს. 
   ამიტომაც დღეს, ვიდრე რაიმე მნიშვნელოვან გადაწყვეტილებას მიიღებ, ვიდრე შენს საქმეებს შეუდგები, გაიხსენე იაკობ მოციქულის სიტყვები: “თუ რომელიმე თქვენგანს აკლია სიბრძნე, სთხოვოს ღმერთს, ყველასათვის უხვად და დაუყვედრებლად მიმცემს, და მიეცემა” (იაკ. 1:5).
   ნუ დაიწყებ დღეს ღმერთის გარეშე, ნუ მიიღებ გადაწყვეტილებებს მისი რჩევის გარეშე რომ არ დაემსგავსო მათ, ვინც “არ იციან და არ გაეგებათ, წყვდიადში დადიან; ირყევა ყველა საფუძველი დედამიწისა”.

25 მარტი
ნუ ეთამაშები ბოროტებას
   “უგვანი კაცი ბოროტის ამომთხრელია და მის ბაგეებზე დამწველი ცეცხლივითაა” (იგავ. 16:27).
   შეძლებული ცოლ-ქმრის მკვლელობის ამბავმა მთელი ბრაზილია შეძრა. ყაჩაღებმა ჯოხების ცემით მიიყვანეს მძინარე წყვილი სიკვდილამდე. მაგრამ ეს სასტიკი დანაშაული მხოლოდ ამით რომ შემოფარგლულიყო, არაფრით გამორჩეული და შეუმჩნეველი დარჩებოდა მრავალ მსგავს შემთხვევას შორის.
   საზარელი ის იყო, რომ დამნაშავეები მოკლულთა ქალიშვილი, მისი შეყვარებული და ამ უკანასკნელის ძმა აღმოჩნდნენ!
   დღევანდელი ბიბლიური მუხლი სწორედ ასეთ ადამიანებს ახასიათებს. “უგვანი კაცი ბოროტის ამომთხრელია და მის ბაგეებზე დამწველი ცეცხლივითაა”. უგვანი, ანუ გაფუჭებული ადამიანი. გაფუჭებულ ნივთს ჩვეულებისამებრ აგდებენ ხოლმე, რადგან ის გამოუსადეგარი ხდება. გაფუჭებულ საკვებს სანაგვეზე მოისვრიან. ადამიანთან მიმართებით კი ეპითეტი “გაფუჭებული” მისი უაღრესად დეგრადირებული მორალური მდგომარეობის აღსაწერად გამოიყენება. 
   როგორ ხდება დეგრადირება? ყველაფერი წვრილმანებით იწყება. ადამიანს არასწორი გზისკენ ცნობისმოყვარეობა უბიძგებს. მას იზიდავს სახიფათო თავგადასავლები. რაც უფრო დიდხანს მიუყვება ადამიანი ამ გზას, მით უფრო ცინიკური ხდება. მიუხედავად იმისა, რომ ის კარგად ხედავს ხიფათს საკუთარ გზაზე, ის უგულებელყოფს მას და გასასტიკებული გულით სიკეთეს ბოროტებად მოიხსენიებს. ასეთი ადამიანი დღითი დღე ფუჭდება.
   გაფუჭებულობას არ აქვს საზღვარი. ეს უძირო უფსკრულია, რომელიც სულ უფრო და უფრო მძაფრ შეგრძნებებს სთავაზობს ადამიანებს. თუ გგონია, რომ უკვე გინახავს მსოფლიოში ყველაზე საზარელი სანახაობა, ან უკვე მოგისმენია ყველაზე საშინელი ისტორია, მაშინ შენ წარმოდგენაც არ გაქვს სადამდე შეიძლება მიაღწიოს ამ ყოველივეს ჩამდენმა გარყვნილმა გონებამ. მსგავსის მოფიქრებას ვერცერთი ჰოლივუდის სცენარისტი ვერ შეძლებს.
   არსებობს თუ არა აღორძინების იმედი გაფუჭებული ადამიანისთვის? სახარების მიხედვით არსებობს. ხელახლა შობის სასწაული სწორედ იმ მომენტში ხდება, როდესაც ყველაზე მანკიერი ადამიანი გამოეხმაურება სულიწმიდის მოწოდებას და მიიღებს ქრისტეს მადლს, რომელიც გარდაქმნის მას. ყველაფერი, რაც წარსულში იყო წაიშლება მიტევების წყალობით და ადამიანს ექნება შესაძლებლობა, რომ ცხოვრება ახალი ფურცლიდან დაიწყოს და შექმნას თავისი ცხოვრების ახალი ისტორია.  ღმერთი არ შეგახსენებს შენს წარსულს, რათა დაგეხმაროს მომავლის შენებაში.
   გისურვებ, რომ ახალმა დღემ გამარჯვებები მოგიტანოს! დიადი გამარჯვებები მცირე მიღწევებზე აიგება. გაიმარჯვე დღევანდელ ბრძოლაში იესო ქრისტეს დახმარებით. ღმერთმა განაგოს ხვალინდელი დღე, შენ კი გახსოვდეს: “უგვანი კაცი ბოროტის ამომთხრელია და მის ბაგეებზე დამწველი ცეცხლივითაა”.

26 მარტი
    უზენაესი ღმერთი
   “მიხვდებიან, რომ შენი სახელია უფალი, მხოლოდ შენა ხარ უზენაესი მთელ ქვეყნიერებაზე” (ფსალმ. 82:19).

   როდესაც ექიმებმა ალბერტს აცნობეს, რომ მისი პატარა ვაჟიშვილი დაიღუპებოდა, ალბერტი აღშფოთდა. მის სულში პროტესტი გაჩნდა. მაგრამ ვის წინააღმდეგ იყო მიმართული პროტესტი? მედიცინის წინააღმეგ, რომელიც უძლური აღმოჩნდა ლეიკემიის წინაშე და საოცრად სწრაფად უსპობდა ბავშვს სიცოცხლეს? საკუთარი თავისა და მეუღლის წინააღმდეგ, რომლებმაც დროულად ვერ შენიშნეს სასიკვდილო  დაავადების სიმპტომები? თუ ღმერთის წინააღმდეგ? არა, ღმერთს ვერ აუჯანყდებოდა, ვინაიდან მისი არსებობის არ სწამდა. მას იზიდავდა ეგზისტენციალური ფილოსოფია და ზემოდან დაჰყურებდა ცოლს, რომელიც ჯერ კიდევ იზიარებდა მოძველებულ იდეას ღმერთის შესახებ.
    რამდენად ნაცნობია შენთვის უძლურების განცდა? როდესმე გიგრძვნია რამდენად უსუსური ხარ მტრული გარემოებების წინაშე? როგორ იქცევი, როდესაც ადამიანის რესურსები გეწურება? რას მიმართავ, როდესაც მეცნიერება და ადამიანის გონების ყველა მიღწევა გეუბნება: “შეუძლებელია”?
   თუ მსგავსი რამ გამოგიცდია, მიხვდები, რას გრძნობდა ალბერტი. გადიოდნენ დღენი ხანგრძლივი, ულმობელი და სასტიკი აგონიისა. თუკი სხვებისთვის ეს პერიოდი იმედს უკავშირდება ხოლმე, ალბერტი განუწყვეტელ ტკივილს განიცდიდა. მისი საყვარელი ძის თვალებში სიცოცხლის ნაპერწკალი ქრებოდა. ცოლის რწმენა, მისი ნდობა ღმერთისადმი, ვის ხელთაც ჩაუბარებია ყველაფერი, მხოლოდ შეურაცხყოფდა ურწმუნო მამაკაცს.
   ოქტომბრის მოღრუბლული დღე იყო. ალბერტო დაიხარა თავისი ძის საწოლთან და ჩახედა მის სევდიან თვალებს, რომლებიც თითქოს ეთხოვებოდნენ მას. ეს უკვე მეტისმეტი იყო! თავის ცხოვრებაში ალბერტო პირველად დაეცა მუხლებზე და შეჰღაღადა ღმერთის გულმოწყალებას, ღმერთს ევედრებოდა შვილის გადარჩენას. და მოხდა სასწაული! ვერც ერთ ექიმს ვერ აუხსნია, რატომ შეიცვალა ბიჭის მდგომარეობა უკეთესობისკენ და საბოლოოდ, რატომ გამოჯანმრთელდა ის. დღეს ალბერტი ცოლსა და შვილთან ერთად ადიდებს ღმერთს.
   ღმერთის არსებობა და მისი სამყაროში ბატონობა არ არის დამოკიდებული შენს რწმენაზე. ღმერთი თავის ქმნილებათა  ყოველგვარ ცრურწმენაზე, ეჭვსა და ურწმუნოებაზე მაღლა დგას, იმიტომ, რომ იგი ღმერთია. თუ გწამს მისი – ბედნიერი ხარ. თუ არ გწამს, ერთ დღესაც აუცილებლად გააცნობიერებ, რომ ღმერთის “სახელია უფალი, მხოლოდ შენა ხარ უზენაესი მთელ ქვეყნიერებაზე”.

27 მარტი
  მშვენიერი ქალი
   “ბრიყვნო, გაიგეთ სიბრძნე და რეგვენნო, შეაგნებინეთ გულს” (იგავ. 8:5).
   იგავების წიგნის მე-8 თავი სიბრძნის ჰიმნია. სოლომონი სიბრძნეს წარმოაჩენს კეთილშობილი ქალის სახით, რომელიც ქალაქის შესასვლელთან, ბორცვზე დგას და მოუწოდებს ხალხს, რომ გაჰყვნენ მას. “ბრიყვნო, გაიგეთ სიბრძნე და რეგვენნო, შეაგნებინეთ გულს” - ეს მისი ერთ-ერთი მოწოდებაა.
   გაგება – სიბრძნის განუყოფელი ნაწილია. ხშირია შემთხვევები, როდესაც ადამიანები მხოლოდ იმიტომ უარყოფენ რაიმეს, რომ ამის გაგების უნარი არ გააჩნიათ. პატარა ბავშვს რომ ქაღალდის ფული მისცე, დაკუჭავს და დახევს მას. ხოლო თუ ამის გამო ჩხუბს დაუწყებ, დააბნევ და გაანაწყენებ, რადგან მას არ ესმის ფულის მნიშვნელობა. ამიტომაც მოუწოდებს სიბრძნე გაგებისკენ. განჭვრეტა – ეს არის უნარი, რომლის დახმარებითაც ადამიანს შეუძლია ჩასწვდეს საგანთა და მოვლენათა არსს. ამის გარეშე სათანადოდ ვერ დააფასებ მათ.
   დღეს ადამიანები იმდენად ჩქარობენ, რომ არც კი ჩერდებიან და არ უფიქრდებიან, რატომ, რისთვის და სად ეჩქარებათ. ჩვენ წინ ხშირად დაუფარავი ვალების, შეუსრულებელი ვალდებულებების მთაა, რომელსაც ვერსად გავექცევით, ჩვენ უამრავი სასწაფო საქმე, მაგრამ ძალიან ცოტა დრო გვაქვს. არ გვცალია იმისთვის, რომ ცხოვრების აზრს დავუფიქრდეთ თუნდაც წვრილმანებში. რისთვის გვჭირდება სიბრძნე? რით დაგვეხმარება ის? რა მნიშვნელობა აქვს, დრო არ გვაქვს, რომ ამაზე ვიფიქროთ.
   ერთხელ ახალგაზრდობაში შემდეგი სიტყვები მითხრეს: “შენ უნდა ისწავლო ბრძნულად ცხოვრება”. დღესაც, როდესაც ამ საკითხზე ვმსჯელობ, მინდა დავადასტურო, რომ ყველაზე მეტად ადამიანს სწორედ სიბრძნე და კეთილგონიერება სჭირდება. სიბრძნის დახმარებით იმაზე ბევრად მეტის გაკეთებას შეძლებ, ვიდრე ახლა, თანაც უფრო მცირე დროში და უფრო ნაკლები ძალისხმევით. სიბრძნის დახმარებით აირიდებ მრავალ თავის ტკივილსა და ტანჯვას, გადალახავ წინაღობებს.
   დღევანდელი ბიბლიური მუხლის თანახმად, ადამიანი, რომელიც სიბრძნის გარეშე ბედავს ცხოვრებას, უგუნური და სულელია. ხოლო უგუნური ცხოვრება უკმაყოფილებითა და სტრესით არის სავსე. ცხოვრება ფეხბურთივითაა: ზოგიერთი მოთამაშე უბრალოდ დარბის მოედანზე გოლის გატანის გარეშე. ისინი არ ფიქრობენ, არ უკვირდებიან, არ აქვთ სამოქმედო გეგმა, შთაგონება. ისინი უბრალოდ დარბიან.
   გამონახე დღეს დრო და სთხოვე ღმერთს სიბრძნე. ამის გაკეთების შემდეგ აუცილებლად შეხვდები იესო ქრისტეს, იმიტომ რომ სწორედ ის არის ხორცშესხმული სიბრძნე. გადი სახლიდან და იარე იესოსთან ერთად, გახდი მასზე დამოკიდებული! ნება უბოძე, რომ მასაც მიუძღოდეს წვლილი ყველა შენს საქმეში, შენს წამოწყებებსა თუ გადაწყვეტილებებში. ყური უგდე სოლომონის რჩევას: “ბრიყვნო, გაიგეთ სიბრძნე და რეგვენნო, შეაგნებინეთ გულს”.

28 მარტი
ნუ დაიხევ უკან!
“ქვა, დაწუნებული მშენებლების მიერ, თავკიდური გახდა” (ფსალმ. 117:22).

   როდესმე თუ ყოფილხარ უარყოფილი? ალბათ დამეთანხმები, რომ ეს მტკივნეულია. ადამიანი არ შექმნილა საზოგადოებისაგან გარიყულად ცხოვრებისთვის. საზოგადოებაში ადაპტირება თითოეული ჩვენგანის ერთ-ერთი ძირითადი მოთხოვნილებაა. ეს ჩვენი ბუნების ნაწილია. გარიყულად ვერავინ გახდება ბედნიერი.
   მაგრამ ჩვენ ისეთ სამყაროში ვცხოვრობთ, რომლის ყველა სფეროში შერჩევითი სამართალი მოქმედებს. სამსახურის ძიებისას სხვებს უწევ კონკურენციას. პრეტენდენტთა უმრავლესობა ცარიელი წავა. მისაღები გამოცდების ჩაბარებას ყველა აბიტურიენტი ვერ ახერხებს. ყველა ვერ იღებს ვიზას, როდესაც საზღვარგარეთ წასვლა სურს. ასობით გოგონა მონაწილეობს სილამაზის კონკურსში, მაგრამ მხოლოდ ერთი გახდება “მის სამყარო”. ასეა თუ ისე, რაღაც მომეტში უარყოფას ყველანი განვიცდით საკუთარ თავზე. 
   დღევანდელი ბიბლიური მუხლი გვაჩვენებს, თუ როგორი სისასტიკით უარყვეს იესო ქრისტე. იოანე მოციქული შემდეგი სიტყვებით აღწერს ამას: “თავისიანებთან მოვიდა და თავისიანებმა არ მიიღეს იგი”. არადა ის ხომ კაცობრიობის დასახსნელად მოვიდა. წარმოიდგინე, რომ მიდიხარ სტუმრად შენს ნათესავებთან, რომლებსაც დიდი ვალები აქვთ, და მიგაქვს მათთვის ვალების გასასტუმრებლად საჭირო ოდენობის თანხა, ისინი კი, იმის ნაცვლად, რომ სიხარულით მიგიღონ, ლანძღვით გაგდებენ უკან!
   მაგრამ ეს მუხლი საუბრობს არა იმდენად იესოს უარყოფაზე, რამდენადაც ამ უარყოფის შედეგებზე. სამყაროს მხსნელი მოვიდა კაცობრიობის გადარჩენის მტკიცე გადაწყვეტილებით. ვერავინ და ვერაფერი ვერ აიძულებდა მას ამ მისიაზე უარის თქმას.
   როდესაც უარგვყოფენ ხშირად სულით ვეცემით. იესო კი არ დანებებულა. ის მოკვდა ჯვარზე გაკრული, ვითარცა ყაჩაღი, მაგრამ მისი სიკვდილით არ დასრულებულა ისტორია. მან გაიმარჯვა, აღდგა მკვდრეთით და ქრისტიანობის თავკიდურად იქცა. მან უარყოფის მიუხედავად მაინც მიაღწია მიზანს. 
   რატომ უნდა დაეცე სულით, დაიხიო უკან და გაიქცე, როდესაც ვინმე გეტყვის “არა”? რა არის შენი არსებობის მიზანი? ცხადია თუ არა შენთვის, რატომ ან რისთვის ხარ ამქვეყნად მოვლენილი?
   აქციე ეს დღე გამარჯვების დღედ. აწიე თავი და მიმართე უფალს. ის აღგადგენს ფერფლიდან. დაინახავ, როგორ დაბრუნდებიან შენთან და როგორ მოგიხმობენ შენი უარმყოფელები, იმიტომ, რომ “ქვა, დაწუნებული მშენებლების მიერ, თავკიდური გახდა”.

29 მარტი
გამარჯვება თუ განადგურება?
“მლიქვნელი პირით ღუპავს თავის მოყვასს, მართალნი კი ცოდნით იხსნიან თავს”. (იგავ. 11:9).

   როგორც სოლომონი ამტკიცებს, მართალ ადამიანებს ცოდნა იხსნის. ცოდნა გვათავისუფლებს უმეცრების, უფერულობისა და ზედაპირულობისგან. მაგრამ აქ არ არის საუბარი მხოლოდ ინტელექტუალურ ცოდნაზე. ეს სიტყვები ეხება ღმერთის ცოდნას, რომელიც კურნავს ჩვენს ჭრილობებს და გვათავისუფლებს ყველაფრისგან, რაც ზიანს აყენებს ჩვენს ცხოვრებას.
   მლიქვნელნი და უკეთურნი არ იცნობენ ღმერთს, ამიტომ საკუთარ ავხორცობასა და შიშებს ემონებიან. მათ უამრავი კომპლექსი აქვთ და თავის დასამკვიდრებლად სხვებს ამცირებენ. ამისათვის საკუთარ მეთოდს იყენებენ. ისინი ცუდად მოიხსენიებენ სხვებს, რათა თავად უკეთესნი გამოჩნდნენ. ქვეცნობიერად დარწმუნებული არიან, რომ სხვების დაჩრდილვით თავად განდიდებიან. უწმიდურს ყურადღების ცენტრში მოქცევის დაუოკებელი სურვილი აქვს.  მის მიმართ გამოთქმული დადებითი შეფასებებით იკვებება და წინა პლანზე ყოფნის აუცილებლობას განიცდის.
   როგორ არ დაიღუპოს თავი მართალმა მლიქვნელისაგან თავის დაცვისას? ღმერთის ცოდნით. ერთადერთი ადგილი, სადაც ადამიანს შეუძლია შეიცნოს და მიიღოს საკუთარი თავი – მხსნელის ფეხრთითაა. უფალ იესო ქრისტეს წინაშე შეუძლებელია თავის მოჩვენება, შენიღბვა და თამაში. მან იცის ყველაზე საიდუმლო ფიქრები და ზრახვები, ყველაზე ღრმა გრძნობები. ის მზადაა მიგიღოს და გაგათავისუფლოს დანაშაულისგან, განგწმენდს ცოდვებისგან, მოგიტევებს, ახალ შესაძლებლობებს გაგიხსნის. იესო ათავისუფლებს და იხსნის. მხოლოდ მასთან ერთად შეგიძლია იცხოვრო რეალურ სამყაროში და  ისეთად მიიღო საკუთარი თავი, როგორიც ხარ.
   გეკუმშება თუ არა გული, როდესაც ხედავ, როგორ იზრდებიან და წარმატებებს აღწევენ სხვები? გავსებენ თუ არა დარდით სხვების გამარჯვებები? გიკითხავს საიდან შეიძლება ჩნდებოდეს ასეთი გრძნობები და  ვერ გიპოვია პასუხი?
   მიდი იესოსთან დღეს, მიანდე საკუთარი გული, აღიარე შენი შიშები, ნება უბოძე, რომ დაივანოს შენი სულის იდუმალ კუთხეში და შეიძენ მშვიდობას. მხოლოდ მაშინ შენიშნავ, რომ შენი ცხოვრება კურთხევების წყაროდ იქცევა სხვებისთვის. გახსოვდეს: “მლიქვნელი პირით ღუპავს თავის მოყვასს, მართალნი კი ცოდნით იხსნიან თავს”.

30 მარტი
ნუ დაიხევ უკან
“უფალო, ღმერთო ძალთაო, მოგვაქციე ჩვენ, გაბრწყინდეს შენი სახე და დავიხსნებით” (ფსალმ. 79:8).

   ერთი წარმატებული მეწარმის ვაჟიშვილს ვესაუბრე. ის ერთადერთი შვილი იყო მათ ოჯახში. მამამ თავისი პერსპექტიული ფირმა შვილს ჩააბარა და მას ყველაფერი ჰქონდა იმისათვის, რომ მამამისის საქმე გაეგრძელებინა. მაგრამ სამწუხაროდ ის ცუდ ადამიანებს დაუკავშირდა და ნარკოტიკების მახეში გაება.
   ორმოცი წლის იყო – უკვე აღარც ახალგაზრდა იყო, მაგრამ არც მოხუცი. საკუთარი წარსული შემდეგი სიტყვებით აღწერა: “ოც წელზე მეტი გადავყარე სანაგვეზე”.
   ერთ დღესაც იესოს შეხვდა. უფალი მისი ერთადერთი იმედი იყო და ისიც მთელი ძალით ჩაეჭიდა მას. ცვლილებები, რომლებიც მის ცხოვრებაში მოხდა, რთულად დასაჯერებელია. იგი დაბრუნდა მამის ფირმაში, განაგრძო სწავლა.
   სწორედ ამაზე – აღორძინებასა და დანგრეულის განახლებაზე საუბრობს ასაფი. ზოგჯერ ისეც ხდება, რომ რაიმეს აღსადგენად თითქმის ნულიდან დაწყებაა საჭირო. არქიტექტორი უყურებს საძირკვლამდე დანგრეულ შენობას, იღებს შენარჩუნებულ ნახაზებსა და ფოტოებს და იწყებს შენობის პირვანდელი სახის დაბრუნებაზე მუშაობას.
   ასაფი ამ აზრის განვითარებისას ამბობს, რომ უფლის სახე გაბრწყინდება და გადავრჩებით.
   დღევანდელი ისტორიის გმირი აღიარებს, რომ იმ პერიოდში, როდესაც გამოუსწორებელ ნარკომანად მიაჩნდა თავი, მშობლებს თვალს ვერ უსწორებდა სირცხვილით. როდესაც მამამ ჰკითხა: “რატომ? მე ხომ ყოველთვის მიყვარდი და მიყვარხარ რაც არ უნდა ჩაიდინო?” მან უპასუხა: “თავს ამაზრზენად და ბინძურად ვთვლიდი, ამიტომაც ვიკარგებოდი თვეების განმავლობაში”.
   ასეთია დანაშაულის გრძნობა. ღმერთი კი არასოდეს მიატოვებს გზააბნეულ შვილებს, ზურგს არასოდეს შეაქცევს მათ. ადამიანს, რომელსაც დანაშაულის გრძნობა აწუხებს, თავად ექმნება ისეთი შთაბეჭდილება, თითქოს ღმერთი უწყრება მას.
   თუკი შენც დაუჭრიხარ ცოდვით მოწამლულ ისარს, ნუ შეგეშინდება  და ნუ შეგრცხვება ზეციერ მამასთან მიახლოვების. ის ხელგაშლილი მიგიღებს.
   ასაფი მიმართავს ძალთა ღმერთს. ებრაულ ტექსტში გამოყენებულია სიტყვა ელოჰიმ-ცაბაოთი, რომელიც ხაზს უსვამს, რომ მხედრობათა უფალი ზეცასა და მიწას განაგებს. ხოლო ღმერთის მთელი ძალა მიმართულია შენს გადასარჩენად და იმის აღსადგენად, რისი აღდგენაც ადამიანის თვალსაზრისით შეუძლებელია.
   მთელი გულით შეჰღაღადე: “უფალო, ღმერთო ძალთაო, მოგვაქციე ჩვენ, გაბრწყინდეს შენი სახე და დავიხსნებით”.
31 მარტი
ნუ დაიჯერებ ყველაფერს
“არც ცოდნის გარეშე ვარგა სული და, ვინც ჩქარობს, შესცოდავს” (იგავ. 19:2).

   1938 წელს, ჯორჯ ორსონ უელსმა რადიოში განაცხადა, რომ ნიუ-იორკი მარსიანელებმა დაიპყრეს. ხშირად გამეორებადმა გაფრთხილებებმა და დეტალებმა ქალაქში პანიკა გამოიწვია, რასაც არეულობა და უბედური შემთხვევები მოჰყვა. სინამდვილეში კი ეს იყო პირდაპირი ეთერით გადაცემული  რადიო დადგმა ჰერბერტ უელსის რომანის  “სამყაროთა ომის” მიხედვით. შედეგად, ორსონ უელსმა სახელი მოიხვეჭა, ფულიც იშოვა და რამდენიმე დღე საპყრობილეში გაატარა.
   რამდენიმე ხნის წინ ამერიკული ჟურნალის, «შქუირე»-ის ერთ-ერთმა რედაქტორმა ჩაატარა კვლევა, რომლის მეშვეობითაც შეეცადა გაერკვია, რა დრო დასჭირდებოდა   სტატიის სიცრუის გამოაშკარავებას. ამისათვის მან გამოაქვეყნა სტატია, რომელიც  ამტკიცებდა, რომ სახელმწიფოს დავალებით, მიწისქვეშა ბაზა Iრონ Mოუნტაინ-ზე შეკრებილი სპეციალისტთა გარკვეული ჯგუფი ატარებს საიდუმლო თათბირს და მათი მიზანია, რომ შეიმუშავონ რადიკალურად მემარჯვენე დაჯგუფებების მოსასპობი ხერხები. 
   აღსანიშნავია, რომ ზემოთ ხსენებულმა რადიკალურ მემარჯვენეთა დაჯგუფებებმა ვერ შენიშნეს ამ ინფორმაციის აშკარა აბსურდულობა, დაიჯერეს შეთქმულება და სტატია სამხილად გამოიყენეს. მაშინაც კი, როდესაც სტატიის ავტორმა სასამართლო სხდომაზე განაცხადა, რომ ეს ინფორმაცია მოგონილი ამბავია, მათ ვერ მიიღეს და არ დაეთანხმნენ მოსაზრებას, რომ ეს უბრალოდ ცუდი ხუმრობა იყო.
   “არც ცოდნის გარეშე ვარგა სული”, - ამბობს სოლომონი. სხვა სიტყვებით რომ ვთქვათ, ნუ დაიჯერებ ყველაფერს, რასაც გაიგებ. გაჩერდი, დაფიქრდი, გააანალიზე. ალბათ გქონია ცხოვრებაში ისეთი შემთხვევები, როდესაც თავად დაზარალდი ან უამრავი პრობლემა შეუქმენი სხვებს მხოლოდ იმის გამო, რომ მიღებული ინფორმაციის უტყუარობის გადამოწმება დაიზარე.
   მასწავლებლის სიტყვები შენი შვილის შესახებ, მეზობლის მტკიცებები შენი მეუღლის ქმედებაზე, თანამშრომელთა მინიშნებები შენი მეწყვილის უსამართლობაზე – განა ეს მიზეზები საკმარისია ბრძოლის წამოსაწყებად? ნაჩქარევი რეაგირებით, შენი სიტყვებით ან საქციელებით მარტივად შეიძლება ისეთი სიკეთის განადგურება, როგორიცაა: მეგობრობა, ოჯახი, ოცნებები და მთელი ცხოვრებაც კი.
   შენ შეგიძლია, რომ ეს დღე კეთილგონივრულად და გააზრებულად გაატარო. ნუ იჩქარებ. ელოდე, დააკვირდი, გაიაზრე და მხოლოდ ამის შემდეგ მიიღე გადაწყვეტილება. გახსოვდეს სოლომონის რჩევა: “არც ცოდნის გარეშე ვარგა სული და, ვინც ჩქარობს, შესცოდავს”.




